
	Ноднин жилийн тариа ургасангүй, аж ахуй маань өөд муутай байснаас болж маш бэрх байдалд орсноо 1892 оны хавар болоход одоо бэрхийг гайгүй давлаа гэж хэлж болно!.. Айхтар хэцүү юм харин ч ээлтэй өнгөрлөө. Орчин үеийн хэвлэлд сурвалжлагч нарын бичсэн хөдөөгийн хүний эдэлсэн зовлон үнэхээр их, «тэнгэр тулам» байсан ажээ. Түүний өгүүлэн бичсэн байдал, уншин үзэхэд «элэг эмтрэм» боловч, урьд өнгөрсөн цагийн өлсгөлөн тохиолдож байсан үед олон нийтэд түүнийг мэдэгдэн бичдэггүй, мөн нийгэм олны зүгээс «чингэж өлбөрөн хиарч байсан» хүнд туслан тэнхрүүлэх аюултай бэрх юм сэтгэлд ургаж, санаанд ордогтой зэрэгцүүлбэл юу ч биш байна.

	Он дараалсан судар хийгээд түүхэнд тэмдэглээстэй түүхтэй бэрх өлсгөлөнгийн тухайд ямаршуу байдалтай байсны тоймыг судар түүхэн зүйлээс мэдэж болох боловч, манайханд түүнээс хожуу бөгөөд бичиг зохиолд «битүүлэг үе» гэцгээдэг цагт тохиолдож байсан өлсгөлөн бас байсан аад тодорхойгүй боловч, дуртгал байх нь бодоход хэрхэвч илүүдэхгүй байх.

	Одоо Петербургийн нэгэн сонины ажилтан хүн, 1892 оны өвөл Орос улсын ургац алдсан нутгаар явах үес тэр тухайд Орел мужийн уугал нутгийн хүн, нэрд гарсан шилний үйлдвэрийн эзэн генерал Мальцев С. И. гэгчтэй ярилцах завшаан тохиолдсонд, тэр «дээр цагийн өлсгөлөнг андахгүй генерал», нэр бүхий зохиолчтой ярихдаа «бид ч мөн сүрхий болж шүү гэж гайхаж байсан» гэж байсан байна. Тэгж гайхахдаа, одоо өлсгөлөн зуд боллоо гэж бүх Орос даяар хэлэлцэж байна. Хамгийн түрүүнд засгийн газар түүнийг заан дурдсан шүү. Дөч тавин жилийн өмнө ер тийм байгаагүй. Тариа алдаж зутрах явдал тэр үед мөн гарч байдаг сан. Түүнийг хэдэн сайд, мөн тэр өлсгөлөн зуд тохиолдсон газрын өлбөрч байгаа олон түмэн л мэдэхээс биш, өөр хүн мэдэхгүй байлаав шүү. Тэр үед би, ард олныг хоол хүнсээр хангах төсөл айлтгал өргөсөн билээ. Николай Петрович хаан хуанди, тэр төслийг ихэд ойшоон үзсэн учир, хэвлүүлээд үзье гэж оролдоход минь, нэг ч хэвлэх үйлдвэр миний төслийн эх бичгийг өрөх зүрхгүй байлаав шүү... гэж гайхжээ. Генерал Мальцевын бие, гагцхүү Ольденбургийн Петер Георгиевич ноёны нэр түшиж сая тэр төслөө хэвлүүлсэн билээ. (Энэ тухай Неделя (долоо хоног) гэдгийн 1892 оны дөрвөн сарын 19-ний 16 дугаарыг үз)

	Ард олны өлсгөлөнд нэрвэгдсэн тухайд тэнхрүүлэх «төслийг» дөчин жилийн өмнө ингэж маш их хүч зүтгэл гаргаж хэвлэгчээн болдог байсан бол, тэр өлсгөлөнгийн үеэр хүн амьтан яаж тэр зовлон туулдаг байсныг өгүүлсэн зүйл хэвлэлд ер гарахын аргагүй байж л дээ. Ер нь тэр байдлыг бичдэг хүн ч байгаа гэж үү дээ? Оросын хэвлэл баахан чөлөөтэй болсон үед ч гэсэн, тийм юм ер хэвлэлд гарч байсан удаа үгүй шүү дээ.

	Миний балчир багын үед, аймшигтай өлсгөлөн тохиолдсон (1840) онд болсон байдлаас наад зах нь миний эцэг эхийн нутаг, Орел мужийн Орел сианы нэгэн бяцхан тосгонд ямар байсныг нь дурдан санадаг зүйл бий. Нүдээр үзсэн тэр үеийн юмнаас миний сүүлд олж сонссон юм бүр ч их. Ах зах хүн, ямар нэгэн юм дурдан ярихдаа, ой тойнд нь орчихсон тэр хэцүү өлсгөлөнг холбон дурдаж хэлэлцдэг асан.

	Чингээд, миний дурдах гэж байгаа энэ юм бол манай нутаг хавийн (Орел, Мцена, Малоархангельскийн сиан) нэг бяцхан хэсэг газар, манай нутаг орчмын төдийхөн бөгөөд, өлсгөлөн гамшиг халдахгүй эзэн ноёны гэрт байсан «ангийн» ухаан санаанд орсон дуртгал болох төдийн байдалтай юм, бас зон олны зовлон гамшгийг бүрэн тусган үзүүлж чадахгүй, дутуу хагас, хуудуу хуумгай, хэсэг бусаг боловч, дөчөөд оны үеийн амуу будаагүй болчихсон, бөглүү зэлүүд бяцхан нэгэн тосгонд өвөл нь ямар байх байсныг төсөөлөн мэдэхэд хэрэг болох юуны магад.

	Чингээд, генерал Мальцевын дурдсан үед холбогдолтой бөгөөд миний сэтгэл санаанд тэр эрт дээр цагийн өлсгөлөн зудын тухай санаанд үлдсэн дуртгалыг цааснаа тэмдэглэн ноороглохыг зорьсон үүнд, миний өгүүлэх байдал дутуу хагас, хомс дулим байвал, уншин үзэгсэд уучилмуу. Би гагцхүү сэтгэлд хоцрон үлдсэнээ толилуулж, одоо өрөөсгөлдөн хэлтгийдүүлэлгүйгээр, бас ч одоо бидэнд аюул учруулж байсан гамшгаас гайгүй мултарч гарсандаа дотор онгойн өгүүлж болох юмаа хэлсүү.

	Миний дурдах юм бол, 1840 оны өлсгөлөн зудын дуртгал ч хараахан бус, гагцхүү манай бяцхан тосгон, мөн хавь зэргэлдээд нь тэр жилийн өлсгөлөнт өвөл юу болж байсныг цухас дурдсан зүйл болно.

	 


I

	Гамшиг зовлон туссаны анхны мэдээ хаанаас гарав гэхэд, хачин юм даа, эмгэд хөгшдийн муу зүүд гэж хэлэлцдэг нь байжээ. Их бацгийн дундуураас эхэлж билээ. Хамгийн сүрхий зүүд зөнтэй хүн гэвэл, манай шувуучин, эм хамжлага бус ганц өрхтөний Аграфена Петровна гэдэг сүрхий авгай байжээ. Аав, оройн цай ууж суухад маань орж ирээд, эжийд, хамжлагын ахлагч Дементид ажил зааварлаж байтал, Дементи, манай тарианы эрчүүл, «хаврын» тариа тарихаас айж байна. Шувуучин эм Аграфенын зэрэг тосгоны эмгэд «өлсгөлөн зуд болох гэж байна» гэлцэж, улс амьтан, тариа тариад ургахгүй, тарианы гарз гэж айж байна гэлцсэн гэж билээ. Эжий маань тэр үг сонсоод,

	— Шал дэмий үг байна гэлээ.

	Аав хариуд нь гайхасхийж,

	— Дэмий нь ч дэмий байлгүй. Гэвч, миний багад бас тариа ургасангүй нэгэн жил манайхан аль хавраас тариа ургахгүй гэж хэлэлцэж, эхлээд эмс тэгж ярьж гарсан билээ, Нээрээ чиг, тариа тэр жил ургасангүй. Би тариачнаа хаврын тариа тарихгүй гэхэд дагалдахгүй, заавал тариулна. Үр тариагаа харамсана гэвэл, би тариа будаагаа өгч тариулна. Тэгээд намар будаа боловсрох үеэс өгсөн үрээ эргүүлж авна. Дементид тэгж хэлээд, цаад тэр зүүд зөнгөөр ийм тийм болно гэдэг хэдэн хөгшин эмийг хэрэв өлсгөлөн зуд тохионо гэж ирээдүйг мэдээчирхээд байх юм бол, элээнээс галуу, цацагт хяруулын ангаахай дэгдээхэйг хаваржингаа харгалзуулан сахих алба оноочихно шүү гэж тушаасан. Тэр хөгшин эмийн элдэв юм зөгнөн үймүүлдгийн гол эзэн нь Аграфен тул, чи ч бас миний саяын энэ үгийг улам чангаруулаад тэрүүндээ хэлж үзээрэй гэж билээ.

	Манай эжий зан түргэн тул, тэр Аграфеныг урьдаар асууж, яагаад өлсгөлөн зудтай жил болох гэж хүнд хэтийг ярьдаг болов гэдгийг мэдэж аваад, дахин тийм юм бүү донгос гэж хэлэхийн учир дор нь дуудууллаа.

	Манай ах, эгч, миний бие, бид гурав бичиг үсэг таних болоод ирээдүйн юм зөгнөн мэдэх гэдэг, даруй «дээд тэнгэрээс заяасан гайхамшигт бөгөөд нууц хувь даруй мөн» гэж «Зуун дөрвөн шидийн түүх» гэдэг судраас хэдийн уншин үзсэн тул, манай тэр Аграфен эмгэн яаж тэнгэрээс тийм хувьтай болсныг мэдэх юм сан. Тэнгэрийн тэр хишгийг манай эжий яаж хорин цаазалдаг юм бол? гэж их л сонирхоцгоолоо.

	Ер нь тэр Аграфен, өөрөө ч гэсэн сонин хүн байсан юм шүү. Манай бусад ер ямар ч эрх байхгүй хамжлагаас өөр төрөл гаралтайн учир тусгай эрх эдэлдэг сонин хүн байж билээ. Уг нь хамжлага биш, харц ард угсаатай байжээ. Тэгээд манай хамжлага гуталчин Абрамын эхнэр болоод, тэр Абрам нь удалгүй нас бараад, Егорка хүү, Василис буюу бага нэрээр нь Васенка гэдэг одоо дөнгөж дөрөвтэй болсон охин үлдээсэн нь, хамжлага эцгээс төрсөн учир «эзэн ноёны нэрийн дор хадаастай хамжлага» болжээ. Аграфен, хамжлагын дансанд ороогүй тул, яваад өгч болох боловч, дансанд «хадаастай үрдээ» хайртайн учир үлдээд, хамжлага зарц эмийн адил манайд зарагдаж байсан боловч, ноёны хамжлага боолын хэрэглэдэггүй, хувийн хашаа хөрөнгөтэй харчуулын эмсийн өмсдөг улаан банзалтай явдгаараа хамжлага шивэгчин эмсээс ялгаатай байдаг байлаа. Бас сүрхий нэрэлхүү, омогтой тул, хүн түүнд энэ тэр гэж хардан санавал, ер хүлээдэггүй, нэр төрөө гэж тулах эрхтэй хүн гэж үздэг байсан тул, эвийг олж аятайхнаар юм хэлэхгүй бол, хүний өөдөөс ам ширүүн хүн байжээ.

	Тэгээд, дууддаг цагаас гадуур дуудуулж, шувууны халуун байшингаас эзний өргөөний өрөөнд ирэхдээ зэвүү нь хүрч тун дургүй ирээд, цөцгийн тос цохих, шар ус шүүх ажил ямар янзтай болж байна гэж ажил төрлийн тухай ёс гүйцэтгэж эжийн асуухад дуртай дургүй хариулаад, эжийг, 

	— Чи ямар зүүд зүүдэлдэг вэ? гэхэд,

	— Ямар юм л зүүдэнд орвол, тэрийг зүүдэлдэг дээ гэжээ.

	— Тэгээд чи зуд турхан болно гэж зөгнөдөг чинь юу вэ? гэж асуухад нь,

	— Зөгнөлгүй яах вэ? Тариа будаагүй болоод ирэхэд зуд турхан болохгүй хаачих вэ? гэжээ.

	— Яагаад тийм болох юм бэ? Зүүдэнд чинь тийм юм ордог юм уу? хэмээвээс

	— Орсон эссэн чиг, одоо ерөөсөө л өлсөх өлбөрөхийн зовлон тусаад, би ч хүүхэдтэйгээ алга болно оо... эндээс зайлаад өгнө. Ээ, заяа мэд! гэсэн нь, цаг үеийн байдал, тэр үгийг батлан үзүүлжээ.

	 

	 

	II

	Христосын шашны ёсонд Мари эх дагинад тэнгэрийн элч хүрч ирэн, чамаас Тэнгэрийн хүү Христос мэндэлнэ гэж бошго үзүүлсэн түмэн өлзийт дүйцэн өдөр ойртож, тэр өдөр манайхны ёсонд цэвэр шигшүүр дээр шигшсэн хар гурилаар «тахилын хар» гэдэг боов, сүм дуганы газар хийдэг байлаа. Түүнд хэрэглэх гурилыг хийдийн аймгийн лам нар, сүсэгтэн олноос бадарлан хураадаг тул, өндөр өвгөн тахилч, гурил бадарлаж морио хөллөн явдаг байсан билээ. Нэрийг нь мартчихлаа. Амьтан цөм түүнийг «Аллилуй» гэцгээдэг сэн. Дуган сүмийнхээ сан жасад сүрхий хүндтэй бөгөөд дүйцэн өдрийн өмнө тахилын орны тоос өөрөө шүүрдэж арилгаад, шалыг нь угааж, зулын цөгц цэвэрлээд, дуган доторх шалыг буян амласан хичээнгүй эмс угаахад ингэж угаа гэж харгалздагийн дээр, гонхонд орж, сүмийн их хонхыг баасаараа бузарладаг тагтааг «үгүй хийдэг» байж, «Аллилуйн үйзэн» гэж нэрлэдэг хөгшин авгай нь, тэр «тахилын хар» боов хийдэг байжээ. Тэр боовны учир хэдэн үг тайлбарлан хэлэлтэй байна.

	Эх дагинын дүйцэн өдрийн тэр тахилын хар боов бол, ерийн хурлын боовыг буудайн гурилаар тусгай боовчин нэг бэлэвсэн эм, нийтээр заншсан ёсоор босоо боов хийж, дээд талд нь тамгат хэв дардаг бол, эх дагинын дүйцэн өдрийн тахилын харыг бадарласан хар гурилаар бондгор бор юм хэрчиж хийгээд, хурлын боовтой адилшаах юм нь гэвэл, дээд талд нь бас тамгат хээ дардаг байжээ. Чухам шашин номын ёсонд тийм боов хэрэглэнэ гэж заасан зүйлгүй, гагцхүү «олны сүрхий заншсан журам» дагаж хэрэглэдэг байлаа.

	Улс амьтан зуршил баримталж, тэр тахилын харыг сүмийн хонхны өндөр гонхон дээрээс олны зүг доош нь цацах ёстой гэж үздэг бөгөөд, дор нь цугласан олон амьтан, чадал мэдэн тосон шүүрч авдаг заншилтай байсан билээ.,

	Тэгж шүүрэн авах үед бяр чадлаа үзүүлж, түгээж өгснөөр болдоггүй, тэнхээнийхээ хэрээр булаацалдан авдаг тул, амьтан тэрүүнд дуртай байсан цаг.

	Хурлын боов хийдэг бэлэвсэн эм, тэр «эх дагинын тахилын харыг» өдий төдий гурил зууран элдэж хүч хүрэхгүй тул хийдэггүй, гагцхүү гурилын бадарт оролцон явалцаад, элдэж хийх үед нь тамгатай хэвээ ацарч тэр хэвийг Аллилуйн үйзэн авгай дардаг байсан нь, ямар ч журам горимд харшлах зүйлгүй нэгэн заншсан хэв ёс байлаа.

	Тэр жил, Аллилуй өнөөх хурлын боовчин эмгэнтэй хоёулаа өглөгийнхөө эздийг эргэж гурил бадарлаад, олон хүний бүдүүн нарийн ширхэгтэй эрээвэр хураавар гурил исгэхэд тун ч төвөгтэй тул, тээрэмчинд очиж, нэг жигд татсан гурилаар солиод Аллилуйн үйзэн нь, тэр гурил зууран исгэж, шөнө босон хутгаж засаад, зохих ёсоор сайхан исэж хөөгөөд ирэхэд нь зуухаа галлаад, иссэн гурилаа нухаж элдээд, хэв тамга дарахынхаа өмнө тэр хэвийг хадгалдаг бэлэвснийд очих гэж хашаанаасаа гартал, нөхөр нь царай зүс нэг их айн сандарч хачин болчихсон байдалтай тэвдэн гүйж, ламын гэрийн зүг чиглэн тэвдэж явахтай дайралдаад, юу гэгч нь болов? гэж асууя гэтэл, нөхөр нь хоёр гараараа хориглон дохиж, Опполит ламын зүг улам хурдлан гүйж гэнэ. Аллилуйн үйзэн уг нь өрх гэртээ эм хүн эзэгнэдэг украйн ёс бүхий Севийн сианы хүн тул, боовны хэв тамгын хойноос явж байснаа байчхаад, Аллилуйгаа зам хөндөлсөн зогсоож,

	— Яаж байгаа чинь энэ вэ? Би чиний авааль эм чинь мөн үү, биш үү? Юу болчих нь тэр вэ? гэхэд нь Аллилуй нь, 

	— Гайтай түйтэй юм болчихлоо гэж гэнэ.

	— Ямар гай түй? гэж асууваас,

	— Шал угааж байсан хар эм, номын тавцангийн шал угаагаад, усаа арчих гэтлээ халтираад, цээжин бие нь тахилын орны хаалгаар орчихлоо... гэлээ.

	— Тэгснийг хэн харсан юм бэ? гэхэд,

	— Надаас өөр хүн ер харсангүй хэмээвээс, 

	— За, тийм л бол, тэнгэр мэдэг. Тэр шал угаагчдаа явуулаад, өөр нэг хэрэгтэй ажил хөөцөлд. Үг алдалгүй, хэлээ амандаа хий гэхэд нь,

	— За тэгье дээ. Чи надад нэг хундага балгуулчих л даа, тэгвэл би хэлээ амандаа хийнэ гэжээ.

	Тахилчийн үйзэн авгай, нөхөртөө нэг хундага балгуулаад, Аллилуй нь хатан сархад амсаж, хатуужин сэргээд, дахин сүмийн зүг одлоо. Үйзэн авгай нь бас нэг бага шиг аяганд сархдаасаа хийж дөрөөгөө чангалаад, өнөөх бэлэвсэн эмийг хэв тамгаа аль гэж очоод, хэдэн үг солилцож ярилцаад, хоёулаа хэв тамгаа авч, гэрийн зүг чиглэж, замын дунд ортол, сүмийн гонхноос хэдэн жижиг хонх тун хачин хангинан дуугарч, «Аллилуй гонхноос ойчлоо!» гэж хэдэн хүн хашхиран, сүмийн зүг гүйхийг харуут сандарч, тэр зүг тэвдэн гүйж очвол, нөхрийн амьсгал тасрах гэж, нүдээ цагаанаар харж, ам нь цус болж, хэлнийхээ үзүүрийг хөхөртөл тас зуун, газар хэвтэж байхыг үзлээ.

	Тэр яагаад ойчив гэвэл, хөдлөх нь болхи хөдөөгийн эмсийг үзэх ч дургүй гэж, өөр юм хийе гээд, гонхон дээрээ гарч хонхоо шувууны бааснаас арилгая гээд, хайсан дээр гарч, хонхны хэлний оосроос барьж байгаад арчтал, халтираад хэмх ойчсон байжээ. Ипполит гэдэг Мирдаров овогт лам хүрч ирээд, нөгчиж буй хүнд номын ёсоор ерөөл уншиж, хилэнц нимгэрүүлдэг ёсонд, үг өчиж чадахгүй хүнд «битүү ерөөл» гэж үг асуудаггүй номын ёс гүйцэтгэж, аманд нь номын хишиг идээ хийгээд, сүнсийг тонилгох ном тэр дороо дэргэд нь уншин гүйцэтгэжээ.

	Сүнс тонилгох тэр ёс нэг их цаг эс хэрэглэвч, тэр гурил хөөн исэх хувилахуй ухааны хууль ёс бас алгасалгүй хүчин төгөлдөр тул, эх дагинын тахилын хар боовны гурил савнаасаа хөөж гоожоод, шалаар дүүрэн гурил болсонд Аллилуйн яс барин авчирсан хүн, тэр нялцайсан гурил дээгүүр гишгэлэн гарч, савнаасаа хөөн хальсан гурил асгарч гүйцээд, тахилын хар боов хийх гурилгүй болж, өглөгийн эзэн бүх жандгууд тахилын хар боовоор тасалджээ. Тэр бол урьд өмнө үзэгдэж дуулдаагүй юм болж, цөм сүсэгтэн тул, тариа цацан, тарих савандаа тэр тахилын хараас заавал хийж тариа тарьдаг заншил ёстой атал, анх удаа тахилын хар боовгүй тариа цацахад хүрчээ. Лав сайны шинж биш гэж гайхаж байтал, өнөөх тахилын оронд цээжин биеэр халтиран орчихсон хар эмийн хэрэг задарчихлаа. Аллилуйн үйзэн нь, нөхрөө оршуулсан газар гашуудан үглэхдээ, эрийгээ тас атган барьж байсан гайтай муухайгаа олонд мэдэгдэн гашуудаж, сүсэгтэн олны өмнө өчин эмгэнэхдээ, Аллилуй нөхөр минь буянтай шударга хүн байсан юм шүү. Тэр муу хар эмийг цээжин биеэрээ шүтээний оронд шурган орсныг нуулгүй айлтгах гэж явахад нь чимээгүй бай гэж нөхрөө хориглон нуулгаснаас болж, Тэнгэр сахиус хилэгнүүлэн хэсээлгэлээ: Аллилуйг минь Тэнгэр надаас холдуулан зайлуулж, тэнгэр өөд татан авчихлаа гэж гашуудан бархирчээ. 

	Аллилуйн үйзэн авгайгаас тийм юм сонсоод, тэр сүмийн бүх жандаг цөм хирдхийн цочиж, зарим нэг нь шүтээний газар бузар биеэ шургуулсан тэр муу хар эмийг алж орхивол таарна гэцгээсэн боловч, тэр муу хар эм гэгч нь, чингэнэ гэдгийг олж сонсуут, орос хүний амь хоргоддог «Николай хааны дархан хот» орж явсан оргодолтой нийлээд зайлан одсоноороо амиа аргалж, биеэ цаг бусын үхлээс, бусдыг хүн аминд хүрэх нүглээс холдуулжээ. Тэгсэн ч гэлээ, манай сүмийн тахил шүтээний газар хар эм биеэ шургуулсан муухай хэрэг гарлаа. Тэгээд бас тахилын хар боовгүйгээр тариа тарихад хүрлээ гэж зориг шантарч, ер ийм юм зүгээр өнгөрөхгүй гайтай юм боллоо, өлөн хоосон жил болох нь дээ гэж муу юм бодож эхэлсэн нь бүр ч баттай болж эхэлжээ.

	Ирэх зун ургац сайн болно гэж тариачин эртэй хэлэлцэхийн аргагүй болж, цөмөөрөө өлсгөлөн жил болно гэж бүр итгэчхээд, хар будаа ч тарихгүй, нохойн хошуу будаа ч тарихгүй, сагадай ч тарихгүй

	— Тариад яадаг юм бэ? Ургах ч үгүй, тарьсан үрээ ч эргүүлж олохоос өнгөрнө! гэцгээдэг болжээ.

	Тариачны тэгж байгааг газрын эзэн ноёдын хэд хэдэн харьяа газар чандлан шингэвч, тариачин эрс шийтгүүлэн торлогдуулсан ч тариа цацсангүй, зарим газар үр тариагаа төмс хадгалдаг нүх, тариа дардаг газар шуудай шуудайгаар нь нуун хийж орон сууцандаа зарим нэг нь зоориндоо хийх зэргээр нуун далдалбай.

	Миний эцэг, чингэж чавчиргадан зодох хатуу шийтгэл баа хэрэглэж, тариачны хэлдгээр «хүн зодуулсангүй» боловч, хаврын тариалангийн газар зээл тариа өгч, тариулан, намар хураах тарианаас үрээ эргүүлэн авахаар болгосон билээ. Тэгтэл, намар буцааж өгдөг юмгүй: тахилын харын гурил урсан алга болсон шиг, тэр тарьсан үр цөм будаа болсонгүй үрэгджээ.

	Үрэгдэх үрэгдэхдээ бас зориуд тоглоом тохуу хийж байсан юм шиг хачин үрэгдэж шүү!

	Анх үр сүрхий соёолж гараад, шигүү гэдэг нь жигтэй. Дөрвөн сарын 23-нд болдог богд Юрийн өдөр гэж тариачны нэрлэдэг өдөр анх үнээ малаа шүтээн сахиусны хөрөг залан бэлчээхээр тосгоноос тарианы газар гаргахад тарьсан үр тариа нэлээрээ жигтэйхэн жигд хөх ногоон юм ургаж, уруул нимгэн хонь чимхэн цадах байтугай, хэлээрээ ороолгон идэх үхэр ч цадаж сааль нэмэгдсэн билээ. Христосын тэнгэр өөд заларсан өдөр намар тарьсан тариа сүрхий өндийн ургаж, хөх ногоон тэр соёолсон тарианд тариг хэрээ далд орохоор болж, шавартай үед тарьсан нохой хошуу будаа бас омогтойхон өндийж, амуу тариа бүхэн сайхан ургаж, байцай соёолон ургуулснаа ногооны газар суулган тарих цаг болоод иртэл, «гандах шинж орлоо» гэж амьтан гаслан хэлэлцэх болж ирлээ. Тэгээд, соёолон ургуулсан ногоогоо тариад, эмс муу сайн хувингаар, хүүхэд багачуул домбоор худгаас ус барьж услан аргалж үзвэл дийлэхээ байж, газрын хөрс гандаж, холтос шиг болоод ирж,

	— Түдэгдчихлээ! гэдэг айхтар үг хэлэлцэх боллоо. Тэгээд, арга барагдахдаа, тэнгэр сахиусанд даатгаж, лам залан, тарианы газар өргөл мөргөл хийж гарлаа.

	Өдөр бүр шүтээнээ залан, намар тарьсан газар нэг эргэж адислан хавар тарьсан таригтаа бас шүтээнээ залж нэг аргалан, ган тайлахыг элдэвлэн оролдовч, ер тус нэмэр болсонгүй.

	Арга барагдахлаар янз бүрийн арга дом юу байдаг бол гэж аргач домчоор аргалуулж үзэв гэнэ. Тэдний зарим нэг нь халгайн навчинд юм шившиж, салхи уруу шороо товрог үлээн аргалж үзлээ. Зарим нэг нь муу хар байшингийнхаа жоомонд асгаад, модонд өлгөн хонуулж ч үзлээ. Ер бороо хурын шинж огт үгүйгээр барахгүй, шүүдэр чийг ч алга болчихлоо.

	Гандаж, гамшиг зайлшгүй тохиолдохын шинж бүрдээд ирсэнд, «нүглээ наманчлахыг» зарлаж, найр цэнгэл тэргүүтнийг цөмийг цаазалбай.

	Тосгоны гудамжинд дүүжигнэн тоглодог дүүжингийн олсыг амьтан бүү дүүжигнэг гэж дээш нь хөндлөн модонд нь хаяж тогтоогоод, охидыг бүжиг бүжин хатирч болохгүй, дуу дуулан гиншиж болохгүй гэж хориод, багачуулыг гудамжинд мод чулуу цохин тогловол зодон зогсоодог боллоо. Ганц «алцгар Фонько» гэдэг үхэрчин хүү л үнээ дуудаж модон цоор цоордох эрхтэй үлдсэн боловч, тэр муу модон цоорын хөг дуу нь ч гэсэн аягүй дэндүү муухай болсныг айлын үнээ хүртэл мэдчихсэн юм шиг, алцгар Фонькийнхоо цоороо дугарахад хашаа хорооноосоо гарч өгөхгүй болж аманд орох өвсгүй тариг талд хууран туудаг гэж хөдлөхөө байжээ.

	Амьтан олны зан хүртэл муухай болж, эрчүүл нь зүв зүгээр байж байтлаа эхнэрээ зоддог болж, өвгөд, бэрээд багачуулыг гомдуулан хохируулдаг болж, цөм бие биеэ талхны гарз гэж өөлөн хэлж, "үхэх хатахаа яасан юм бэ?" гэж бие биедээ үхэл зовлон далладаг болцгоолоо. Өнөөх үхэл зовлон нь ч хүрч ирж, олон нийтэд аягүй муухай амины хэрэг гарч ирлээ.

	 

	 

	III

	Газрын хаанаас ч юм бэ «нэгэн үл таних хүн» ирээд нэг айлд хоноод, бороо хургүйгээс ган гачиг гарч байгааг тоочсон шиг үг сонсоод, тэрүүнд арга бий. Лам нар тус болохгүй. Ном буянгүйгээр ясыг нь замын бэлчирт булсан, архинд шатаж үхсэн хүний өөхөн тосоор зул барьж тарианы газар хур даллан гарвал нэг учир бий гэж хэлж гэнэ.

	Тэр танихгүй хоноц тун хашир хүн байж, уутан дотор нь яг тийм зул байжээ. Олон газар хур даллуулсаар байгаад, тос нь юмгүй шахуу болчихжээ. Зул барьсан газар бүхэнд минь цөм бороо орж, ган тайлагдсан гэхэд нь, амьтан тахианы өндөг, мөнгө дундаасаа гаргаж, бүгд мөнгө жарыг цуглуулж барьц болгон өгч, тэр хүнтэй шөнө ган тайлах арга хийхээр тариг талд гарчээ.

	Тэр хүн «Эцэг тэнгэр» гэдэг залбирал, бас нэг юм уншиж, хүний өөхөн тосоор хийсэн зулаараа тоонолжлон даллаж даллаж, бороо хурайлан, маргааш өглөө шүүдэр бууна, өмнө зүгээс үүл гарна, тэр үед л хориг тавьж болохгүйв шүү, хориг хийвэл, өөр тийш яваад өгнө шүү гэж хэлээд, тэр шөнийн харанхуйгаар талийгаад өгч гэнэ.

	Өглөө нь шүүдэр бууна гэж хүсэн хүлээвээс, шүүдэр ч буусангүй. Харин, үдийн алдад тэнгэр бүрхэж үүл гарах шиг боллоо. Удалгүй, айл зэргэлдээ ноёны газар байдаг Урт модны цаанаас нэг үүл гараад ирлээ. Гарахдаа бас хачин үүл гарч, нэг газар хадаастай юм шиг ер хөдлөхгүй тогтчихлоо.

	Тэр үед тариг тал газар явж байсан гурван тариачин эр, тэр үүл яагаад ингэж тогтчихдог билээ гэж гайхаж байтлаа, орчин тойрныг ажин үзүүт учрыг олчихжээ.

	Юув? гэвэл Ширчин Егор гэдгээс л хамаг юм болжээ. Тэр хүн, айл тосгоноор хэсэн явж, морины хэрэгсэл, хом хударга хийдэг тун сүрхий мэргэжлийн хүн боловч, тавтиргүй эр тул, олсон юмаараа архи ууж согтуурахдаа, биедээ байгаа хамаг юмаа архинаас өгөөд, ухаан элий балай болж, согтуу нүдэнд нь элдэв юм үзэгдэн сандарч ухаа алддаг амьтан байжээ.

	Сулдайтлаа согтоод ирэхэд нь, нэг «хар бух» газрын хаанаас ч юм, бүү мэд, нэгтэйгээс гарч ирээд, мөргөж эвэртээ өлгөж аваад, гэдрэгээ хаян тамд шидэж орхих гээд салахгүй хөөж байна гэж ухаангүй сандарч, тэр мөргөдөг дайсан бухын барааг харуут зайлан, толгой хазайсан тийшээ зугтаан гүйтэл, гэнэт тэр хар бух нь чанх урдаас нь гарч ирэхэд, хаа, хөч! хаа хөч! гэж гараараа арваганан, хамаг бие нь чичирч хашхирдаг байжээ. Тэгээд, тэр бухын эврээс аргацаан зайлаад, нэг тийшээ шарван гүйхэд нь, солиотой ухаанд нь өнөөх үхэр урдаас нь дахин гараад ирсэн юм шиг санагдаж, ийш тийшээ зайлан зугтааж ядсаар, өнөөх бухад гүйцэгдлээ гэж ухаанд нь солиотой юм бодогдож, эвэрт нь дайралдалгүй, хоёр эврийн хооронд нь тааруулж, бухын хүзүү хүзүүдээд орхивол нэг учир бий гэж амь гарах ганц аргаа боддог байжээ. Тэгээд санаа нь амарч унтаад, нойр ханасан хойно, бие гэдэг тун жигтэй, ямар нэгэн тэнгис далайн онгоцонд долгио давалгаанд зайлж зайлж, толгой эргэчихсэн юм шиг болоод, хүн олонд тум ям болж 

	— Та нар нэг бол, архины пүүст намайг хүргэж өг, тэнд би зээлээр архи олж, шараа гаргая гэдэг байж.

	Тэгэхэд нь яаж тийм согтууг Эх дагинын шүтээний дэргэд аваачих вэ, архины пүүст дөхүүлж өгье гэж хүргэж өгөхөд нь таньдаг пүүсээсээ зээлээр архи ууж, толгойгоо засдаг байжээ.

	Өнөөх үүл ажиж байсан гурван хүнийг тэр Урт модны цаанах үүл яагаад тогтчихов оо? гэж ажиж байтал нь, өнөөх ширчин Егор, согтуу солио нь ороод, өнөөх бухаасаа зугтаан гүйж явсан цаг байжээ.

	Яг л өнөөх тогтчихсон үүлний өөдөөс гараа арвагануулан, хаа хөч, хаа хөч! гэж хөөн зайлуулж яваад, тэр хөөж хашхирч байгаа нь ч тэр үүлийг л зайлуулан ядаж байсан юм шиг үзэгдээд, тэгээд түүнээс хойш Егор сураггүй алга болжээ...

	Яг тэр газар, ширчин Егорын сүүлчийн удаа үзэгдсэн үед гурван тариачин эрээс гадна бас, шүүр хийх шарилж, тарианы газрын зааг сувгийн нуруунаас түүх гэж явсан тариачин хоёр жаал охин дайралджээ. Егорын хашхиран давхин явахыг тэр хоёр жаал хараад цочин айж, шарилжин дунд нуугдан хэвтээд харж байтал, тариалангийн заагийн зурвас дээр Егорын хүрч ирэн ойчихыг харсан байжээ. Тэгээд, харж байтал нь цаанаас нь гурван хүн хүрч ирээд, Егорыг өндийлгөн босгох гэж оролдоод, цаадах нь намайг эх дагинынд хүргэж өг! гэж уйлан бархирчээ. Тэгээд нэг хүн, Егорын хөлөөс өргөж, нөгөө хоёр нь сугаас нь барилцан, гурвуулаа мод шигүү ургасан жалгатай модны зүг үүрэн далд ороод, хоорондоо таарахгүй нэг юм болсон бололтой, Егор нь — Намайг яалаа гэж та нар духдаж байгаа юм бэ? гэж бархиран хашхирах чимээ дуулдаад таг болчихлоо. Тэгээд өнөө гурван хүн гарч ирээд горхины дэргэд очоод гар нүүрээ угааж гарлаа.

	Өнөө хоёр жаал хүүхэн, хярсан бөжин шиг шарилжин дунд хяраад, юунаас ч айснаа бүү мэд, үдэш болтол хэвтээд, нар шингэж, өнөөх Егорыг «духдах» гэж аваачсан модны ард далд ороход улам ч их айдас хүрч, шүүр түүхээ мартаад, хоосон буцаж тосгондоо хүрч ирэхэд нь, шүүргүй ирлээ гэж зодоод «халгайгаар ширвэж зодно» гэж бас сүрдүүлсэнд, үзсэн сонссоноо хэлэлгүй биедээ зовлон даллана гэж огт дурдсангүй өнгөрчээ.

	Ширчин Егор тэгж өнөөх бухдаа мөргүүлэн, эвэрт нь өлгүүлж үгүй болчихжээ.

	Түүнээс хойш айл хэсэн зайж явдаг Егорын бие ор сураггүй болж, амьд явахад нь паспорт хэрэггүй байсантай адил, ясанд нь тэр гэж заах булшгүй болсон боловч, тэр хүний нэртэй холбогдсон хачин хачин явдал гарчээ.

	 

	 

	IV

	Манай тариа хураах газрын ургаа мод огтлон цэвэрлэсэн сул газар нэг муу саравч отог байдаг санж; тариа хураахад огт холбогдолгүйгээр барахгүй, хурааж ч болохгүй түүнийг «хуучин пүнз» гэж нэрлэдэг байж билээ.

	Тэр газар ургаж байсан мод хядаж гүйцээд хожуулыг суга татаж газар тэгшлэх ажил хийх гэж Смоленск мужийн «хожуулчин» буюу «малтаачингууд» ирж, хожуул цэвэрлэхдээ отог буудлаа засаж, нэг пүнз барьжээ. Тэдний явсан хойно нь тэр муу пүнзийг хүн задалж буулгасангүй, буулгаж, хэрэглэх олигтой модоор хийгээгүйгээс болж, хүн гар хүрсэнгүй үлдсэн бололтой.

	Тэр пүнзний орой нь хэдийн ялзран нүх сүв гарч, хаалга нь ойчоод, ганц нугасандаа торж байсанд цэргийн ар гэрийн Наташка эмээс өөр хүн тэр пүнз рүү зүглэдэггүй, тэр Наташкийг үзэгдсэн газраас нь хөөж бай гэсэн тул, тэр лүү хоргоддог байж л дээ. Тэгээд, нэгэн шөнө тэр «хуучин пүнз» гэдэг маань, голт зул бадраасан юм шиг гал бадарч шатчихжээ.

	Тэр үед нам гүм харанхуй байсан билээ. Бид оройнхоо хоол идээд байсан, түүгээр бодвол, шөнийн арван нэгэн цагийн үе байж л дээ. Гэнэт тэнгэр жигтэйхэн сонин сайхан улбар шар өнгөтэй болоод, цөмөөрөө улбар шар сар гарч байгаа юм байлгүй дээ гэж бодсон чинь, харин нөгөө муу хуучин пүнз шатаж байсан юм байжээ.

	Гал гарлаа гээд олон хүн гүйж ирсэнд, гал цохиж, ус асгаад яах вэ, тэр муу пүнз нэгэнт шатсанаас тэгээд л дүүрэг гэж аав унтраалгасангүй. Гэвч, эзэн хүний хувьд, хүн амьтан байдаггүй, хэнд ч хэрэггүй энэ муу пүнз гал авалцдаг учир юу бил ээ? гэж сонирхжээ. 

	Улс амьтан анхлан польш юм уу, цыганчуудаас болсон байх гэж бодтол, ерөөс цыган, польш огт үзэгдсэнгүй тул, нүд балай Нефедийн хөтчингүүд ганс татдаг тул, гал алдав уу даа гэж бодтол, тэр Нефед мөн нүд балай нэг нөхөртэйгөө, хөтчингүүдтэйгээ өөр хол газар нэгэн хутагтын дүйцэн өдрийн баяр ёслолд өлзийт ерөөл хэлж аяга хоол олж явсан учраас тариачны ахлагч Дементи - хуучин ёсны шашинтай бөгөөд тамхичин хүнд тун дургүй тул, «тамхи савсуулдаг» багачуул л гал алдсан байх гэж сэжиглээд, тосгондоо завхай зайцан гэж цуутай болсон өнөөх цэргийн ар гэрийн бяцхан Наташка, тосгоны залуучууд байтугай настнуудын дунд ч үймээн шуугиан гаргадаг тул, тэр Наташкатай холбоотой болдоггүйчүүл л гал алдаж магадгүй гэж хардан боджээ.

	Дементи өвгөн, хуучин сургаалын ахлагч хүн тул, тэр далимаар «ганц нэг хүнийг» хал үзүүлж, баахан «чавчиргадаад» үзэх гэж зүтгээд, бужгар Вукол гэдэг өнчин жаалыг чавчиргадах гэтэл, газрын хаанаас ч юм бэ, өнөөх цэргийн ар гэрийн Наташка эм гарч ирээд,

	— Чи Вукошкад битгий халд, цаадах чинь огт хамаагүй хүн шүү. Тэр пүнз шатаасан хүнийг би нүдээрээ үзсэн гээд, ний нуугүй шууд зааж, тосгоны хамгийн чинээлэг гурван хүний нэр хэлээд өгчээ.

	Тэднийг дуудан асуухад, дороо буруугаа хүлээж, тэр «хуучин пүнзэнд» нээрээ орсоон. Ширчин Егорын сэмжний тосоор хийсэн зул бариад орсоон. Болгоомжгүйгээс болж гал алдсан байж магадгүй гэх зэргээр гэмээ хүлээжээ.

	Тэр битүүлэг явдлыг маш сүрхий нууц болгож, аав тэр гурван тариачин эрийг бичгийн өрөөнд оруулаад Дементи ахлагчтай хамт хаалгаа түгжиж, чухам юу асууж, ямар юм хэлэлцсэнийг сонссон хүн үгүй боловч, нарийндаа ямар учир үүссэнийг цөмөөрөө мэдэж, ялангуяа эмэгтэйчүүд, тэр Урт модны гүн жалганы ёроолд нь зориглон орж шиншлэн үзээд, ноднин жилийн хур навчин дор хуурай мөчрөөр дарж булсан нэгэн сүрхий ялзарсан хүүр олж үзээд; тосгоныхон цөмөөрөө өнөөх шир хөм элддэг Егорын хүүр мөн гэж нэгэн саналаар тогтжээ. Егорын хүүрийн хамаг дотор өөх сэмжийг цөм хусан авч, цөмийг хэрэглэж орхисныг үзвэл, нэлээд олон зул хийж, ган тайлах гэж, манай пүнзэнд хэрэглэсний нэгэн адил оролдоод үзсэн бололтой.

	Эцэг тэр байдлыг яваандаа горьгүй юм болох нь гэж, тэр Урт мод гэдэг газрын эзэн хөршийндөө зориуд очжээ. Тэр газар нутгийн эзэн өвгөн бол дээр цагт далайн цэргийн алба хааж, хоёрдугаар зэргийн ахмад цолтой бөгөөд, хүн хартай төдий л харилцаж явалцдаггүй, хамжлага гурван эхнэртэй нэг дор, бас нэг хамжлага эхнэрийн захиргаанд нь орчхоод, тэр эхнэрийн эрхээр байдаг хүн байжээ. Урт модонд нь тэр хэрэг гарсанд, ноёлдог эхнэрийн мэдэл дороос гарч өөрийн санаачилгаар манай эцэгтэй хэлэлцэн тохирсон нь: тэр ой модонд нь алуулсан хүн бий үгүйг ерөөсөө огт мэдэхгүй төвийг сахин томоотой ямбатай сууна. Ямар амьтан гэгч нь тэнд нухуулчхаад хэвтэж байгааг ч эрэл хайл хийхээ байя. Тэгээд, харц харьяатыгаа сүсэг бишрэлтэй мөртөө чухам яавал зохихыгоо мэдэхгүй байгаад нь сэтгэлийг сэргээж, гурван тосгоноос гурван лам залаад, хүнд өвчтэй хүнд эмч залан зөвлөгөө хийдэгтэй адил, тэр гурван ламаар олон нийтийг оролцуулан гурван хурал ном хийлгэж, буян үйлдүүлье. Цэцэрлэгтээ нэг хурал ном хуруулж, өргөл мөргөл бүгдээрээ хийлгэе, нуга зүлэгт нэг хурал ном, тахил тавиг хийлгэе, тариг талд бас нэг ном уншуулан мөргөл эргэл хийлгэе. Тайж язгууртан, харц хамжлагатайгаа бүгдээр цуглан оролцоод, сүүлд нь найрлан цэнгүүлье гэж санал гаргасанд эцэг маань зөвшөөрчээ. «Олны сэтгэл сэргээх» тэр ном буян хийхийг хоёр эзний газар нийлсэн зах зааг дээр гүйцэтгэж, айл хөршийн найрсаг ёсоор хийе. Тэгэхдээ «үүсгэлийг» манайд хий гэе гэхэд далайн цэргийн тэр ахмад өвгөн,

	— Та бол ар гэртээ авааль эхнэртэй хүн болохоор танайд тэр ёслолыг хийх нь зохистой. Би бол, хууль бусын адал байдалтай болохоор, манайд тийм журам ёс, мөргөл хийж болохгүй байна гэжээ.

	Тэгээд тэр номын ёс, мөргөл, эргэлийн үүсгэл төгсгөлийг манайд хийхээр болж, бас нэг хөршийг урьсан нь, Алымов хошууч гэдэг хүн, ар гэртээ бас эхнэргүй, нас залуу боловч, гоё ганган бөгөөд үг олонтой шалиг эр байжээ. Өнөөх хоёрдугаар зэргийн ахмад өвгөн, тэр хүний тухай муу юм олон сонссон бололтой тул, тэрүүнтэй ойртох дургүй. Мөргөл тахил хийх үед дэргэд нь ч зогсох дургүй байсныг тэр Алымов ажин мэдээд, «тэр өвгөнөөр дутах юм биш» гэж өнөөх омогтой өвгөн ахмадаас холдоод, уншлага эгшиглэн уншиж байсан тахилч нарт ойртосхийгээд, тэдэнтэй нийлэн, хур бороо даллах уншлагыг ая нийлүүлж чадахгүй боловч, маш өндөр хангинаа дуугаар «Аврагч аа, ангасан дэлхийд хур хайрла!» гэж удаа дараагаар улам өндөр дуугаар уншин эгшиглэсэнд тариачин болон лам тахилч нарын сэтгэл санаанд их л нийцтэй болж, сүүлээр нь найр будаалгын үед лам нартай улам ойртон дотнолж, сууринаасаа хэдэн удаа босож, «Аврагч аа, ангасан дэлхийд хур хайрла аа!» гэж хэд дахин уянгалаад, хур даллах тэр уншлагыг манайханд их л таатай болгосон тул, манай гэрийн хүн цөм өдөржингөө «Аврагч аа, дэлхийд хур хайрла аа!» гэж дуулцгаадаг болоод, бидний багачуул, ялангуяа тэрүүнд дурлаж, насан ахмад бүр илүүгээр дуурайн уншиж залбирцгаах болоод, багачуул биднийг харгалзагч авгай нарын хормогчоор лам нарын жанч хийж, ороодог алчуураар орхимж хийгээд, «хур хайрла аа!» гэж ян татацгаадаг боллоо. Бидэнд тэр маань их л сонин сайхан санагдавч, гэрийн зардас залхацгааж, манай хур бороо даллан хурал ном хийж тоглодгийг маань асран харгалзагч авгай тасалж, номын хувцас хийн өмсөцгөөж байсан тэр алчуур хормогчийг хурааж аваад,

	— За, тануус тахил болж тоглохоо боль! Одоо хур бороо ороод ороод хэрэг алга. Тариа хураадаг цаг хэдийн болчхоод, хураах тариа будаа байхгүй зудын жил гэгч нь тулж ирлээ! гэж билээ.

	Тэр үг бидэнд айхтар аягүй санагдлаа. Тэр айхтар юм тулж ирлээ гэж бид огтхон ч мэдсэнгүй байж шүү. Хэдийдээ тулаад ирсэн юм бол доо? Тэнгэрийн хилэнг тайтгаруулж, хүн амьтныг «шувуу жигүүртнийг цатгадгийн адил» цатган соёрх оо гэж айлтган залбирч байтал маань, хэдийн биш болж, тариа боловсорсон тариг гэдэгт тарианы нэг түрүү нь нөгөөгөөсөө хүний нэг дууны газар алслан, нэг боолт хадсан тариа нь нөгөөгөөсөө өдөрчийн газрын дайтай болчихсон» байж л дээ...

	Зудын өлөн турхан жил тулгарчээ! Тариачин эрс, «одоо ургасан будаагаа идэж бараад үхнэ дээ» гэж хэлэлцэн, чүү чамай хураасан шинэ будаагаараа Эх Дагинын таалал төгссөн дүйцэн өдөр амууны айраг хийцгээж, шинэ будаагаараа гурил татаж бин хийцгээгээд, Христосын эх дагинын үүд нээсэн өдөр гэдэг мэндэлсэн дүйцэн өдрөөс зарим эрчүүл чимээ аниргүй гадагш яваад өгдөг боллоо. Гадагш хаачаа вэ гэвэл, хэлэхээсээ анхлан ичиж нуун дардаг байлаа. Сэмхэн тосгоноосоо гадагш гараад, орой харанхуй бүрэнхий болсон хойно, үүрсэн «уут таарцгаа харагдахгүй болоход» буцаж ирдгээ сүүл сүүлдээ өлсөх ядрах нь улам их болоод, Эх дагинын асралт дүйцэн өдрийн үед цөмөөрөө хэн хэн маань чиг идэх юмгүй болчихлоо, «юм гуйж амь зуухаас өөр мэхгүй боллоо» гэдгээ цөм мэдэцгээлээ.

	 

	 

	V

	Тэрхүү дөчин онд хөдөө тосгоноор өлсгөлөн турхан болсон байдлыг, төсөөлсүү гэж ноднингийн 1892 оны өвлийнхөөр жишиг болгож учир мэдэх сайн санаат хүний хүч дэмжлэгээр, өлсгөлөнгийн зовлонг нимгэлж байсан үеийнхээр бодох гэвэл, Мальцев генералын дурдсан огт тусламжгүйн ёс байдлын үед ард түмэн яаж зүдрэн зовж байсныг шал буруугаар ухаарах болно.

	Энгийн хүн, өрөвдөн энэрэх зөөлөн сэтгэлээр өлөн хоосон тариачид туслах гэж хичээж байсан удаа тэр дээр үед огт байгаагүйгээр барахгүй, чингэж нийтээр туслахын арга ч олдохгүйн дээр засгийн газар ч гэсэн, бүх тэр өлөн хоосон олныг тэжээн тэтгэж чадахгүй байсан хэрэг. «Сангийн» буюу «улсын данстай тариачинд» тарих үр будааны төдийнхнийг улсын тарианы сан хөмрөгөөс олгосон нэртэй боловч, чингэж тусалсан нь маш хомс бага тул, тэрхүү сангийн тариачин «зээлээр» олгохчоо болсон үр будаагаар бас л амь зууж чадахгүй байжээ. Тэднийг «цатгана» гэж ерөөсөө бодсон зүйл байсангүй, Киселев гүн, хүнд ярихдаа «тариачин ямар цэрэг биш», шинэ будаа гартал нэг өвөл ингэн тэнгэн дөнгөнө биз гэж хэлсэн нь, тэр тухай баахан санаа зовнисхийсэн хүний сэтгэлийг тайтгаруулахад хангалттай болсон байжээ. Тэгэхэд, сангийн буюу улсын данстай тариачин бол засгийн «эрх хүүхэд» шиг байсан цаг шүү дээ. Нөгөө хамжлага зэрэг гаралтай бусад ард амьтан бол, ер хамаагүй, хотын харчуул борчуулыг тариа тарьдаггүй, газар хагалдаггүй тул, тариа будаа ургаагүй гэж тэдний хувьд хэлэлцэх зүйлгүй. Бас харчуул борчуулыг хэзээний «муу хулгай» гэж үздэг тул, хэрэглэх юмаа хулгайгаар олох нь зүй биз. Газрын эзэн ноёны харьяат хамжлага тариачин бол, төрөхөөсөө «ээж ноёныхоо асрамжид байдаг» учраас ноён нь харж үздэг байлгүй яах вэ гэдэг байжээ... Тэгээд өнөөх заяа муутай хамжлага ард нь бусад хэн хэнээс ч илүү зовлонтой, ямар ч тусламж байхгүйн дээр, гар хүлээстэй, ам нь даавуу чихэн таглаастай үйл тамаа эдэлж байдаг бөгөөд, гадагш гарч явахын эрхгүй. Бас зовлон шаналанг нь ёс алдлаа гэж шийтгэдэг байжээ. Нэг жаалхан гайгүй байдалтай болдгийг нь хэлбэл «муу сайн тариачнаас» холдох л юм сан, хаа ч орж, тэднээс хөндийрөх юм сан гээд нутгаасаа их бага хот зайлан (талх тариа гэж гуйж гувшихаас нь холдох юм сан гэж) холдсон ноёд эздийн тариачин нь, эзэн ноёноо эзгүй хойгуур тосгоноосоо гадагш хаа ч очиж, айлын цонхон дор зогсож юм гуйхад саад хориггүй болцгоосон билээ. Гэвч, зарим газрын эзэн ноёдын томоохон сангийн газар өөрийнхөө харьяат тариачинд талх төмс зээлээр олгох, мөн «гаднын хүнд» олгодог үнээс нэлээд татуу хямдаар олгох болж байсан боловч, хорогдуулсан үнээр авах тэнхээ чадал байхгүй тул, чингэж дэм үзүүлсэн ч нэг их тус болохгүй байжээ.

	Миний ингэж өгүүлж байгаа юм бол, гагцхүү Орел мужийн миний оршин сууж байсан нэг газрын байдал болох тул, өөр газар бас өөр байсан ч байж мэднэ.

	Миний бие, гагцхүү өөрийнхөө үзсэн, мөн тэр үед өөрийнхөө сонссон төдийг л өгүүлэн буй хэрэг.

	Хамгийн хэцүү юм гэхэд, эзэн ноёны харьяат учраас, гадагшаа хаа ч холдон явж болохгүй, амь зуухын талаар юу ч аргалахын эрхгүй байсан нь хамгийн бэрх хэцүү юмны нэг нь байжээ. Орел мужийн зарим сиан болон Кур мужийн бага нутагтай, цөөн албат харьяаттай эзэн язгууртан, харьяат албан ардынхаа хүүхэд багачуул, өвгөд настныг «гуйлга гуйвал гуйг» гэж явуулаад, нас чадал гүйцсэн албат харьяат тариачнаараа хэтдээ хожим хойно хэрэглэх гишүү түлш хураалгуулан, газар ухаж суваг гаргах зэргийн огтхон ч шаардан шамдах хэрэгцээ байхгүй, шан хөлсгүй ажил хийлгээд, идэх хоол гэхэд, өнөөх өвгөд хүүхдийн гадуур айл тосгон эргэж, Христос тэнгэрийн нэр заан гуйж олсон юмаараа амь зуу гэж суудаг байлаа. Томоохон сан жасын газар арай дээр байсан нь, тариачин албатаа хавчин хяхаж, хэрэгтэй хэрэггүй юм хийлгэхгүй, албат тариачин нь, сүх барьдаг нь модны дарх хийж идэх юм олох гэж, Киев, Харьков, Нежин хот орох нь орж, унаатай нэг нь гахайн өөхтэй торх, багласан олс тээж Таганрог, Одесс зэрэг газар жин тээж идэх тариа будаа олох гэж явж болдог байлаа. Тэгээд сүх барин дархалж, юм тээж явсан нь ч төдий л ашиг олзгүй, бараг орлогогүй, ганц идэх юмны төлөө ажил хийж, сайн бол өл залгуулж, нутаг тосгондоо унаа морьтойгоо тоо бүрэн буцаж ирдэг байлаа. Азгүй нэг нь, «муу гүүгээ» юм уу «муу морио» турж үхсэнд нь хотгорт өвчөөд хаясан гэж ганц ташууртайгаа буцаж, ар гэрийнхнийгээ голыг харлуулдаг ч удаа байжээ. Морь унаагаа өл тэжээлгүй болоод турж өргөдөг хөөрхий болохоос нь өмнөхөн амжиж жин тээхээр гарсан нэг нь аргаа олж, тээврийн замд өөрсдөө ч гэдэс гарч, морь унаа нь ч тэвээрч, ар гэртээ өөдрөг буцаж ирдэг байлаа. Нөгөө эртлэн гарч чадаагүй хүн амьтан, аль хэдийн чаргын зам гаргаж байх үед, муу унаагаа хоосон нойтон хорьсоор нойтон голтой зовлого болсон хойно нь аян жинд гарцгаагсад, «балардаг» байжээ. Чарган замын нугачаанд морь нь халтирч, дөрвөн хөлөө өөд нь харуулан ойчдог байсан нь, төмөр улгүй муу чарга нь гулгаад, арлаараа морины эцэнгэр гуяыг цохиод орхимогц, турж хүч алдсан хөөрхий морь ховх ташуулж ойчоод, босох тэнхээгүй хэвтээ өнөө жинчид «хээ хөөрхий минь!» гэж дэл сүүл, омруунаас нь түшин өргөцгөөж босгоод, унуузай гэж түшин амруулсхийгээд, ахин явуулаад үзэхэд, хэд алхаад дахин ойчоод, хөлөө дээш нь харуулаад хөдлөх ч үгүй хэвтэж «үхэх мөр нь ганц боллоо, бушуухан үхэж амрах юм сан» гэж арай л хэлээгүй болохоос, дахиж намайг битгий зовоо доо гэж байсан юм шиг хэвтэх ажээ.

	Заримдаа, харсаар байтал, эцэж өргүүлдэг болсон хөөрхий морь, чүү чамай гэж босгуулмагц дороо ойчоод өгдөг байж билээ. Өр зузаан ширүүн эрцүүл ч гэсэн, тэгж байхад, морио зоддоггүй, өрөвдөн хайрлаж, жаал хүүхэд шиг уйлан, «за хөөрхий минь дээ! За, аяга хоол залгуулдаг минь дээ!» гэж морио аргадан гувшиж, замын туршид нүднээсээ нулимс бөмбөрүүлэн, энэ ч нэг арлаас нь таталцан зүтгэж, тэр ч нэг арлаас нь чангаалцан түрэлцэж явдаг сан.

	Замаар хойно хойноосоо цувран, өөрсдөө чүү чамай гэж холхиж үс зүс нь харахад элэг эмтрэм болж, эцэж турсан, уранхай ноорхой явж явах нь, морь гэдэг нь ширлэсэн хэлхээ яс шиг юм хөдөлж явах нь харахад дотор арзасхиймээр аягүй муухай байдаг сан.

	Эзэн морь хоёрын хэн нь илүү хөөрхийлөлтэй вэ гэхэд хэцүү юм үзэгддэг байлаа.

	Юу ч гэсэн, миний багад тэр зудын жил үзсэн тариачны жингийн цувааг бодоход, Ижил мөрөнд ачаатай онгоц чирч яваа чиргүүлчингүүдийг зурсан Репин зураачийн өнөөх нэр гарсан зурагт гардаг байдал бол, сэтгэлд арай гайгүй санагддаг шүү.

	Газрын хол ойрыг заасан модтой их замын гулгууртай нугачаанд буюу хонхор хотгорт энд тэндгүй өвчөөстэй адууны сэг үзэгдэж, өлөн турханд айхтар хэцүү болчихсон нохойн шүд хүрснээс хойш тонших юм юу үлдээд байна гэж бараан шувуу дээгүүр нь өдий төдийгөөрөө эргэж байдаг сан. Тэр үед нохой гэрээсээ хулжаад, чоно шиг золбин болчихсон цаг билээ. Ерөөсөө тариачин хүн, «элбэг цагт» ч гэсэн хоточ нохойгоо нэг их тэжээх дургүй, «өөрөө амь зуух байлгүй» гэж үздэг нь, зуд турхны үед бүр ч тэжээх юмгүй болсонд, нохойн азаар морь турж үхэх нь тун их тул, айлын хашаа хорооны араар, талын зам дагуу турж үхсэн «адасга» мундахгүй болж, үнэрийг мэдэх хамартай, хүрч очих хөлтэй нохой ер турж үхэхийн зовлонгүй болж ирсэн билээ. Улай гарсныг газрын холоос мэддэг нь тун гайхалтай ажээ! Адууны зовлого чирч хаясан газрыг андах гэж байхгүй, нэг хоёр цаг болоход цасан дээгүүр тэр лүү нохойн мөр сүлжилдэн гардаг нь үнэхээр гайхаж баршгүй. Чих, нүд, хамар хүрэхгүй газар мэдээ авалцдаг нэг арга нохойд байна даа гэж улс амьтан боддог болж, нээрээ чиг, улай зулгаах гэж хаа хамаагүй холоос нохой хүрч ирдэг нь хачин байж бил ээ! Айл тосгоны зарим таних нохойг үзэхэд, арван хоёр, арван таван модны газраас хүрч ирсэн байдаг сан. Өвлийн эхээр адуу морь үхэх нь их байсан цаг нохой жигтэйхэн таргалж, чоно хүртэл халдаж чадахгүй, нохойн найрлаж байхад ойртохын аргагүй болоод ирснээ, морь тоотон үхэж барагдаад ирэхэд нохойн өлсөх нь айхтар болж, чонын аманд орж эхэлсэн боловч, нохойн байдал нь өвс иддэг амьтнаас арай дээр байлаа. Тариачид, үнээгээ «арга барагдталаа» хайрлан үзэж, байшингийнхаа «дээврээр өл залгуулж», аль хэдийн харлан муудчихсан сүрэл дээврээ хуу татаж аваад, заримдаа шавар ваар дотор уураар баахан жигнэсхийгээд, үнээнийхээ тэжээл болгож өгдөг байж билээ. Тэр сүрэлдээ давс хольдоггүй, тэр цагт давс цөм улсын мэдлийн зүйл байсан учир үнэ маш их тул, элбэгийн цагт ч гэсэн тааруухан тариачид хоолондоо нэмэр болгон түүж иддэг нэгэн зүйлийн ногоог давслах арга тэр бүр олдож өгдөггүй байсан цаг. (Тургеневийн нэг зохиолд, нэгэн тариачин эр, өнчрөн хоцорсон нэг жаал охиныг өргөж авъя гэвээс, эм нь, бид өөрсдөө идэх юмаа давслах тэнхээгүй мөртөө юу? гэхэд нь давслалгүй идээд байж болно шүү дээ! гээд тэр өнчин хүүхдийг өргөж авахаар болсон байдаг гэж гардаг шүү). Хөл дээрээ тогтож чадах үнээгээ тэр зудын жил, амьтан нядалдаггүй байж, хөлөөсөө «бууж» услах гэж туухад нь шарваж ойчдог болоод ирэхэд нь услаад өргөн түшиж байж гэртээ хүргэж, дахиад л өнөөх байшингийн дээврээр «өл залгуулах» гэж оролддог байлаа. Тэг тэгсээр, «хөх нь ширгээд» ирэхэд л одоо горь алдлаа гэж, «өл залгаад» нэмэр алга гэлцэн, «хутга л хүргэх» цаг боллоо гэлцдэг байсан билээ. Турж үхдэгийн даваан дээр хутгалж нэрмэсэн үнээгээ бушуухан гэдэс дотрыг арилгаж, эвдэн салгаад «утаа авхуулдаг» гэж улаан зовлогыг чирч, утааринд өлгөөд, «аягүй үнэрийг» утаагаар дарах гэж оролддог байсан нь, тэр турсагын зовлого мах нь өнөөх муу ялзарсан тэжээлээс нь болж аягүй муухай үнэртэй болоод, хүн идэхийн аргагүй нь ялзрахаасаа өмнө тун хэцүү үнэртэйг утан дарж, баахан утаа шингээгээд чанаж иддэг байжээ.

	Тэр бол бас, утаж аргалаад идэх юмтай бас ч гайгүй байсан цаг. Түүнээс цаашлаад ирэхэд бүр ч хэцүүдэх байдал илэрхий болж ирсэн бил ээ?

	Үүнд надад нэг юм санагдсан нь, «гэдэс цайлгадаг» үнээгээ дор нь нядлахаас өөр аргагүй болсон байдал мэдэгдэхэд тариачин айлынхан их л гашуудал боддог нь санаанд орлоо.

	Эцсийн тэжээл тулгарч, «идэх юмгүй болсон үнээнд» эрцүүл «хутганы ир хүргэх» гэж шийдээд ирэхэд эмс бүгдээр «уй гашуу» болж бархиралдаад томчуулаа дуурайгаад хүүхэд багачуул уйдалдаж, цөмөөрөө «үнээгээ аргацаах» гэж эрэгтэйчүүдийг түдэж үз, үнээ маань бас гол залгана шүү гэж ятган үнэмшүүлэх гэж оролддог байлаа. Эрэгтэйчүүд тэр үгийг төдий л сонсохгүй, саалийн сав хоосон гэж ажмагц нэгэнтээ шийдсэндээ хүрэх гэж зүтгэдэг тэр үе нь, тариачин айлын байдалд тун хэцүү үе байсныг хэлэх үг олдохгүй, нүдээр үзэж байж сая хэцүүг нь мэдэж болно.

	Эр эм тариачид үнээ дээрээс чингэж хэл ам гарч хэрэлдээд, үнээг нядлах гэтэл гэнэт тэр айлын талхны хутга нь үгүй болчихдог байлаа!

	Эрээд эрээд огт олдоггүй! Эмс, хутгыг багачууд үгүй хийж орхисон байх гэж багачуулд түлхэхээр, эрчүүд тэр багачуулыг та нар яасан бэ? гэж зодож гардаг. Тэгээд ирэхэд багачуул, «ижий л далд хийж» орхисон гэцгээдэг. Эрцүүл эжийг нь шилэн хүзүүнээс нь базаж, хутганы хэрэг тулгаж элдэв хэрэг явдал гаравч, хутга ер олддоггүй.

	Арга ядахдаа айлаасаа хутга зээлдэх гээд очтол, айлынхны хутга нь бас үгүй болчхоод, эмс авгайчуул, талхаа хутганы оронцог нэг юмаар огтлон аргацаагаад, ёстой хутга нь цөм «үгүй» болчихсон байдаг байжээ. Тэгээд ирэхэд тариачин эрс, хутга үгүй болдгийн учрыг ухааран мэдээд, тосгоны цаад үзүүрийн нэг айлаас хэрэг болох нэг хутга олж аваад, нядлаагүй өнөө үнээгээ яаж эвдэн хувааж, хэнд гэдэс дотрыг нь, хэнд хаа гуя, шийр тэргүүтнийг өгч хуваалцахаар урьдаар тогтож, тосгондоо нэг дор хэд хэдэн үнээ нядалж, мах нь дэмий хаягдахгүйг бодолцож, өнөөдөр хэн үнээгээ нядлах вэ, хэн үнээндээ өл залгуулж чадах бол, дараачийн ээлж хүртэл хүлээн аргалах вэ? гэдгийг тогтдог байв.

	Чингээд, хутганы эрэл болж, нэг айлаас олоод ирсэн тариачин хүн, гэртээ хүрч ирээд, зуухныхаа амсрын төмрийн баас болчихсон тоосгонд хутгаа үг дуугүй билүүдэн ирлэж эхэлдэг байлаа. Байдал дүр нь тун аягүй муухай тул эмэгтэйчүүд айн сүрдээд өндөр дуугаар гашуудан уйлахаа байж, чимээгүйхэн нулимс дусагнуулан уйлалдаж гарахад, өнөөх тариачин эр, тэрүүнд нь зэвүү нь хүрч, улам аягүй муухай царайлтал, эх нь юм уу, зодуулан загнуулахаас айдаггүй өөр ямар нэгэн эмгэн, нүд далд нэг газар үнээгээ хайрлаж гашуудан үглэж байдаг байлаа. Өнөө тариачин эр, хутгаа бушуухан ирлээд, алган дээрээ хурц болсон эссэнийг магадлан үзээд, айлынхаа хүнийг дуудан элбэлцүүлэх гэж гардаг нь, муу үнээгээ яаран нядлахгүй юм бол, хутга хүргэхээс өмнө үхээд, улай болж нядалсан малын мах гэдгээсээ өнгөрөх ажээ.

	Тэгээд тэр тариачны байшин дотор эмс хүүхэд цөм аймаар чимээгүй болж гадаа хашаан дотор эрэгтэйчүүд муу үнээг нь дэлбэгээр хүлж байгаа нь дуулдаж гарна. (Дэлбэг гэж морин тэргэнд хөллөсөн морины урт жолооны нэр болой. Орч.) Тэгээд үнээг модон мунаар толгой руу нь буулгаж байгаа чимээ гарна. Тэгж мунадахгүйгээр тариачид бод мал нядалж чаддаггүй байж, тэгээд үнээний толгойг нь лүс лүс цохих муухай чимээ тасраад, тариачин эр, нэг залбираад, үнээнийхээ хоолой руу хутгаа шаадаг... Тэгээд цөмөөрөө чимээгүй зогсоцгоон, хөл нь хүлээстэй үнээ тийчгэнэн, хоолойноос нь цус олгойдож байгааг харж, нэг хэсэг аниргүй байснаа «тэвшээ аваад ир!» гэж хашхиралдаад, уг зүйл дуусан эмс тайвширч, өнөөх үнээнийхээ эвдсэн махыг гэр гэртээ аваачин утаа гарах яндан хулангүй хар байшингийнхаа таазнаас, тотгоны дээр модон дэгээ өлгүүрээс өлгөж утаа шингээдэг, шуюу утсан дүрэм үзүүлдэг байлаа. Үнэндээ Орелийн тариачид мах утаж чаддаггүй, утах удаа тохиолддоггүй байсан тул, турсага зовлогын дэндүү «өмхий үнэрийг аргалан» дарах төдий л утаа шингээдэг байжээ.

	Тэг тэгсээр байдаг үнээгээ идэж бараад, хоёр сарын арван хоёрт болдог Христосын Эх дагинын ариутгал дүйцэн өдөр миний өгүүлэн буй тосгоноо ахлагчийн ганц үнээ эзний хараат айлд хоёр үнээ үлдэж, морь гэвэл, дөчин өрх айлд наймын зэрэг үлдсэн нь, цөм энгийн хамжлага тариачных биш, тэдэнтэй нэгэн адил журмаар суудаг ганц хашаат харчуулын морь байжээ. Тэр хэдэн морь цөм ганц сүрлээр өл залгуулдаг тул, ямар ч ажил хийж болохгүй өргүүлдэг морь бөгөөд, цасан хунгарт шигэн ойчих тул, хунгараас ухаж суга татан гэр лүүгээ чирэхэд хүрдэг нь бэрх тул, худагт услахаар тууж аваачихын аргагүй хөөрхий байсан билээ.

	Үүнд адгуус мал өгүүлэхээ болиод, «зудын жилийн» бүх хэцүү бэрхийг аргалахын ч аргагүй, үглэж гэмшихийн ч байдалгүй хүлцэн өнгөрүүлж байсан төрөлхтөн гэдэг хүн ард яаж байсныг өгүүлэн үзүүлсүү.

	 

	 

	VI

	Тэр дөчин оны айхтар бэрх өвлийн үед хөдөө тосгоны хүн сэтгэл санаагаар ямаршуу байсныг би хэлж хараахан үл чадмуу. Гутран гонсойсон ч удаа бий, ядаж цөхсөн ч, ёолж ёхолсон ч зүйл бий, гайхмаар хатан зоригтой байсан явдал ч бий... цөм хүн цагийн байдлаар л болж өнгөрсөн хэрэг. Өөрөөр хэлбэл, зовлонгоо хүн бүр зан байдлынхаа дагуу өнгөрүүлж, тэр бүр байдал адилгүй. Гаднаас харахад, онцын зовсон байдал төдий л мэдэгдэхгүй тариачин айлын байшин байранд аж төрдөг байдал нь хэзээний туйлын зүдүү хэвээрээ, хөрчихсөн өндөр зуухнаасаа ер буудаггүй өвгөд өнөө л ёолсон ёхолсон хэвээрээ; байшин сууцанд нь өнөө л утаа өмхий үнэр, гаднаас дотогшоо хийсэн ордог цастай бахь байдаг хэвээрээ л; нүд нь утаанд улайчхаад, гэдэс нь дүүрч цүрдийсэн улаан нүцгэн, арай голтой балчир багачуулын сулхан гэгчээр уйлагнагчаа болж байгаа өнөө л хэвийн байдал үзэгдэвч, ерөөс Орел мужийн тосгоны өвлийн байдал хэзээ ч үүнээс ондоо өөдрөг байсангүй билээ л... Миний л үзсэн мэдсэн цагаас ийм л байдаг байлаа. Чингээд, зудын учир өгүүлэхдээ сэтгэлд минь ургасан ганц нэгэн онцгой юмаа л тус тусад нь өгүүлсүү.

	Юуны өмнө миний санаанд Васенка гэдэг нэг бие муутай жаал бүсгүй хүүхэд санаанд ордог. Түүний «тэнгэрээ түшин талиснаа» нь хүүрнэж гарах уу даа. Васенкийн эх нь манайд ноёны зарцын байдлаар байдаг тул, тариачныхаас өөр байдалтай ноёныхны тухай нэг хэдэн үг хэлсүү. Ерийн цагт тариачнаас зовлонтой гэж биеэ үздэг байсан ноёныхны байдал зудын үеэр тариачнаас арай дээр байжээ. Учир нь гэвэл, хувьдаа газар тариалангүй бөгөөд газрын эзэн ноёны гэрийн ажил хийдэг тэдгээр ноёныхон эзэн ноёныхоо хоолоор аж төрдөг учир эзэд нь өл залгуулдаг байлаа. Ерийн цагт эзэн нь нэг эр хүнд сардаа хар гурил пүү хагас, эм хүн пүү хорин пүнт, (таваас арван таван нас хүртэлх) хүүхдэд хорин пүү хагас, олгодог байж билээ. Өөр юу ч өгдөггүй боловч, давс хачир мэтийг өөрсдөө аргалан олдог ёстой бөгөөд аргацаадаг ч байлаа. Тэр зудын жил зарим газар ноёныхныг ихэд хохируулж, «сарын гурилыг болгосон талхаар таацуулдаг» болж, эр хүнд өдрийн гурван пүнт, эм хүнд хоёр пүнт, хүү охин хүүхдэд хагас пүнт талх олгодог болоод, ногоотой шөл чанасан буюу будаа агшаасан өдөр талхны хэмжээнээс тал хувийг нь хасдаг болчихжээ. Ноёныхон тийм болсондоо тун ч дургүй, яагаад гэвэл өнөөх «жингээр олгодог талхаа» тосгонд зутарч байгаа ах дүүтэйгээ хуваалцдаг байсан бөгөөд түүнийгээ «хөдөө гэрийнхэнд» туслах үүрэг гэж үздэг байжээ.

	Ноёныхонд мөн гэрийн зардас нарт арван нэгэн сарын 21-нд болдог Христосын Эх дагиныг сүмд оруулсан дүйцэн өдрөөс эхлэн сарын гурил талх бас л дан цэвэр гурил талхаар олгохоо байж, хольцтой олгодог боллоо. Тэр хольц нь идэхэд гэмгүй, их төлөв төмс хольж, хэрэв төмс дутвал, олсны үрийн шахмал шимэлдэг олголцдог байлаа. Тэр нь гашуун биш л юм бол, шинэдээ талхны амтанд нэг их муу болдоггүй билээ. Бүх манай гэр өрхийн дотор ганц л бидний хоолонд сайн татсан шигшмэл гурилын цагаан талх өгдөг, түүнээ гурилыг тусгайлан агуулах газар модон торхонд хадгалж, талх барих үед жингээр хэмжиж олгоод, цоожтой хадгалдаг байлаа.

	Тэр талх, ер нь тариачны нарийн гэгчийн идээ болдог дотроо амталсан идээтэй бялуу гэдэг боовноос амттай тул, түүнийг үл андах бидний багачуул, тэр талхаа идээд, тийм сайхан талх цадталаа идэж байхаар барахгүй, Фиделке гэдэг нохойгоо тэжээж байхад, тосгоны хүүхэд, олсны үрийн шахдас шимэлдэг хөхөж суудаг гэж бодоход сэтгэл зовмоор болдог байлаа.

	Өрөөл хүнийг боддог уу? гэж сударт гардаг зарлиг хүүхэд бидний сэтгэлд тусаж байсан мэт байжээ...

	Манай иддэг тэр «ноёдын талх» гэгчийг ганц хашаатны Аграфен дээр дурдсан шувуучин эмэгтэй өнөөх зүүд зөнгөөр зуд турхан болно гэдгийг анх ёрлосон хүн барьдаг байлаа. Давтан дурдвал, тэр авгай манайхнаас зайлан яваад өгөх эрхтэй боловч, хамжлага эр нөхрөөс гарсан хүүхдэдээ татагдаж, тэр хүүхдийн тоонд өнөөх «тэнгэр сахиусаа түшин талийсан» Васенка хүүхэд байсныг би одоо яаж тэр хүүхэд талийсныг өгүүлнэ.

	Аграфенын барьсан шигшээ гурилын талхыг гурилын жин дээр хөөж өссөн жинг нэмэн бодож авдаг байсан билээ. Түүнд «талх барьдаг» гэж жингээр хүлээж авдгийг хилсдүүлж байна гэж үглэдэг билээ. Тэгсэн ч тэдний аманд итгэдэггүй, талх хүлээж авахдаа, алт хүлээж авч байгаа юм шиг их нарийнаар тооцон боддог байж билээ. Талх бариач, гурилаас хулгайлан, хүүхэд багачуулдаа бин хийх гэж чимхдэг хэмээн тэдний «ижил» эрэгтэй эмэгтэй хүн, эзэн ноёндоо үргэлж хов хошуу залгуулдаг байсан учир, түлхүүр бариач авгай, тэр ховоор байн байн гэнэт нэгжүүл хийж, нэг удаа шувуучин Аграфенынхаас «дотор муутай» гэдэг дөрвөн настай Васенка охины дэвсгэрийн муухай хир даг болсон дэрэн дундаас «алгын чинээ зуурсан гурил» тэр өвчтэй жаалын ёолон хэвтэж байсан газраас олж билээ. «Юм зөөгөөч» байсан Агашка гэдэг жаал охин «мэдээ хүргэж» байсныг би санаж байна. Нэгжүүл хийсэн түлхүүрч авгай, тэр жаал охин Агашка, өнөөх Аграфентай цөмөөрөө ижийн өмнө зогсож, ширээн дээр нь эд мөрийн баримт болсон нэг атга зуурсан хөөмөл гурил, ноёдын талханд зориулсан гурилаас сэм авч, Васенкадаа бин хийж өгөх гэж байсан нь тавиастай байж билээ. Анна, Агашка хоёр Аграфенийг гэм хийснийг тулгаж, өнөөх нь үгүй гэхгүй, их зан гаргаж зогсоод, «зэвүүн муухай үг» хэлж байсан нь ямар зэвүүн юм хэлэв гэвэл, Васенка охиноо айхтар муухайгаар зүхэн харааж байлаа. Тэр жаал хүүхдийг тэгж муухайгаар харааж, үхэг хатаг гэж яаж болох вэ? гэж хэлж байсан. Тэгэхэд Аграфен ер огт дагахгүй, хумсаараа тохойгоо маажин,

	— Би төрсөн эх нь болсон хойно, хараахад яадаг юм бэ? Хараах байтугай алчихад яадаг юм бэ? гэж байлаа.

	— Алчихвал, шийтгүүлнэ дээ! гэж ижийн хэлэхэд,

	— Шийтгүүлэхэд чиг яадаг юм бэ? гээд байлаа.

	— Шийтгүүлбэл, өршөөл үзүүлэхгүй шүү гэхэд нь,

	— Өршөөлөөр би яадаг юм бэ? Танайд ингүүлсээр залхуу минь ч хүрч байна! гэж адран хэлүүт эргээд яваад өгсөнд хорьж зогсоосонгүй, ганц хашаатан хүн байсан нь, балар дээр цагийн «Ром улсын харьяат хүн» шиг барагтай юм халддаггүй байж.

	Тэгээд ижий, тэр атга хөөмөл гурилын хэргийг хэрэгсэхгүй болгож, түүгээр бүү цаадхыгаа дайран гомдуулж бай гэснээр ноёдын өргөөнөө зүйл дууссан боловч, талх барьдаг шувуучны байшинд үргэлжилсээр (арван хоёр сарын 5-нд болдог) Николай хутагтын дүйцэн өдөр сая төгсгөл болсон нь, дөрвөн настай тэр жаал Васенка нь шувуучны байшингийн дээврийн хөндийд тахиа шувууны өндөг даруулдаг шээзгийд осгочихсоныг олсноор төгссөн билээ. Васенкаг өнөөх л Агашка олсон нь, яагаад олов гэвэл, шувуучин эм тэр Агашкийг дээвэр дороос туу шувууны эзгүй хаячихсан үүр дотор тавиад мартчихсан чулуун өндөг түүгээд ир гэж явуулсан нь, дээвэр дор харанхуйд тэмтэрсээр, цан хүүрэг болчихсон мөчир дунд нэг хачин юм гарт нь торсонд айн цочихдоо уулга алдаад, байшингийн адар дээрээс доошоо шатаа ололгүй хий гишгээд, үүдний пингийн шал дээр ойчиж, дотогшоо гүйж орохдоо, «шувууны байшингийн дээврийн хөндийд, яндангийн хавилдуу хуурай мөчир дунд нэг аймшигтай юм сууж байна» гэж орж ирсэнд нас ахимаг нэгэн хүүхнийг дэнлүү бариулан явуулж үзвэл, өнөөх Васенка байжээ... Дан цамцтай, хөл нүцгэн хоёр жаалхан хөлөө өндөг дардаг тахианд шээзгийд дэвсэж өгсөн муу сайн даавууны үртсээр ороож, нэг тийм шээзгий байшингийн дээврийн тушаа ойртуулж, дотор нь ороод дээврийн сүрлийн дор дэвссэн мөчир түшээд осгочихсон боловч арай гол тасраагүй, байшинд оруулахад, нүд нь харж байсан боловч, «нойрмоглосон юм шиг» хачин харцтай байсан гэлцлээ.

	Байшинд оруулмагц, ноёны өргөөнд хэл хүргэж, хатанд айлтгуулсанд цөм хирдхийн цочиж, хүн бүр санаачилгаа хэрээрээ үзүүллээ. Тэр үеэр бид өглөөнийхөө цай уугаад, ижий, цайны аягыг угаах том тавагт хийж угааж байсан үүнд, олон аяганы дунд хүний үлдээсэн цай хийсэн гүц, хоёр ширхэг чихэртэй байсан нь, уг хэвшлээрээ хүүхдийг асрагч өрлөг эх, идээ будааны түлхүүр баригч хоёрт оноостой зүйл байсан хэдий боловч, ижий, тэр мэдээ сонсуут, шувууны байшинд тэр үлдсэн цай аваачиж өг гээд өөрөө тэр лүү яаран одвоос, олны сандан мэндэн бужигнаж байсны далимаар хүүхэд бид бас олны дунд хутгалдан дагаж орлоо.

	Тэгээд харахад маань, манай ижий, хэдэн авгайн хамт өнөөх осгосон жаалыг өвдөг дээрээ тэврээд вандан дээр сууж байгаа Аннушкийг тойрон зогсоод, ижий бөхийгөөд, Васенкийн аманд амны бяцхан халбагаар цай цутгах гэж оролдож байлаа.

	Тэр үед би яг тэдний дэргэд нь тун ойрхон байсан тул, ижийг халбагатай цай тэр жаалд балгуулах гэж оролдсоор зөөг болсон нэг бяцхан халбага цай Васенкийн аманд нь хийгээд орхихыг үзлээ. Жаал охин, тэр цай залгисан шиг болсноо гэнэт уруул аманд нь хөөс сахраад, өнөөх залгисан юм нь огиулан гарч, хоолойд нь нэг юм ходхийж дуугарах шиг болоод, гэдэс нь хоржигноод явчихлаа.

	Тэр хүүхдийг барьж байсан Аннушка гараа суллаад, ижийн өөдөөс цочсон нүдээр нэг харчхаад, 

	— Амь нь хагацаж байна! гэж шивнэсэнд яаран сандан ижийн шүтээний гүнгэрваанаас Митрофани хутагтын хилэн малгай авчруулаад, Васенкийн толгойд өмсгөтөл, хэдийн амьсгалаа хураачихсаныг олж мэдэв. Тэгсэн чиг, өнөөх өлзийт малгайг өмсгөөд, Аннушка, нөгчөөч жаалыг тэр малгай өмсөөстэйгээр нь байшингийн буланд өлгөөстэй байдаг шүтээний дүрийн дор нь вандан дээр тавиад, «сүнс нь угаал хийг» гэж дэргэд нь бяцхан шанагатай ус тавилаа.

	Тэр бүгд нь надад уяралтай бөгөөд сонирхолтой байсан учир нь гэвэл, хүний бие сүнс хоёр хагацах гэгчийг урьд өмнө үзээгүй тул, тийм амархан хагацчихдаг юм байна гэж ер санаагүй байсан билээ.

	Аграфен тэр үед эзгүй, бас амьсгалаа хурааж байсан ядуу дүүгээ, цэргийн ар гэр болсон эмэгтэйг эргэх гэж тосгон орсон байлаа.

	Ижий, Аграфены хойноос хүн явуулаад өөрөө гэртээ харьсанд би хүний нүдэнд үзэгдэлгүй сэмхэн хоцорч, шувууны байшинд үлдлээ.

	 

	 

	VII

	Чингэж, «хүний сүнс нь зайлан гараад, чухам хаашаа ч очсоныг хэн ч үздэггүй» тэр тохиол миний сэтгэлд нэг насаар мартагдахгүй хоцорч, чимээгүй Васенкийн чимээгүй «нас барсан» нь өөдөөс нь өөлөмгүй гэж сэтгэн бодож явдаг миний хайртан дотно хүнийг их л буруушаан зэмлэлтэй юм болсонд галууны үүр тавиастай буланд хоргодон ороод Васенкийг тэсгэлгүй өрөвдөж нэнд гашуудан уйллаа... Урьд энэ байшинд өдөр дунд ороход, зуух нь галлаж, их л халуун бүгчим, тун сая барьсан талхны үнэр ханхийж, ширээн дээр цагаан юмаар бүтээгээстэй талх өрөөтэй, шээзгийд галуу ганганаж, тахианы ангаахай шулганалдаж, Аграфен эзгүй, ганц хүлцэнгүй тэвчээрт Васенка л муу сайн юмаар хучаад муухай дэвсгэр дээр хэвтэн, чимээ аниргүй, гомдол таслалгүй харж байдаг сан. Заримдаа гэнэт

	— Ээж алга аа, яваццоон! гээд мөн аанай чимээ аниргүй болж, нам гүм хэвтэж байдаг сан.

	Одоо бүр аниргүй болоод үүрд чимээ гарахаа байчихлаа. Одоо амарсаан. Тэгэвч, байшингийн дээвэр дор осготлоо хэчнээн зовсон бол! Яасан чиг айхтар юм бэ дээ! Тэвчээртэй гэгчийн хэвтэж байдаг дэвсгэрээсээ босоод, яах ч гэж тэр хүйтэн дээвэр дор авиран гарч, тасхийм хүйтэнд осгох нь ямар ч ухаантай юм билээ дээ?

	Энэнд лав нэг далдын учир бий дээ гэж нутад бодож байтал минь, гаднаас хүйтэн уур хаалгаар савсуулан оруулж бэлэвсэн эм Аграфенын хүрч ирэхэд миний тэр бодол бүр ч баттай боллоо.

	Нас барсан жаал охиноо дэргэд нь бужигнаж, шүтээнийхээ дор тэр жаалыг аятайхан тавих гэж байгаа хүнийг нэг харчхаад, царайд нь ер огт зовуурь мэдэгдэлгүйгээр, шал өмнөө тийшээ зуухын зүг очоод гараа ээж эхэлтэл, хөх туузтай хүүхдийн цамц гартаа бариад ижий орж ирлээ. Аграфеныг хараад, мөрнөөс нь бариад, өнөөх нас барсан жаалын зүг ууртайгаар зааваас, Аграфен нэг харчхаад бас юм дуугарсангүй.

	— Чи харав уу, үгүй юу? гэж ижийн зандаж асууваас сая нэг юм дуугарч уцаарлан,

	— Үзэлгүй яах вэ!.. Үзээд л байна! гэхэд нь,

	— Чиний хүүхэд биш юм уу? гэтэл,

	— Минийх байлгүй. Тэгээд яагаа вэ? Минийх байгаад одоо яах вэ, тэнгэр сахиусных болог. Тэнгэр нэгэнт татаж авснаас хойш, болох нь тэр гэлээ.

	— Чи яасан өрөвдөхийг мэддэггүй юм бэ?

	— Мэдэхгүй байхад яадаг юм бэ?.. Мэдээд мэдээд яах вэ, тэнгэр нэгэнт хураан авсан хойно, яах вэ, тэнгэрийн тааллаар л болохоос гэхэд нь ижий толгойгоо сэгсрэн, Аграфенын зүг хуруугаараа занаад, Митрофани хутагтын малгайг элгэн дээрээс барин гарч одмогц, Аграфен өнөөх гурван хүүхнийг тэврэн хумьж аваад, хаалганы зүг түлхэн,

	— Холд хар эмс, арил! гэлээ.

	Би огт хөдлөхгүй байж байлаа. Аграфен, ер намайг харсангүй. Васенкийн дэргэд очоод, хуруугаа шүлстээд духан дээрх хув шар үсийг нь засаад, гэнэт нэг зогьсох шиг болоод, вандан дээр суун нулимс асгаруултлаа, дороо нүүрээ нэг муухай даавуугаар арчаад буланд байж байсан шээзгийн зүг очтол, намайг буланд байж байгааг харчхаад, баахан гайхсан мэт байдал мэдэгдэвч юм дуугарсангүй, тэр шээзгийгээ уудлаад ам даавуу, утас хуруувч гаргаад, ширээний дэргэд очиж эсгэх гэтэл, гаднаас Агашка хүүхэн гүйн орж ирээд, миний ижийг Васенкад өмсгөх нөгчигсдийн хувцас бүтээлэг явуулна гэлээ гэхэд нь хариу юу ч дуугаралгүй, өнөөх утас хайчаа даавуундаа боогоод, шээзгийдээ хийтэл, дээр нь бөхиймөгц цорхиртол уйлж орхисонд би айн эмээн дэргэд нь хүрч ирээд, өөрөө бас уйлан, хүзүүг нь тэвэртэл, намайг түлхэн зайлуулж,

	— Битгий ноцоод бай! Битгий ноцоод бай! гээд дахин уй гашуу боллоо. Дэргэд нь үлдээхээсээ айдас минь хүрээд, Васенкийг нутаглуулах гэж хүн бүр завгүй байгаа гэртээ харивал, хүн бүхэн дор дороо нэг юм хийж, ижий, Васенкийн оршуулах өмсгөлд зотонгоос хэмжин тайрч, хүүхнүүд миний урьд өмнө үзээгүй тэр нөгчигсдийн хувцас «шидэн оёж», ижий хүүхэн тус туст нь заавал «шидэж оёорой» гэж захин сануулж байлаа.

	Бусад цагт шидэж оёвол буруутдаг мөртөө, энэ тухайд яагаад шидэж оёх болж байгаа юм бэ? гэж их л сонирхон асуувал, үхсэн хүний хувцас хэрэглэлийг шидэн торгохоос шаглан оёж болдоггүй юм гэж хэлж өглөө.

	Тэр үед би, юм сонирхон сонсож мэдэж авдаг хүүхэд насандаа байгаа тул, үзээгүй юм болгон тун сонин байж билээ.

	Би хэдийн «нөгчигсдийн өмсгөл» гэж сонссон боловч, ер үзсэн удаа үгүй бөгөөд нэрийг нь сонсоход аягүй зэвүүн юм санагддаг байлаа. Тэгээд, тэр юм оёж байгаа үйлчийн өвдөг дээр овоолоостой байгаа зотонг яаж тэр өмсгөл болдгийг олж ядаад шидэж байгааг нь харсаар байдлыг олж үзлээ. Хүүхнүүдийг хоолоо идэх гээд гарах завсар өрөөнд нь жижүүрлэж байсан Роська гэдэг жаал хүүхэн, тэр Васенкийн өмсгөлийг хэдрээд, манай хүүхдийн өрөөний үүдэнд зогсон үзэгдсэнд би анхан баавгайтай бүжиж яваа ямаа болдог жүжигчин гэж бодсоноо, өнөөх нөгчигсдийн өмсгөл гэж танимагц айн цочиж, нэг их муухайгаар орилоод томчуудын зүг гүйн очиж билээ.

	Васенкийг тэр шидэж торгосон оршуулах өмсгөл углаастайг би үзсэнгүй; орой унтахдаа сонсвол, тэр байшингийн дээвэр дор яаж орсныг улс хэлэлцэж байсныг олж сонслоо. Аграфен гэдэг эхээс нь буюу муухай зангаас нь л болж (гэж ахлагч эмэгтэй Домна эжийд мэдэгджээ), Эзэн ноёны талхны хөөсөн гурилаас охиндоо авдаг гэж хүнд бодуулахгүй гэж бардагнаад, талх зууханд болтол, борчуулын байшинд очоод бай гэж Васенкийг хөөж гаргаад, өөрөө тосгонд байдаг дүүгээ эргэх гэж очоод, бумбадаж баахан удсан тэр завсар Васенка нь борчуулын гэрт орохоос пин үүдэнд нь мөргөдөг цагаан тугал бий гэж зүрх алдаад, дээврийн дор авиран гарч, өндөг дарах үүр дотор хоргодоод осгосон байж гэнэ билээ.

	Васенкийг оршуулаад, Аграфеныг ер уцаарлаж загнасан ч үгүй, тэр байтугай Васенкийг оршуулаад ес хоног нь болоход Аграфенад нөгчигчид зориулан хуймаг хийж иддэг хэрэглэлд нь гэж хагас пүү гурил олгоод, есөн настай хүү Егоркатайгаа оршуулдаг газар очоод ирэг гэж морь чарга олгохоор болсонд Аграфен тэр гурилыг аваад тосгонд суудаг дүүдээ аваачиж өгөөд морь унаа хэрэглэлгүй, хүүтэйгээ тэр өдөр салхи шуургатай хүйтэн байсан боловч, явган явна гэж зүтгээд явчихсан билээ.

	Өглөөгүүр яваад, гэрэл гэгээ тасраагүйд буцаж ирсэнгүй. Тэгтэл, шуурга улам ширүүссэн тул, эх хүү хоёр, нэг дуганчийнд шуурга зогсохыг хүлээн хоносон юм бил үү гэж улс боджээ. Гэтэл, хойд өдөр нь лам дуганч нарынхаар олдсонгүй, хожим олдохдоо, нэг бяцхан жалгад эх хүү хоёул тэврэлдэн суугаад осгож үхсэн байлаа.

	Бодвол, гэртээ харьж яваад зам алдан төөрсөн бололтой. Гэвч, зарим хүн, Аграфен, хүүгээ хамжлагаар үлдээхгүй гэж зориуд осгуулсан байх гэж боддог байсан үүнд, үнэн худлыг тэр тухайд олохуйяа бэрх бөгөөд нөгчигсдийн оршил дээр босгодог загалмай дээр бичээс хийлгэхэд Меркури, дуганч, омогт Аграфены үр хүүхэд сэлтийн оршил дээр босгосон загалмай дээр «Тэнгэр дур өчигсэн сүнс» гэж бичжээ.

	Тэр нь чухам юу гэсэн утгатай үг болохыг хэн ч ухааран, нарийн утгыг мэдэж чадаагүй боловч, цөмөөрөө, «лав нэг л учиртай үг» бичсэн байх гэж боддог байлаа.

	Чингэхэд, Меркури дуганч, «хн» гэж дугараад, толгойгоо их л учиртай дохихоос биш, хүн ухаармаар юм тайлбарлан хэлж өгдөггүй байж билээ.

	Васенка, Аграфен, Егорка гурвын үхсэн нь манай тосгонд тэр зуд турхан бүхий өвлийн элдэв явдлаас анх удаагийн эмгэнэлт нэгэн зүйл болсон билээ. Тэгэвч, тэр гаслалт явдал битүүхэн болж өнгөрөөд, «тэнгэр мэдэхээс биш» гадагш задруулсангүй.

	Миний санаанд ордог бусад явдал бол, энэ шиг хаяанд маань болсон явдал хараахан бус билээ. Түүнийг өгүүлэхийн завсарт бас газрын зальхай эзний тухай нэгэн хэсэг юм өгүүлсүгэй.

	 

	 

	VIII

	Тэр газрын зальхай эзэн бол, өөр хүн огт бус, өнөөх Алымов хошууч гэж дээр цухас дурдсан хүн мөн. Хүн, түүнийг нэр алдраар нь дууддаггүй, гагцхүү цолоор нь л «хошууч» гэж нэрлэдэг байлаа. Нас залуу, гон бие, гозон толгой, дал мөр өргөн, чийрэг сүрхий эр, хоёр тийшээ сэрвийсэн өтгөн гэгчийн хар соёо сахалтай, баахан өөд муутай хөнгөн шингэн зантай учир, ангасан дэлхийд хур хайрлахыг тэнгэрээс гуйж ган тайлах мөргөл хийхэд далайн цэргийн дарга хөршийг тэр зан аашаараа жигшүүлж орхисон хүн юм шүү дээ.

	Алымов, цэргийн нэг хороонд алба хааж байгаад, нэг хэрэг «учир» гарч, албанаас халагдсан байжээ. Тэр нь бас нийгэм олонд нэг учир нажиртай хэрэг байсан бололтой. Юу вэ гэвэл, манай эцэг эх, Алымов хошуучийг хүнтэй танилцуулахдаа нэр гуншныг нь өндөр дуугаар дуудаад, «нэг юманд холбогдож, халагдсан хөөн» гэж нам дуугаар нэмэн хэлдэг байв. Тэр хошууч эхнэргүй гоонь бөгөөд дандаа л «аз эрж явдаг эр байж» өөрөөр хэлбэл, гэрлэхэд ашигтай чинээлэг хүүхэн эрэн хайж, чингэж учраа олохын янар ганцаараа бяцхан тосгондоо таван өрөөтэй нэг тааруухан байшинд суудаг тэр орон хашаа нь, уг байдал, эх нь босгон байгуулж өгөхдөө, язгууртан тайж хүний орон хүрээний шинжгүй, ганц хашаат төрийн харчуулын байдалтай буюу үүдэн тал нь жимс модноос өөр ямар ч мод байхгүй жимст модны хүрээлэн тийш харсан бөгөөд нөгөө гурван тал нь пин, саравч, пүнз мэтийн элдэв аж ахуйн барилгатай хашаа дотор байжээ.

	Тэгж байшин хашаа барихыг манай тэр хавь нутгийнхан «хүрээлэн барих» гэж нэрлэдэг бөгөөд нэг сайн нь гэвэл, хашаа байшингийн эзэн хүн нүдний өмнө харьяат хүн мал нь цөм байшингаас харагдаж, нүдэн өмнө байдаг ашигтай боловч, тэдгээр хүн малаас өөр юу ч харагдахгүй битүү байдаг ажээ.

	Тэр учраас, салхи жавар нэвтрэхгүй, битүү дулаахан, хамаг юм гар дор нямбай боловч, маш залхуу хүрч уйдам байдалтай ажээ.

	Алымов, албанаасаа халагдаад хэдэн жил тэр хашаа хороондоо сууж, бяцхан аж ахуйгаа нямбай эзэмшиж, ажилдаа сайн чамбай газрын эзэн ноён бөгөөд «гэрлэх хүний» байдалтай түүнд хэрэгтэй юм болгон хүрэлцээтэй байжээ. Миний өрлөг эхийн огт мартагддаггүй мэргэн үгээр тэр «гэрлэх, гэдэг амьтан» нэг бодоход барагтайхан эр, нэг бодоход ч бааштайхан эр бололтой» газрын эзэн ноёдын олонхын адил, албат хамжлагаа сүрхий чандлан баримталж, өчүүхэн юманд сүрхий ширүүн байтугай харгис хатуугаар шийтгэдэггүй, «сайн ноён» гэж хэлүүлэн алдарших дуртай тул, «харьяат хүндээ магтуулж, тосгондоо өөрийнхөө харьяаны хүнээс айж зовохгүй суух юм сан» гэж хүсдэг бөгөөд тэр хөтөлбөрийнхөө хагас хувийг л биелүүлж чадсан нь, гэр орондоо өөрийнхөө харьяаны хүнээс айж сэжиглэхгүй санаа амар суудаг боловч, магтуулан хэлэлцүүлэхэд хүрээгүй, харьяат ард нь эзнээ «ховдог мангаа» гэдэг байж.

	Уг нь маш хариг нарийн тул, тэр дэндүү нарийлдгаасаа болж эхнэр аваагүй, гэрлэх санаатай нэрийдлээр нэг газрын эзнийхээс нөгөө газрын эзнийд айлчлан хэсэж, «бэлтгэгч» гэдэг нэртэй анч нохойтойгоо, тэргэндээ хөллөдөг гурван морьтойгоо, тэр морин тэрэгнийхээ дэлбэг жолоо баригч дэлбэгч хөтөч Валеткатайгаа айл зайж, хүргэн болох зочны байдлаар зочлуулж явдаг хүн байлаа. Өнөөх нохой нь явсан газраа идэх юм хаа байгааг андахгүй тун мэдэгдэлгүй хулгайлан идэхдээ сүрхий чадамгай нохой байжээ. Алымовын тариа нь манайхны нэгэн адил, тэр жил огт ургасангүй тул намар тарин өвөлжүүлэх тарианд хэрэглэх хар будаа өөртөө, мөн харьяат тариачиндаа өгч тариулахаар худалдаж авах хэрэг гарчээ.

	Чингэхэд нэлээд зардал орохын дээр, хойшлон орхигдуулж болохгүй зүйл байсан боловч, Алымов нэг арга олж, яг тариа тарьдаг цагаар гадагш өөр газар явж, хүйтэн болж, газар хөлдөөд хярмаг цас орсон хойно буцаж ирээд, харьяат тариачнаа зуд турхны үеэр хоосон хаяад явсан гэж хэлүүлэхгүй гэж тариачиндаа сэтгэлийг нь тэжээж ингэж хэлж гэнэ ээ:

	— За, та минь би намар тарих тариа та нартаа олох гэж яваад олсонгүй. Та нар яаж ийж нэг дөнгөж үз. Харин хавар тарих хар будааны тун сайхан үр олж арван четверть авлаа (Нэг четверть гэдэг нь гурван зуугаад килограмм орчим болдог байжээ) Димитровкоос намар чирэхэд зам горьгүй байсан. Одоо чаргаар явах зам гарахад таван чаргатай очиж, нэг морин чарганд хоёр четверть ачаад ирээрэй. Миний агуулахад хураан хадгалаад, хавар, тэнгэр мэдэг, миний газар, мөн та нарын газар тариа цацаад үзнэ дээ. Үнэхээр сайхан юм болно доо гэхэд нь тариачин эрс, сайхан болж магадгүй гэж хэлэвч, дотроо бодохдоо, энэ лав худлаа шааж байгаагаас зайлаа гэж үү? Энэ ховдог мангаа нэг л бантан хутгаж байна даа! гэж бодоцгоосон боловч, яваад, өнөөх хавар тарих хөх тариаг нь аваад иржээ.

	Тарьж болох эсэх, чухам ямар будаа тариа байгааг нь мэдэхгүй тул, тушаалыг нь тун дургүй гүйцэтгэжээ.

	Өнөөхийг нь ачиж ирээд, морио чарганаас мултлаад, орой болсон тул, будаа тариагаа чарга дээрээ хонуулж хойд өдөр нь чарганаасаа буулгах гэж иртэл, эзэн ноён нь тэнгэрийн хишиг болох тэр хөх тариаг цөмийг нь бузарлах гэж байлаа.

	«Эдийн засгийн нийгэмлэг» гэдгийн бүтээл хэмээх номд, тарианы ургацыг сайн болгох гэвэл, адуу малын баас өтөг устай зуурч, тэр усанд тариа дэвтээгээд хатаавал, тун сайн ургана гэж үзсэн байж, тэгээд тэр ховдог мангаа, малынхаа байшинд хоёр том гэгчийн тэвшинд дайтай хайрцаг хийлгээд, адууны хомоол зэргийн малын баас усанд дэвтээн нялцайлгаад, тариаг тэрүүн дотор хийгээд гаргаж хатаа. Тэгээд агуулахад хий гэж тушаажээ.

	Тариачин эрс их дургүйцэж, шал дэмий юм гэж, «сайхан юм ийм муухай юманд дэвтээн бузарлах» гэж тун дургүй боловч, эзний тушаал тул яахын ч аргагүй, өнөөх «ховдог мангааныхаа» тушаалаар тариагаа дэвтээгээд хатаасан хойноо агуулахад нь хийж цоожлоод, түлхүүрийг нь ацарч, шүүгээний нь дэргэд туурганд хадааснаа өлгөж өглөө. Тэгтэл, өнөөх ховдог мангаа нь гурван морио чарганд хөллө гэж тушаагаад, Бэлтгэгч гэдэг нэртэй нохой, Валетка гэдэг нэртэй хөтчийгөө аваад, өвөлжингөө авгай сонгон айлчлах гээд яваад өгчээ. Чингэж айл хэсэхэд нь, амьтан их л таашаан хүлээж, «тариачнаа сайхан чадчихсан» тун чиг нарийн заль хэрэглэснийг нь сонирхоцгоож билээ.

	Тариачнаа яаж чадах нь вэ? гэвэл, хавар тарих хөх тариаг малын баас өтөгтэй усанд дэвтээн бузарлаж орхисон тул, идэх гэж хулгайлах хэрэг гарахгүй, бузар гэж жигшээд халдахгүй арга хэрэглэсэн байжээ.

	— Өвөл тариачин тань юугаа идэж онд орох юм бэ? гэж тэр хошуучаас асуухад,

	— «Та минь, тэдний хойноос санаа зоволтгүй! Яаж онд орохыгоо тэр чинь андахгүй улс. Би тэднийг гаргуунд нь гаргаж хаячихсан хүн биш шүү. Та минь ээ! Дөнгөж хавар болтол хүлээх юм шүү... Та нар хавар болтол нэг арга олж үзээрэй гэж би захисан шүү. Тэдний тухайд бүү санаа зов. Дөнгөж орхих вий гэхэд нь цөм их л сонин хачин арга хэрэглэж дээ гэж шохоорхож, уран ухаан санаатай нэг нь, тариачин эрс нь агуулахад нь хүрч ирээд, малын баас шээсэнд дэвтээсэн өмхий тариаг үнэрлээд, тариа байсан ч идэх аргагүй юм байна гэх байх даа! Нээрээ чиг инээдтэй юм байна шүү! Өмхий бузар гээд л өөр нэг аргаар дөнгөж амь зуухаас даа гээд яваад өгөх вий! гэж хачирхан бодоцгоодог хүн ч байлаа.

	Тэгээд улс тэр Алымовыг нэг буруушаах жигшихгүй, тэр ховдог мангаа шинжээ үзүүлсэн түүний нь их л инээдтэй хөгийн юм боллоо гэж ирэх тухайд нь дайлан зочилдог байсан үүнд тэр хошуучийг тийнхүү айл хэсүүчлэн явж байгааг нь түр орхизноод, «дөнгөх болоход» хүрсэн нөгөөдүүлийг яаж чухамдаа аргацаан дөнгөж байсныг өгүүлсүгэй.

	 

	 

	IX

	Христос тэнгэрийн мэндэлсэн дүйцэн өдрийн өмнө хүн хүнээ иддэг боллоо гэсэн үг дуулдлаа. Уг нь 1892 онд хөдөө тосгоноор чингэж ярьж үзсэн боловч, одоо тосгоны ахлагч болон бичээч нар сонин үздэг болсон тул тийм явдлыг юу гэж үздэгийг мэдэх бөгөөд худал зүйлийг төдхөн биш гэж байдаг бол, тэр үед байдал шал өмнөө байжээ. Гаднаас ирсэн ямар нэгэн хүн, улс амьтан идэх юм олж ядан цөхөхдөө хүн алж, үнсний ваарт чанаж болгоод иддэг боллоо гэж ярьдаг байж, их төлөв эх болсон хүн үр хүүхдээ өрөвдөөд тэгдэг гэж хэлэлцдэг нь, өөрийнхөө хүүхдийг идэх юм үгүй өлбөрч зовоход нь сэтгэл үл түвдэн, өөр хүний хүүхдийг гэртээ мэхлэн оруулж хутгалаад, махыг нь чанаж, хүүхэд багачуулдаа шөл гаргаж өгдөг байна. Тийм тийм тосгонд гэж ойр хавийн тосгоны нэр барьж, тэгж тэгж хүүхдээ хүний махаар өл залгуулсан гэлцдэг байлаа. Манайхнаас арваад модны газар буй нэгэн тосгонд нэг авгай, дөрвөн хүүхдээ өлсөж зовж байсныг сэтгэл чилэн тун тэсэхийн аргагүй болоход орой харанхуйгаар (тэр үед ядуу айл, хөдөө тосгонд гэрэл дэн барих аргагүй, харанхуйд суудаг байсан үе) багачуулаа:

	— Хүүхэд минь, хонгор минь, та нар унтаж үз. Унтвал тань, би өглөө мах чанаж өгнө гэж гэнэ.

	Тэр эмийн их хүүхэд нь үгүй ядуугийнхаа зовлон мэдэх сүвтэй болж байсан тул, эхээсээ:

	— Ижий, мах хаанаас олж чанах юм бэ, та чинь? гэж гэнэ. Тэгэхэд эх нь,

	— Хаанаас олдог нь та нарт хамаагүй. Яаж ийж нэг л унтаж үз. Би айлаас гуйж, эс олдох юм бол, чонын амнаас ч гэсэн суга татаж, үмх мах олж аргална гэж гэнэ.

	Өнөө жаал бүсгүй хүүхэд, харанхуйд ижий маань яаж чонын амнаас мах булааж зүрхлэх бил ээ? гэж бодоод,

	— Хэцүү еэ, ижээ! гэж л дээ. Тэгэхэд эх нь,

	— Хэцүү гээд яах вэ. Та нар унтаж үз! Унтахгүй гаслаад гэгээд байхад тань над хамгийн хэцүү нь тэр байна! гэж гэнэ.

	Тэр бол яг Христосын зул сарын хорин тавны шөнө юм байж.

	Тэр авгайн хүүхэд нь жил дараалан гарсан тул, хамгийн их нь дөнгөж тавтай, бусад нь нэг нэг дүү. Хамгийн бага нь хөхүүл юм байж, өлөн эхийнхээ ширгэчихсэн хөх хөхөөд хөхөөд юм гарахгүй тул, хамгийн хэцүүдсэн амьтан тэр жаал, чүү чамай нойтон голтой нэг амьтан байж л дээ. Ганц хөхөөр байдаг тэр нярай хүүхдийн өлбөрч үхэх нь өнөө маргааш болсон тул, эх нь түүгээрээ нөгөөдүүлийнхээ өл залгах аймшигтай санаа төрсөн түүнийг улс яаж хэлэлцэж байсан тэр ёсоор нь уламжилсугай.

	Тэр авгай хүүхдээ аргадан чимээгүй болгоод, хоосон нойтон хүүхэд нь унтмагц, муу сайн даавууны өөдсөн дотор чичирч байсан хамгийнхаа бага хүүг өвөр дээрээ аваад, хөхөө аманд нь хийж, дэргэдээ ширээн дээр талх зүсдэг хутгаа тавиад байтал, өнөө өлбөрөн тамирдсан жаал хүү, хэдий туйлын ядруу боловч, хөхийг нь шимээд, ширгэчихсэн хөхөөс сүү гарахгүй тул, бяцхан уруулаа тамшаагаад, хөхөө орхиж, нарийхан муу дуугаар орилоод эхэлтэл эх нь хүзүүг нь гижигдэн өлийлгөөд, нөгөө гараараа хутгаа шүүрэн, хоолойг нь тас огтолчихсон гэнэ.

	Тэгээд, хүүгээ алчхангуут тэвшинд хийгээд, үе мөчөөр нь салган эвдэж, хоол чанадаг шавар ваартаа хийгээд, талх барьдаг хөндий зуухан дотроо чанах гэж тавиад, гэдэс дотрыг нь зуухныхаа аманд үнсэнд түлээд, ширээ тэвш хоёроо угааж цэвэрлэсэн хойно их охиноо сэрээж,

	— За, энэ зуухан дотор ваарт та нарт шинэ мах олж чанаж байна... Болсон хойно нь гаргаад, цөмийг нь идэж, юу ч битгий үлдээгээрэй. Дуулав уу чи? гэхэд нь тэр охин,

	— Махтай шөлтэй болоод байтал ижий минь, та айлаас юм гуйх гэж явах гэдэг тань юу бил ээ? Чанаж байгаа махнаасаа идэлцээч дээ гэхэд нь эх нь гараараа зангаж,

	— Үгүй, би идэхгүй, та нар минь л идэцгээ! гээд хаалгаа хөлөөрөө түлхэн нээж, яваад өгч гэнэ.

	Өнөө хүүхэд, зуухан дотроос мах чанасан ваарыг бариулаар барин гаргаад, дүү багачуулаа сэрээж цөмөөрөө ширээ тойрон сууж идэж гарсан гэнэ.

	Тэгээд, муу дүүгээ юу ч үлдээлгүй идэж орхих юм санж, бараг идэж дусах шахаж байтал, нэгэнд нь нь өнөө жаалын гар бил үү, хөл нь шалз чанаж амжаагүй тэр хэвээрээ дайралдсанаас «хүний мах» идэж байгаагаа сая ухаарч, байшингаасаа санд мэнд гүйн гартал үүдний пинд эх нь сүрэл дээврийн буулгасан сараалжин оройноос нь олсоор хүзүүгээ боомилон дүүжлээстэй унжганаж байжээ.

	Өөр нэг тосгонд хэдэн «зээ охин жаал нь эмээгээ идчихсэн» хэрэг гарлаа гэж хэлэлцлээ.

	Энэ хоёр зүйлийн сониныг хатангир гарт Ефим гаднаас сонсож, тосгоныхондоо гайхуулан гэлмэгдүүлж ярьсан билээ. Тэр Ефим бол, бусдаас онцгой сонин байдалтай хүн байсан билээ. Хүн түүнийг цөм «өршөөл үзсэн хүн» гэдэг байсан учир нь, дээр цагт, урьдын эзэн ноёныхоо үед нэг их нүгэл хийсэн нь, Христосын шашны Улаан өндөгний дүйцэн өдрийн эхний өдөр түй өргөж ариутгадаг исгэлэн талх сэм хулгайлж, бусад хүнд хувь өгөлцөлгүй ганцаараа идэж орхиод гурван жил шөрмөс нь татаж атираад, ноёны нь хатан эргэл мөргөл хийж, Ефимийг авч арилгасан орон хийдийн газар мөргүүлсний ачаар хир хилэнц нь арилж, «Тэнгэр өршөөсөн» тул, шөрмөс татах нь болиод, цээрлэх тэмдэг болж гар нь хатчихсан тул, ямар ч ажил хийж чадахгүй болчхоод нэг газар тогтмол суудаггүй, орон хийдээр «эргэл мөргөл хийж, юм зөгнөж явдаг» хүн болж, ярихдаа сүрхий боловч, дэмий юм их ярьж, худал хэлэхдээ ер зовохгүй, тэнгэрээс өршөөл үзсэний шинжгүй худалч байжээ. Жаал хүүг эх нь чанаж, эгчид нь идүүлсэн, мөн зээ охид нь эмээгээ идчихсэн гэдгийг худал хэлж явсан нь, санаагаараа зохиосон арай ч биш, бусдын хөөрсөн үгээс эш татаж, уг нь ортой боловч, чимэн найруулснаас нь уг үнэн байдлаараа бүр чиг аймшигтай юм байжээ.

	 

	 

	X

	Үнэн байдлыг нь өгүүлбээс: манайхнаас нэлээд хол, зуугаад модны газар нэг тосгон байсан нь, манайхны нэгэн адил зуд турханд нэрвэгдээд, толгой хазайсан тийшээ гуйранчилж явахдаа, ойр хавийн тосгонд тариа будааны зүйл огт байхгүй тул, олонх тариачин бүүр холын тосгоноор гуйлгачилж, ар гэртээ нэг муу эмгэн юм уу жаал охиныг урьд энд тэндээс гуйж олсон талхны хог өөдөөс үлдээгээд гэрээрээ ийш тийш тархан гуйланчилдаг байжээ. 

	Тийм нэгэн тариачин айлынхан, цөмөөрөө юм гуйх гэж гадагш алс газар явахдаа, гутал хувцасгүй, бас бие өвчтэй учир явж чадахгүй арван гурван насны хэртэй нэг жаал охиноо үлдээгээд, талхны ёроол олсныхоо хэрээр бас байшингаа галлаг гэж гурван тэвэр хуурай гишүү мөчир үлдээгээд, цөмөөрөө хэсүүл хийж яваад өгсөн байжээ. Түлш багатай тул тун хүйтэн байшиндаа хоосон нойтон өнөөх жаал охин хоцроод, өдөр нь цонхон тушаагаа олс томон, ганцаараа хоосон нойтон, бас бие муу зүдэрч суудаг болжээ. Айлын нэг үерхдэг жаал охин хааяа орж ирдэг байж гэнэ. Бас ядуу хоосон. Гэвч, наад өвчтэй охин маш номой дорой аваас, тэр айлын жаал тун сэргэлэн, дэндүү чиг авхаалжтай амьтан байж л дээ.

	Тэгээд, одоо хүртэл ч олон амьтны элдэв чимэг оруулан хэлэлцдэг нэг хэргийн эзэн болчихсон ажээ.

	Тэр дүрсгүй жаал охины эх нь саявтар нас элэгдээд, эцэг нь «тариа ургатал» түр хүлээзнээд бас гэргий авна гэж, тэр болтол хоёр жаал хүүгээ дагуулан гуйланчилж, өнөө дүрсгүй жаал охиноо хувцасгүйн учир гэртээ үлдээсэн хүн байжээ.

	Бас л хэрчим талхны ёроол мороол, гишүү мөчир үлдээгээд явсан хойно нь ганцаараа хоосон гэртээ суухаас залхаж, өнөөх номхон буурай нөгөө жаал охиныд очдог болж гэнэ. Хоёулаа цаг өнгөргөхөд нь чиг эвтэй, зугаатай сонин бөгөөд, даарах нь ч арай бага мэт санагдаж, унтахад чиг бас хоёулаа нэг нь нөгөөдөө хань болж эвтэйхэн байж л дээ.

	Хоёр жаал охин хоорондоо зохилдож, номхон буурайгаа нөгөө сүрхий нэг нь амар суулгахгүй үймүүлж, заримдаа зовоодог боловч, тэр нь нэг сүрхий хэрэг өдүүлсний дэргэд юу ч биш байлаа.

	Нэгэн хүйтэн нартай өдөр хоёр жаал өглөө нь босоод, бие муутай жаал охин зуухандаа гишүү мөчир хийж гал түлэх гэж оролдож байтал, айлын өнөөх дүрсгүй жаал охин нь, «гэр орноо эргээд ирнэ» гээд яваад өгч, нэлээд удаж удаж, өнөөх өвчтэй жаалын чих тавин суутал, гаднаас байшингийн үүдний пүнзний хаалгыг хүн нээх шиг болоод, хурга майлах чимээ пүнзэнд нь дуулдсанд, тосгоны тэр захын хэсэгт нь хонь аль хэдийн зутарч байхгүй болсон учир, хурга хаанаас гарч ирэх бил ээ? Хоёрхон баян айлд хэдэн хонь амьд үлдсэн нь, тосгоны нөгөө захын айлын тул, тэр холоос энэ зүг хурга хүрч ирэхийн ч аргагүй, ирээд чиг хэрэггүй ажээ.

	Гэвч, өвчтэй жаал охиныг ажихад, үүдний пүнзэнд лав л нэг хурга байх шиг. Өөрөө орж ирсэн ч юм биш,  өөр нэг юманд чирэгдэж ирсэн шинжтэй болж, пүнзний үүдийг хүн хааж байгаа бололтой.

	Тэгэхлээр нь өнөөх өвчтэй жаал, том зуухныхаа дэргэд зогсоод, хаалганы зүг харваас, хаалга гэнэт нээгдэхэд, хүйтэн уур манан татуулан, өнөөх дүрсгүй жаал охин, бяцхан хар хурга түлхэн орж ирлээ.

	Өвчтэй жаал охин, нөгөөдхөөсөө:

	— Энэ чинь хэний хурга вэ? гэж асуудаг байж. Миний байхгүй юу? гэж өнөө дүрсгүй хариулдаг байж.

	— Нээрээ хэний юм бэ? гэхэд нь,

	— Нээрээ л миний хурга! гэжээ.

	— Юунд худлаа хэлж байгаа юм бэ? гэхэд нь,

	— Яалаа гэж худлаа хэлэх вэ? Миний авч яваа болохоор өөр хэнийх байх вэ? Алив, хутгаа нааш нь бушуухан өг, би голыг нь тасална гэдэг байж, нөгөө жаал нь гайхаж,

	— Чи яах гэж байгаа чинь энэ вэ? Арил цаашаа! гэж гэнэ. Нөгөө дүрсгүй нь хариу дооглож,

	— Тэгдэг л сэн дээ! Энэ хургыг алж өвчөөд, махыг нь болгож идье! гэж хэлэнгүүт, ширээн дээр талх зүсдэг хутга байсныг хараад, шүүрэн авч, хургыг хоёр өвдгөөрөө хавчаад, толгойг нь тас огтлоод орхижээ.

	Өнөө өвчтэй жаал, хургыг нь салгаж авах гэтэл, тэр нь хэдийн хоолойгоо тас огтлуулчхаад, тийчгэнэн, цусаар тургиж байлаа.

	Хоёр охин баахан цар цурхийгээд, гэрийн эзэн жаал охин, нөгөө дүрсгүй охиныг хоолойгоо тас огтлуулчихсан хургатай нь хөөн зайлуулах гэтэл, цаад дүрсгүй жаал, ер үгийг нь сонсохгүй, вандан дороос чийрс суга татаж аваад, хүн гаднаас харуузай гэж цонхыг нь халхлан өлгөх гэж ээрүүлийн ишээр чийрсний нэг үзүүрийг торготол, гадаа, цонхон цаанаас нэг том малгайтай жаал хүү, 

	— Та хоёр муугийн болдоггүй юм хийснийг би харсан даа! гэж шулганан дуугарах нь дуулджээ.

	Гэрийн эзэн аймхай жаал сандран тэвдэж, нөгөө хамаг хэргийн эзэн айхтар жаал, дуугай бай гэж тэр охинд дохиод, цонхны цаана байгаа жаал хүүг 

	— Чи юу ч хараагүй мөртөө худлаа донгосож байна! гэлээ.

	— Тэнгэр намайг ниргэг! Би харсан! гэж хариу хэлсэн тэр жаалыг хоёр охин, өнөөх алуулчихсан хурганы эзний хүү гэж таниад авчээ. Тэгээд өнөө дүрсгүй охин,

	— Чи нээрээ харсан бол, тэгээд юу харав? гэж цонхоо чийрсээр халхлан дарсаар асуужээ.

	— Манай хургыг тануус алж байхыг харсан гэж гэнэ.

	Тэр үг сонсоод өнөөх дүрсгүй жаал охин тэмцэлдэхээ байгаад аашаа өөр болгож,

	— Үгүй, чи байз л даа... чи сайн жаал хүү шүү дээ, дэмий юм хүнд битгий яриарай! гэхэд нь цаадах нь,

	— Ярина даа! Юунд та нар хургыг минь алав? гэлээ. 

	— Үгүй, чи хар л даа, хурга чинь энд байна...

	— Битгий худлаа хэл, битгий худлаа хэл! Дээр нь мордоод хутгалахыг чинь би харсан шүү!.. гэж гэнэ.

	— Үгүй чи хар л даа, хурга чинь амьд л байж байна.  

	— Амьд бол, яагаад майлахгүй байна?

	— Энд таатай сайхан байхад майлаад юу хийх юм бэ? Хурга аа, хурга аа! Хараач, сүүлээ годгонуулж байна! Ирээд хар л даа, хурга чинь жаргалаа эдэлж байна. Чи ч бас тэгж жаргах юм сан гэх байлгүй гэхэд тэр жаал хүү, цонхоор харах гэж оролдлоо. Өнөөх жаал охин чийрсээр цонхоо халхлаад, наашаа ороод ир гээд дуудаад салдаггүй.

	— Ороод ир л дээ, наашаа ороод ир л дээ... Чи сүрхий жаал хүү байна! Энэ айхтар чихэвчтэй малгайг хаанаас олж өмссөн юм бэ, чи? гэлээ.

	— Өвөөгийн малгай.

	— Тийм бий, даан чиг сүрхий зохиж байна. Голд нь шувууны ноолууртай байлгүй дээ? гэхэд нь,

	— Өдөн чихээстэй юм аа гэлээ.

	— Тэр тийм байлгүй, голоос нь тахианы өд цухуйж байна... Ороод ир, би малгайн тэр цоорхой нөхөөд өгье гэхэд нь,

	— Хэрэггүй гэлээ.

	— Яагаад хэрэггүй юм бэ? Тэнэг жаал минь, наашаа ороод ир, би оёод өгчихье гэхлээр нь,

	— Манайхны эмс оёод өгнө биз гэлээ.

	Өнөөх жаал охин өдөн элэглэж,

	—      «Танайхны эмс оёод өгнө гэнэ ээ». Өөрсдийнхний эмсээр оёулаад яах гэсэн юм бэ? Наашаа ороод ир, манай энд таатай сайхан хэмээвээс,

	— Ороод яадаг юм бэ гэхэд нь,

	—      «Ороод яадаг юм бэ, яадаг юм бэ» гэхээс өөр юм мэдэхгүй, чи минь, ороод ир л дээ, тэгвэл яадгийг үзнэ дээ! гэхэд нь цонхны цаад жаал, бургасаараа цас зурж, баахан гайхасхийн,

	— Яах гэж байгаа юм бэ? гэж асууваас

	— Чамтай сайхан гэгчээр тоглоно доо... Бушуухан ороод ир л дээ! гэхэд өнөө жаал хүү тээнэгэлзэсхийн, бүдэг дуугаар,

	— Хургыг маань хутгалсан чинь л дэмий боллоо доо. Яах гэж тэгсэн юм билээ, чи? гэхэд,

	— Мангуу минь, нэг үгээ давтаад яах гэсэн юм бэ, чи?.. Ороод ир, би чамтай эр эм болж сууж тоглоно, энэ охин бид хоёрыг холбох зууч болж тоглоно. Тэгээд би дараагаар нь чамайг энэнтэй эр эм болгож тоглоно... Ороод ир... сайхан гэгчээр тоглоно шүү! гэж аргадсаар тэр сэртэнтэн өдөөгч жаал эрхэндээ нөгөө тахианы өдөөр доторлосон өвөөгийнхөө малгай бүхий жаал эрийг оруулж, тэр нь амласан сайхан тоглоом тоглоно гэж тэр байшингийн хаалганы зүг дуртай дургүй орж яваа байдал үзүүлэн сажлаад, дөнгөж хаалга нээн босго даван, өвөөгийнхөө том гэгчийн малгайтай, бас гартаа том гэгчийн бургас бариад ортол, өнөө жаал охин, гараас нь шүүрэн,

	— За, тоглох дуртай жаал, танай хурга тань хаа байна? Гэсэнд

	— Хаа байна? гэж асууж гэнэ.

	— Тэр дээр банзан тавиур дээр гараад байна! гэхэд нь өнөө жаал хүү, тэр хоёр охиноос нэлээд дүү, дөнгөж арваад настай байсан боловч, хурга ямар шувуу болсон юм биш, яагаад дээр, тааз тушаа банзан тавиур дээр байх билээ гэж ухаарах боловч, заасан зүг өлийн хартал, өнөөх охин, том малгайг нь эрүүнд нь хүртэл доош нь дараад, хутгаа хүүгийн хоолой руу шааж, өвдгөөрөө ар зоо руу нь чанга гэгчийн цохин дэлдсэнд түрүүлгэн унаж, хутга нь хоолойд нь бүр лав шаан орж, бие таталдан, шархнаас халуун цус нь малгайд нь орж, ам хамраар нь цацаан орж, төдхөн бүтээн үхүүлжээ. Жаал хүү ер ёо гэж дуу алдсангүй, айхтар чадамгай ч хутгалуулж, эр болж тоглоно гэж орж ирээд, эр хүн шиг зоригтой үхэж, ер уйлж унжин, эм хүний дотор ийм хартай гэж гомдол тавьсангүй, гартаа самрын модны торлог бургас тас атгаснаа тавилгүй, хоёр гараа алдлан ойчоод, хар санаа, хайр янагаас болж амь алдагсад мэт хэвтэж, тэр охидтой учрах гэж сүрхий хүн болж явсан тэр хэвээрээ эцэс болжээ.

	Өнөөх өвчтэй жаал охин, хэрэг ийм болсныг үзээд дуу алдан бархираад гадагш гүйн гарахыг завдтал, нөгөө охин нь хутгаар өөдөөс нь занан хориглож,

	— Чи юунаас айж байгаа юм бэ? Цаадах чинь өөрөө хутга мөргөчихсөн юм байхгүй юу? Тоглох гээд, тоглоом нь шоглоом болчхож л дээ... Чи бас наадхын өрөөсөн болох л гээгүй бол, миний үг дуулж бай. Зуухандаа гишүү түлээ сайн хий... Энэ муу хүүг шатаачихвал, хэн ч олж мэдэхгүй. Хургаа бас болгож, шинэ мах идье гэхэд нь өнөөх өвчтэй охин, айн чичирч, нөгөө охины юу л гэснийг гүйцэтгэн дагаж, хоёулаа тэр алчихсан жаал хүүг чүү чамай гэж том зуухан дотроо чихэн оруулжээ. Чихэж ядсан учир нь гэвэл, өнөө хүү, гараа алдлаад, бас урт мод тас атгасан учир, багтаж өгөхгүй, модыг нь гараас нь салгаж хүч хүрсэнгүй. Зуухны амсарт тэр алдлан хөшчихсөн хүүтэй ноцолдож, арай гэж чихэн оруулаад, наанаас нь гишүү хийж асаагаад, хургаа өвчиж эвдэх гэтэл, бас хүч хүрсэнгүй.

	Арьс өвчихөд нэгэнтээ дадлага хэрэгтэй, нөгөөтээгүүр тэр дор нь өвчөөгүй тул, хүйтэнд хөшөөд, өвчиж эвдэхэд хэцүү болчихсон тул, ядаад, арай гэж нэг гуяыг нь салгаж аваад, алчихсан жаал хүүг цаана нь шатааж байгаа том туйпуу зуухныхаа амсарт өнөөх хурганыхаа гуя болгох гэж, ямар ч хачиргүйгээр шарж болгох завсар, өнөөх өвчтэй охин, зуухны аманд галаа засан, түлш нэмж байхад нь томоогүй нөгөө жаал охин, гэр байшингаа таталж, хөрсөн шалан дээр асгарсан цус нөжийн дээр үнс хог асган дарж далдлаад, хурганы гэдэс дотрыг хаа хийх газраа олж ядан тэвдэн байснаа, хаяанд байдаг вандангийн дор газар ухаж булах арга сүвэгчлэн, нүх ухаж гарлаа.

	Насанд хүрээгүй тэр хоёр хүүхэн ингэж хоёр зүйлийн, нэг нь нөгөөгөөсөө илүү хүнд муухай гэмт хэрэг үйлдэхдээ хэрэглэсэн арга барил, ухаан санаа маш гэнэн хуумгай нь гайхмаар! Тэр хоёр жаал охин хоёр амьтан хороож, ор мөрийг нь нуун далдлахдаа хүүхэд тоглож байсан юм шиг аж, гадаа гэгээтэй гэрэлтэй байхад ажиггүй байснаа, өвлийн богино өдөр төдхөн өнгөрч, бүрэнхий болоод ирэхэд айдас нь хүрч, зуухын хаалтыг ч хаадаг цаг болж ирлээ, байшингаа ингэж дулаан байлгадаг ёстой юм сан, зуухын өрх янданг таглаж болохгүй болсон нь, өнөө жаал хүү шатаж гүйцэх байтугай, амьд юм шиг, гишүү мөчрийн цаанаас «атийж» хөдөлсөөр байгаа юм шиг үзэгдэх тул, бушуухан шатааж үгүй болгоё гээд хоёр охин, байдаг түлээгээ зуухандаа чихсээр, түлээ барагдаад, зуухан дахь гал ч унтрах шахлаа. Тэгж байтал, хурга хүү хоёроо алдсан айлынхан тэднээ үгүйлж, эрэл сурал болоод айл тоолон орж асуусаар, өнөө хоёр охины байж байсан байшинд орж ирээд, зуухнаас хэншүү ханхалж байснаар жаал хүүгийн хүүр олж, вандан дороос хурганы бараг бүхэл бие гарч ирлээ.

	Зуухны үнсийг уудлаад, толгой түрүү, үе мөч нь салаагүй бүтэн хэвээрээ, гаднаасаа л баахан түлэгдсэн хүүгийн хүүр гарч ирсэнд, хоёр охин тэр дороо улайж, хэрэг хүлээгээд, хорих газар хүргүүлсэн байжээ. Тэр хоёрын өдүүлсэн хэргийг амьтан ам дамжуулсаар, манай тосгонд өнөө Ефимкийн хэлж цуурхсан үг болсон байлаа.

	 

	 

	
XI

	Ефимкийн бас нэг цуурсан үгэнд зээ охин нь нагац эхээ идчихсэн гэдэг бол, угтаа сэтгэл уярам бөгөөд өөр нэгэн зүйлийн уг учир бүхий хэрэг байжээ. Мотыли гэдэг дархалсан тосгонд ганц бие эмгэн суудаг байж гэнэ. Тэр эмгэн газрын эзэн ноёд болон худалдаа наймааны баячуулын гэрт хүүхэд харгалзан олон жил зарагдаад, тэр үеийн цаасан мөнгөөр нэг мянган цаас олж (одоогийн мөнгөөр 280 рублийн дайтай) их хөрөнгө» бүхий хүн болоод, нас өтлөөд ирэхэд, айлын багачуулыг маллах нь биед хэцүү хүн болоод ясаа амраая» гэж төрсөн тосгондоо ганц нэг төрлийн хүн байгаа тул тэр нутагтаа хотоос гарч хөдөө суухаар шийджээ.

	Хашир улс, битгий хөдөө гар аа, насаараа хотод суусан хүн хөдөө тосгонд өтөлсөн хойноо очиж суухад аюултай бий. Хотод юмжиж, «баян» болоод ирсэн хүн гэж цуурхал тараад, хамаатан төрлийнхөн нь, өв хөрөнгөд нь эзэн болохыг хүлээж ядахдаа, «нас баруулчих» хэрэг гарч болно гэж сурган ухуулсан боловч, хэрэгтэй санал зөвлөгөө өгсөн хүний үгэнд тэр эмгэн огт орсонгүй,

	— Над ямар их баян хөрөнгө байх юм биш! Уугал тосгондоо хүрч ирээд, нутаг усны томоо бүхий ахмад настанд архи бариад, суух газар надад олгож өршөө гэж зөвшөөл олж аваад, нэг муу байшин босгож, ганц үнээ худалдаж авбал, миний хэрэг бүтэж, цаана нь нохойн хошууны зутангаар өл залгаад, үхэх цагт жодоо модон авс авах хэдэн цаас үлдвэл дээд хишиг. Тийм хүнийг яалаа гэж юманд нь шунан алах хорлох гэж дээ? Алаад алаад, авах юм нь үгүй юм хойно! гэсээр тэр эмгэн, Орел хотод томоотой баян наймаачин айлынд байж байснаа хөдөө тосгонд буцаж, нутаг усныхаа өвгөд настанд гурван суулга архи худалдан барьж, бяцхан байшин босгох газар заалгаж аваад, нэг үнээ олж аваад тосгондоо суух болж гэнэ ээ.

	Хүнээр сайн, цайлган дотортой эмгэн тул, хүн бүхэнд тун сайн, ганц үнээгээ саагаад, сүүнээс нь үнээгүй айлын хүүхэд багачуулд хуваан өгөлцдөг байлаа. Үеэлид охиныхоо хэдэн жаал охиныг тун ч эрхлүүлж, ялангуяа хамгийн багыг нь онцлон дотнолж, гэртээ аваачиж байлгаад, нас элэгдэхэд минь байшин үнээ, бас мөнгөнөөс юу л үлдвэл, тэр бүгдийн эзэн болж суугаарай гэдэг байжээ.

	Мөнгө нь чухам хэчнээн юм байсныг тоолж гадарласан хүн огт үгүй, их л юм бий гэж үздэг байлаа.

	Чингээд, зуд турхны жил болоход, сүүнд нь горьдож тун олон багачуул тэр эмгэнийхээр очдог болж, ганц үнээний сүү тэр олонд яаж хүрэх вэ дээ, гурав дөрвөн хүнд өгөөд, цаана нь өөртөө амсах юмгүй болдог байсан боловч, яахын ч аргагүй. Угаасаа хүний юм гуйхад үгүй гэж үзээгүй тэр эмгэн сүү гуйж ирсэн олон багачуулд өгөх юмгүй болохдоо яая гэхэв, байхгүй гэж хоосон савтай нь буцаахад хүрч, тэр хөөрхий багачуулын зүс царай нь зүдрүү зутруу үгүй гэхэд уйлахгүй боловч, нүдний нь хорхой хүрснийг харах байтугай санахад өрөмдөм тул, хөөрхий хөгшин, яах ч аргаа олж ядан тэр олон өлөн багачуулд сүүгээ яаж бүгдэд нь хүртээн хуваахын ухааныг олохгүй зовдог байлаа.

	Тэгж байтал, тэр зовлон нь нэгмөсөн арилсныг өгүүлбэл, өвлийн нэгэн харанхуй шөнө, яг дүйцэн өдрийн өмнөхөн байшингийн үүдний пүнзэнд байсан үнээг нь хулгай аваад алга болчихжээ. Мөрийг нь үзвэл, гадагшаа гудамж жимд гараад, олон ижил мөртэй нийлсэн тул, ялган танин мөрдөхийн аргагүй, эрэл хийх нөхцөл тасарчээ.

	Эмгэн, тэр тухай албаны газар мэдүүлбэл зохино гэхэд бас татгалзаж, хэнд сэжиг бүхийгээ хэл гэх байх. Тэгтэл гэмгүй хүнийг сэжиглэж хардвал муухай юм болно! гэсэн билээ.

	Их зам дээр байдаг дэн буудлын лүү саванд үнээний махыг эвдэн давсалж байгаа мэдээг улс амьтан тэр эмгэнд хүргэсэн боловч, эмгэн тэвчиж, ер хэрэг зарга мэдүүлсэнгүй.

	Тэрнээс болж, зээ нар нь эмгэнийг буруушаан, тосгоны лам хүртэл, эмгэнтэй дайралдахдаа, «хулгайчийг мэдсээр дарагдуулдаг хүн, хулгайч биш ч гэсэн, хулгайчийн өрөөсөн бөөр гэсэн хэрэг» хэмээн сануулавч, эмгэн хариуд нь, «тэр тухайд тэнгэр сахиус мэдэлгүй дээ. Би ямар бичиг үсэг мэдэх таних хүн биш» гэж өнгөрүүлсэн билээ.

	Тэгээд ганц нохойн хошууны гурилын зутантай хоцроод, түүнээ ч гэсэн хүүхэд багачуултай хуваалцсаар байсан нь, зуд турхны ховор цагаар тэр нь ч гэсэн өлөн хоосон хүүхэд багачуулд их нэмэр болох тул, эмгэний үеэлид охин тэрүүнд санаа зовж, 

	— Миний жаалыг өргөн тэтгэж байгаад, орон байшин үнээ мөнгөө өмчлүүлнэ гэсэн билээ. Одоо үнээ нь алга болоод, мөнгө нь ч бас алга болж байдаг юмаараа айлынхаа олон багачуулыг өл залгуулсаар барчих нь дээ. Тэгвэл, надад ч юмгүй, миний үр хүүхдийн хувьд ч үлдэх юмгүй болчих нь дээ. Энэ эмгэн бушуухан талийгаад өгвөл сайн юм сан! Хэдий болтол яваад байх хүн бэ? Байдаг юмаа хүнд өгч түгээн суусаар, эцэс сүүлдээ юу ч үгүй болж талийхад нь оршуулах ламд нь өргөл барьцын юмгүй болсон түүний хойноос гарлага гаргах түвэг татах гэж байна гэж бодолхийлэн, тэр эмгэн нагац эхдээ зовлон тоочив, нэг зүрхэлж цухуйлгахдаа

	— Эмээ, нас их өндөр болсноо та бодож үз л дээ гэлээ.

	— Тийм ээ, хүүхээн настай боллоо гэхэд нь, цаадах нь

	— Одоо нэг их удахгүй болж байгаа юм биш үү дээ, та минь гэтэл,

	— Ээ дээ хүүхээ тэгэлгүй яах вэ. Нэг хонох минь, нэг нас наслах гэсэн үг.

	— Тэр ч тийм л дээ. Тэгээд, чамайгаа оршуулж, буян хийх юм үлдэх үү? гэж асуугаад үзэхэд, эмгэн тэр тухай ер санаа зовохгүй,

	— Ээ дээ, хэтийн юмыг хэлэлцээд яах вэ. Үхэхэд минь орхичихгүй, оршуулах юм байлгүй яах вэ! гэлээ. Тэгээд, тэрхүү цэргийн ар гэрийн гэргий болсон тэр эмэгтэй, хүний хүүхдийг битгий хооллуул, ганц миний л  хэдэн хүүхдэд нохойн хошууны гурилын зутан өгч бай гэж бусдыг хориглуулах гээд чадсангүйдээ, өөр нэг аргаар гүйцэтгэх гэж орой бүрэнхийгээр эмгэнийд хүрч ирээд, дахин зовлонгоо тоочин,

	— Өнөөдөр өдөржин явж, гурван тосгоноор ороод, шошийн шимэлдгээр хийсэн талхны гурван хэрчим ч гуйж олсонгүй, осготлоо явлаа... Тэнгэр чамайг тэтгэг дээ. Бидэнд өгдөг юм алга. Манайхнаас гурван хүн, үмх талх гуйланчлах гэж гадуур яваа... гээд юм өгдөг хүн алга аа гэхэд нь эмгэн,

	— Аргагүй, цаг хатуу. Тэнгэр бид бүгдэд адил бэрхийг эдлүүлжээ гэв.

	— Адилгүй дээ, эмээ. Танд юм бий шүү дээ! гэж хэлээд үзэхэд

	— Жаалхан юм бий дээ... Одоо юмгүй шахуу болж байгаа даа гэхэд нь,

	— Тэр тань, мөнгө юм уу, юу юм бэ? гэж асууваас,

	— Тийм ээ, жаахан мөнгө бий... гэлээ. 

	— Тэрнээ бараад яаж байх вэ, та?

	— Бараад, яаж байх вэ гэл үү, чи минь?

	— Тэгсээн.

	— Яадгаа ч бүү мэд... Тэр тухай юм бодоогүй шүү.

	— Бодохгүй яасан юм бэ? Үхэх цаг хэзээ хэзээгүй шүү дээ гээд үзэхэд

	— Мэдээжийн хэрэг л дээ, үхэх чиг хэзээ хэзээгүй юм хойно, ер бодоод бодоод яах вэ! Бодлоо гээд зайлах арга олох юм биш, хүүхээ... Эзэн тэнгэр өршөөн харах байлгүй... Даан чиг дээ... Байгаа юмаа идэж бараагүй байхад үхэх цаг болчихсон байвал яах вэ, тэгвэл, бодож сэтгэлээ чилээсний чиг хэрэг алга гэхлээр нь,

	— Тэгээд л нас бардаг бол, яамай даа, эмээ! гэхэд,

	— Яах вэ, тэнгэр л мэдэх хэрэг. Өршөөж харах байлгүй. Үхвэл над харин ч юу ч хэрэглэхгүй, санаа амар болно!

	— Хэрэв байдаг юмаа бараад, үхэл эс ирвэл яана та!

	— Яах вэ, нэг арга олно доо гэхэд нь,

	— Одоо айл бүрээс гадуур юм гуйж явдаг болоод, талхны ёроол ч гуйгаад олдохгүй болсон хойно ямар арга олох бил ээ, та? гэхэд,

	— Хөдөө тосгонд л турж үхэж байгаа болохоос, хүүхээ, хот газар, худалдаа наймааныханд талх будаа бий шүү... Наймааныханд юм болгон базаагаастай, хачин шүү! гэхэд нь,

	— Тэгвэл, та хот орох хүн үү? гэж туршаад үзвэл,

	— Ороход яах вэ?.. Хуучин байсан айлдаа очиж, тогооны тань байшинд сууя гэвэл, үгүй гэхгүй, яалаа гэж хөөх вэ? Даан чиг дээ... Тэгээд, аргалах болтлоо сууна даа гэж хариу хэлэхэд цаадах нь,

	— А, тэгээд хүний хүүхдэд идэх юм харамгүй өгдөг байгаа юм бий та, хожим хойно яахыг санаа зоволтгүй.

	Эмгэн тэгэхлээр нь

	— Тийм ээ, би насаараа сайн явсан хүн дээ. Хүнд юм түгээж өгдөг өгөөмөр биш боловч, муу юм үзээгүй дээ гэхэд нь,

	— Бид тань муугаа үзэж, ер сайн юм үзээгүй шүү гэхлээр нь эмгэн,

	— Тэсэж л үз дээ, хүүхээ. Одоо хүн бүгд тэсэж тэвчих цаг боллоо. Зуд турхан болоод байна шүү дээ! гэхэд,

	— Хүүхэд багачуулын уйлан бархираад байхад, тэсэж тэвчих ч амаргүй болж байна. Өөрийн бие бас хоосон нойтон, гэдэс ч мушгиралдаад нохой хүртэл биднээс дээр, малын сэг идээд, хүн зуудаг. Би ингэтлээ нохойд уруулсан шүү! гэхэд эмгэн хариуд нь,

	— Нохойноос болгоомжилж, мод барьж яв гэсэнд, цаад үеэлид эм нь, гашуун бэрх үеэр сургах үг хэлээд салахгүйд нь унтууцаж, 

	— Та хүний залхуу хүргэх үг хэлэхээ тат л даа. Сонсох бүр улам бэрх санагдаж байна. Надад ямар, тантай адил танил наймааны хүн байхгүй, үүд хаалгыг нь татах хүн байхгүй. Тэгэхэд, та бас миний жаал охиныг эрхлүүлсээр биш болгочихлоо гэхэд нь эмгэн,

	— Яах гэж дэмий юм хэлдэг хүн бэ, чи? Би жаалыг чинь юугаар эрхлүүлсэн болж байна? гэхэд нь,

	— Дандаа цэвэр сайхан талх идүүл идүүлсээр сургачхаад, талх гуйж айл тосгон хэсүүлээгүй эрхлүүлчихсэн юм биш үү? хэмээвээс,

	— Тийм жаал амьтан, яаж гуйранчилж явах юм бэ? Харин надтай хот оруул. Миний байсан айлынхан, цөм хүний гараар өссөн улс, тэр бид хоёрыг цуг байлгаж өгнө... Яах вэ,  зарц нартай нь хамт хооллоод байцгаах болно гэхэд нь,

	— Нөгөө хүүхдийг минь бодоод үз л дээ, би тэдэндээ бас л хайртай шүү, гэж хэлэхэд нь эмгэн бодлого болж,

	— Нөгөө хүүхдийг... харин ээ, нөгөөдүүлийг яадаг юм бил ээ? гээд гайхаж, аман дотроо үглэн, ээ хөөрхий нөгөөдүүл нь гэж бий, цаана нь бас өдий төдий багачуул бийг яана даа, хөөрхий! гэж үглэж байхад нь өнөө цэрэг эрийн ар гэрийн эм,

	— Эмээ, яахыгаа олохгүй байна уу? гэж гэнэ.

	— Харин даа, яахыгаа ч олохгүй байна, хүүхээ гэтэл,

	— Тэр дээ! гэлээ

	— Тэгвэл, чамд аргалах арга байна уу? гэж эмгэний асуухад,

	— Байна аа гэлээ.

	— Тэгвэл, хэл л дээ гэхэд нь цаад эм нэг хэсэг бодол болж, ухаанд нь орсон санаагаа хэлэх үг олдсонгүй.

	Эмгэн бас дуугүй байж харанхуй болсон байшинд нь тун ч аягүй болоод, ямар нэгэн муу зүгийн юм орж ирсэн юм шиг хачин боллоо.

	Чингээд, эмгэн сүүрс алдаад,

	— Хүүхээ, босоод зууханд гал асааж үз л дээ гэхэд,

	— Галаа асаагаад яах гэсэн юм бэ? Ямар хэрэг байгаа юм бэ? гэж эвгүй ширүүн үг хэлбээс,

	— Хэрэг байлгүй яах вэ? Яаж харанхуйд суух юм бэ? гэхлээр нь

	— Харанхуй байхад яадаг юм бэ? Одоо цөмөөрөө галгүй суудаг боллоо... Хэвтэж унт, эмээ! гэхэд,

	— Яаж харанхуйгаар унтах юм бэ?.. Тэнгэр сахиусанд босож мөргөх хэрэгтэй гэхэд,

	— Тэгвэл мөргөдгөө мөргө л дөө, эмээ гэж дуугарсанд, цаад эмгэн дуулаагүй, дахин асууж,

	— Чи юу хэлэв ээ? хэмээвээс,

	— Мөргөх юм бол мөргө л дөө гэж байна гэтэл, эмгэн,

	— Чи намайг шахан баалж мөргүүлэх гээд яах гэсэн юм бэ? Мөргөх цагтаа л би мөргөнө гэхэд,

	— Тэгвэл, цаг чинь болсон доо, эмээ, бушуухан мөргө гэлээ.

	— Яаж байгаа чинь энэ вэ? Унтахынхаа өмнө мөргөнө... Чи харин гэртээ харь. Жаалаа нааш нь явуул. Тэр бид хоёр унтахынхаа өмнө тэнгэр сахиусандаа мөргөөд унтана гэхлээр нь, цэргийн ар гэрийн тэр эм, өнөөх эмээг учир утгыг мэдэхгүй уймар эмгэн юм байна. Тийм болохоор, амьд явсны хэрэг нь бүр ч алга гэж бодоод, шулуухан

	— Үгүй, та миний жаалыг битгий хүлээ, ирэхгүй гэхэд нь,

	— Яагаад ирэхгүй болов? гэхлээр нь,

	— Эмээ, таны насны хэмжээ болсон тул ирэхгүй. Та хэрэв мөргөхгүй юм бол, ингээд зовлонгүй үхэх болтугай гэж хэлэхэд нь эмгэн өндийж,

	— Юу гэнэ ээ? хэмээвээс, тэр эм уйлагнасхийгээд, эмгэнийг тэврэн үнсээд,

	— За, одоо үх! гэхэд нь, эмгэн дэмий л гараа арвагануулан,

	— Яаж байгаа чинь энэ вэ? Би үхэх дургүй! гэхэд,

	— Одоо мөр чинь ганц болсоон... үх! гээд тэр эм, «эмээгээ» орон дээр нь дарж ойчоод, нүүрийг нь дэрээр нь дарж элгээрээ дээрээс нь дарсхийтлээ, гэнэт өөрөө бархиран уулга алдаад, эмгэнийг хайр найргүй нухаж, «татгануулахгүй» гэж хоёр гарыг нь гараараа барьжээ. (Ингэж сүүлд өөрөө байцаалгахдаа маш дэлгэрэнгүйгээр мэдүүлсэн билээ).

	Эмээ нь төдхөн амь тавиад, өнөөх алаач эм тэр алуулсан эмгэний юмыг маш нарийнаар байцан үзэж уудалбаас, баян гэж байсан тэр эмгэний мөнгө «хөрөнгө» нь нэг рубль тавин мөнгө хайрцагтай ноосон уутанцар дотроос гараад, өөр юу ч тэр баян гэж хэлэлцүүлж байсан эмгэний новшноос гарсангүй. 

	«Зовлонгүй үхэх болтугай» гэж амь алдахаасаа хоёрхон минутын өмнө «мөнгө» гэж сүрхий ярьж байсан юм нь тэр л рубль тавин мөнгө байж л дээ.

	Тэгээд хойд өдөр нь өнөөх эм, тэр нас барагдуулсан эмгэний хайртай жаал зээ охиныг дагуулан эмээгээ эргэнэ гэж очоод, нас барсныг үзвээс, нүүр нь хөв хөх, гар нь тас базуулж хөх няц болчхоод, нүд нь бүлтийж, хэл нь амнаасаа унжин гарсан байдал, Аллилуйн хэлийг дагуулахгүй урт байлаа.

	Жаал охин тэр байдлыг үзээд, чичрэн дагжиж, тэсгэлгүй айчихсанд эх нь «хоолой нь бас хачин болж»,

	— Илүү дутуу юу ч бүү дуугар, алчихна шүү! Хайч нь хаа байдаг юм бэ? гэхэд тэр жаал охин чичрэн дагжиж өнөөх мөнгө эрэл хийж урьд үдэш тэр эмийн уудалсан хайрцаг бяцхан гараараа заасанд, дахиад тэр хайрцгийг уудлан, ёроолд нь зад онгичоод хаячихсан муу сайн новш даавууны үртэс мэтийг урвуулж хөрвүүлж, хонины унгас хяргадаг хайч олоод, салганасан гартаа атган, үхсэн эмгэний дэргэд очоод, унжсан хэлний үзүүрийг тас хайчилж орхисонд, амнаас унжсан байдал нь хэвээрээ, харин ч бүр ч аягүй муухай байдалтай болчихсонд тэр эм, түүнийг харуут, жаал охиноо гараас нь хөтлөн, тосгоны зуутын даргынд очиж, гэрт нь ороод, тэнгэр сахиусны хөргийн зүг залбиран мөргөөд,

	— За, миний гар хүл! гэжээ.

	Зуутын дарга тун гайхаж, асууруун:

	— Үгүй, миний гар хүл, би эмээгээ алчихсаан гэлээ.

	— Юу гэж чи өөрийгөө худлаа хэлж байгаа юм бэ? гэхэд нь,

	— Үгүй, би худал хэлээгүй гээд, вандан дээр сууж, хэнхдэгээ яраад, хөхөө үзүүлж,

	— Хөхийг минь хар, шүдний нь ор энэ байна. Өчигдөр бүтээж дарахад минь шүдээрээ хөхнөөс минь тас чимхэн зуусан ором нь энэ гэлээ.

	Чингээд очиж үзвээс, үнээр тэр эмийн хэлсэн ёсоор байсан тул, гарыг нь хүлээд цагдаагийн газар хүргээд, тэндээс уг хэргийн учир олуулах газар явуулжээ.

	Нэг жил алгасаад тэр эмийг Орел хотын Ильяагийн талбай дээр ташуурдан шийтгэхэд, нас залуухан, бие бялдар сүрхий сайхан байлаа. Арван тав ташуурдаж, ар зоо, хоёр хажуугийн хавиргыг ясанд нь хүртэл арьс махыг нь тас цохисон боловч, ухаан алдаагүй, цохих бүр «хилсээр зовж байна!» гэж хашхирч байсан гэдэг. Чингээд, модон моринд уясныг нь буулгахад, цамцан дээр нь өрөвдсөн амьтан зэс мөнгө хаяцгаасныг үзүүт уйлаад, 

	— Энэ мөнгө надад хэрэггүй, цөмийг нь тосгонд минь дуганд өргөл болгон явуулж өгөгтүй гэсэн билээ.

	Хүүхэдтэйгээ ч мартаж орхисон болов уу даа.

	Бодож үүсгэсэн байдал нь тун бүдүүн, гүйцэтгэсэн нь амархан бөгөөд огт өрөвдөхгүйн байдал бүхий энэ мэт гэмт хэрэг маш олон гарсан нь дуулдаж, их төлөв тэр нэгэн хэсэг газар л мэдэхээс ер байцаж нарийвчлан нягтлаагүй өнгөрсөн нь их байжээ. Тухайн цагдаагийн дарга нар тэр бүгдийг мэдэж хөөцөлдөн хүч хүрэхгүй: «сурвалжлагч нар» тэр үед хараахан гараагүй, мөн мужийн мэдээ сонинд гарч байгаа хамаг сонин юм нь гэвэл, албан хаших түшмэлийг ийш тийш шилжүүлсэн халсан зүйл бөгөөд онцын сонин юм гэвэл, зарим нэгийг нь шүүхэд шилжүүлсэн төдий л мэдээ гардаг байжээ.

	Тэр үеийн гэмт хэрэг өдүүлсэн зүйлд өлбөрөн өлсөөд өрөвдөхийг огт мэдэхгүй, тун санаа амар харгис муухайгаар хэрэг хийсэн явдал хачин байлаа. Манайхантай зэргэлдээ нэгэн тосгонд хоньчин Игнашка гэдэг хүн, туслах хоньчинтойгоо «шинэ мах» идэх дур нь хүрээд, сүргээсээ арай нэг гайгүй гэмээр хонь шилж, модтой, газрын нэгэн жалганд хөтөлж аваачаад, алж иднэ гэсэн нэг жишээ бий. Тосгондоо буцахдаа, тэр хонийг чононд идүүлчихсэн гэж хэлэхээр үгсээд, жалганд хонио чирч ортол, нэг өдөр нэг хонь идэж арай барахгүй байх. Мах нь өмхийрч, идэхийн аргагүй, хайран мах үрэгдэнэ. Хонио гаргалгүйгээр хүлээд, тэр өдөр идэх махаа амьд хониноос огтолж авъя. Дараа идэх өдрийг хүлээж, тэр хонь хэвтэж л байг гэж хэлэлцэн тогтоод, хонины нэг хөл мах огтолж, галд болгон идээд, нөгөө хонио жалгад үлдээгээд, чононд идүүлчихсэн гэж хэлнэ гээд явсан хойно нь нээрээ чиг чоно ирж, өнөөх хонийг нь чирч аваачаад, юу ч үлдээлгүй идчихжээ. Өнөө хоёр хоньчин, хойд өдөр нь хониныхоо махнаас дахин эвдэж иднэ гээд хүрч ирэхэд хонь нь алга болчихсон тул, бие биеэ чи хулгайлсан, чи хулгайлсан гэж хэрэлдээд зодолдож, түүнээсээ болоод бие биеэ зааж мэдүүлсэн Игнашкийг «амьдаар иддэг» гэж улс амьтан хоч өгчээ.

	Эрд очсон очоогүй эмэгтэйчүүд амь зуухын эрхээр хүч хөдөлмөрөө тун, сул хямдаар худалдаж, «дан хоолоор» хоногийн ажил үйлчилгээ хийе гэдэг болсон боловч, тосгонд хоол өгч ажиллуулах айл хунар олдохгүй байлаа. Хөдөөгийн лам нар, хэрэглэх хэрээрээ үнэ хөлсгүй, ганц хоолоор тооцон ажиллах эр эм зарцтай болж авсан боловч, чингэж ажил хийе гэгсэд тоо томшгүй байжээ. Эмэгтэйчүүдийн хийсэн юмны үнэ хачин хямдыг гайхалтай: нэг зах зотонг зэс зоосоор тавин мөнгө бодож худалдаж, аршин хэмжээтэй зотонг 14 мөнгөөр өгдөг (үүнд аршин гэж 71 сантийн хэмжээ), нэг үүсгэр томсон утас гурван мөнгөний нэгэн зэс зоосоор өгдөг байж, нэг пүнт (гэдэг дөрвөн зуун грамм) талх 3 мөнгөний үнэтэй байжээ. Эмэгтэйчүүдийн хийсэн тэр юмыг гол төлөв «муурчин» буюу «муур өвчөөчин» гэдэг худалдаачид л авдаг байлаа. Муур худалдаж авуут тэрэгний дугуйн төмөр ул руу юм уу чарганы улны матмал үзүүр лүү цохиод алчихдаг байж билээ. Хар буюу бор муурыг гурван мөнгөөр, алаг эрээн бол таван мөнгөөр авдаг байлаа. Эмс охид тэдэнд бас эмэгтэйн чимэг болсон үсээ худалдаж, бас биеэ худалдах ч тохиол олон байсан билээ. Тэгж биеэ худалдах хүн тун олон болсон тул, үнэ нь тун хямд болоод, эмс, залуухан гэгчийн охид тусгай үнэ гэлгүй, «муурынхаа дайвар болгож» биеэ худалдагчид гарч, хэрэв «муурчин» муу муурыг голоод авахгүй гэвэл, худалдаж байгаа эмэгтэй нь гасалж «ав л даа, та минь, тэгвэл, би үдшийн бүрэнхийгээр худгийн тэнд таныг тосно» гэдэг байлаа. Гэтэл, муурчингууд тийм юманд ханачихсан тул «дайвар» бүхэнд ухасхийдэггүй «одоо их сайн боллоо. Нэг муур, эзэн эмээр дайвар болгож нэг мөнгөний үнэтэй» гэж ичих гутахгүй ярьдаг болж муурын арьс нь бараа, эзэн эм нь дайвар болчихсон үе байжээ. Эм хүнийг ингэж үзэхэд гомдох эм хүн байдаггүй байсан учир нь, өлбөрөн өлсөхийн зовлон гэдэг нь даан чиг бэрх болжээ. Хүүхэд хэвээрээ байгаа жаал охин чиг мөн биеэ худалдахад зовохоо байж, тариачин эмэгтэйчүүд манай нутагт биеэ зэс гурван мөнгөнөөс эхлэн, аль л дуудсан үнээр нь худалддаг болсон авч, хөдөө газар тийм юм мөнгөөр худалдан авдаг хүн ховорхон байсан тул, баахан авхаалжтай, үзэмжтэй эмс хот орж, тэндхийн «худгийн газар» биеэ худалдахаар явцгаадаг болжээ. Хөдөө тосгонд залуу эмс, буцаж яваа улаач, малын наймаач буюу муурчингуудын морио усалдаг худгийн тэнд азаа үзэх гэж үдэш орой гарцгаадаг болж, үдшийн бүрэнхийгээр худгийн хавьд Лавановын худаг гэдгийн тэнд болдог явдал давтан үргэлжилдэг боллоо. Хөгшин залуугүй тийм газар биеэ гутаадаг болсон нь, «турж үхэхгүйн төлөө» л тэгдэг болсон байлаа... Хөдөөгийн эмэгтэйчүүд яагаад, хот газар ч гэсэн тийм явдалд заавал «худаг» сонгож, бүрэнхий болоход хэдийн овооролдон цуглацгаадаг учрыг би одоо тодорхой тайлбарлаж чадахгүй байна. Бусад газар тэгж цуглахад нь хотын эмс хөдөөгийнхнийг хөөн үлддэг ч байсан байж магад. Ийм явдал хийдгийн хувьд Орел хотод Тэнгэрийн их Элч Михайлын сүм хавийн саравчит худаг, мөн Плауттын саравчит худаг ихэд нэрд гарсан байж билээ. Түүнээс гадна өдий төдий эмс, Халуун усны гүүр, хар лам нарын хийд, түүний дэргэдэх борчуулын хороо дахь өвөлжиж байгаа ачааны хоосон онгоцонд овооролдож тэр садар явдлыг ил үйлддэг байвч, гэмт хэрэг гэж хараахан үздэггүй, нас ахмад эмс нь, насан дүүмэд нэгийгээ тийм юманд хориглохгүйгээр үл барам, «зүгээр суухаас, хот орж, худгийн дэргэд очиж юм олох юм биш үү?» гэж явуулдаг байлаа. Залуу эмсийг нэг их ятгахын ч хэрэггүй, ёс журам нэг их сахидаггүйн дээр өлсөөд ирэхэд ёс сахих нь ч хамаагүй болоод явчихдаг байжээ. Залуу эмс хот орохдоо, яах гэж явж байгаагаа ч нэг их нуух гэж зовохгүй, хэлэнцэр аманцар нэг нь бүр ийн нуугүйгээр: «идэх юм алдсанаас ичгүүр алдсан дээр» гэдэг байж. Тэгээд, худгаас буцаж ирэхэд нь амьтан муу хэлж шоолохоо ч байж, харин «тэр маань буцаад ирж, «хот орж худгийн тэнд зогсоод гэдэс гарч, тэвээрээд иржээ!» гэлцдэг байлаа1.

	Чингэж «тэвээрэх» буюу гэдэс гарахаас өөр ч боддоггүй байжээ. Хүний ахуйн хамаг эрхэм дээд хүсэл зорилт цөм байхгүй юм шиг болчхож билээ.

	Манайханд Калерка буюу Холерка гэдэг нэг залуухан хүн байсан. Ёстой нэр нь Калери гэдэг байжээ. Муухай гэгчийн хадам эхтэй байж, тэр нь бэрийгээ «хот ор гэж үймүүлээд» арга буюу «худгийн дэргэд зогсох» гэж яваад азгүйдэхдээ, гэртээ олз омог ч олж ирсэнгүй, өөрөө ч «дур булаам болж чадсангүй» бүх бие нь «өмхийрөн ялзрах» болж, цэлмэг өдөр тоос товрогтой зам дээр хүн бүгдийн айдас хүргэж, хэл амгүй болчхоод, аягүй өмхий муухай үнэр ханхлан, юм дуугарах гэж нэг их шийгнан суудаг болсонд, хүн, холоос зуумхай нохойд хаяж байгаа юм шиг талхны зах хаяж орхиод, ам хамраа таглан бушуухан гэгчийн зайлдаг болсон билээ. Яачхаад, ийм болов гэхэд, «зудын жил худгийн дэргэд» байсан юм аа гэлцдэг байлаа. Тэр Холерка тэгж тэгж бүсээрээ боомилон биеэ хорлосон билээ.

	Тэр мэт явдлыг эзэн ноёдынхондоо хамжлага нар нь шог найруулал, сонин сайхан юм сонсгосон шиг «айлтгадаг» байлаа.

	Христос тэнгэрийн мэндэлсэн зул сарын дүйцэн өдрийг бид сэтгэлээ нэнд хатангатган өнгөрүүлээд, Номын рашаан хүртээх өдрөөс хойш сэтгэл гонсойхын эцэс болох шинж үзэгдсэн нь, ялимгүй гэмээр юмнаас мэдэгдэх шиг болсон нь, тариачны ахлагчаас эцэг:

	— За, Дементи, сонин сайхан юу байна даа? гэж асууваас, урьд нь тийм үг асуухад юмгүй л гэж урмас муутай хариулдаг тэр хүн, тэр нэгэн удаа харин чиг:

	— Ламын тэнд сонинтой бололтой! гэлээ.

	— Юун сонин юм болов? хэмээхүл;

	— Меркүл тэндээс явахдаа дайраад, шинэ тахилчийг ирүүлсэн гэнэ билээ гэхэд нь,

	— Өнөөх Аллилуйн оронд уу? гэхэд,

	— Тийм л бололтой. Арай чиг бүр оронд нь биш, Ниполид ламбугайн болгоон шийдтэл түр ор залгаж байх юм бололтой гэж (Ипполид гэдэг нэрийг тариачид хэл ээдрэх нэр гэж, эхэнд нь Н залган Ниполид гэдэг байв) хариулсанд эцэг бас:

	— Тэр шинэ тахилч тэгээд зүгээр юм уу? гэж асуулаа. Дементийн хариу хэлсэн нь:

	— Яах вэ дээ. Меркүлийн хэлэхийг сонсвол, уншлага уншихдаа нарийн хоолойтой, эгшиг ян татахдаа тааруухан юм бололтой гэх шив дээ гэлээ.

	— Яагаад? гэхэд,

	— Шуудаар орон тоонд заагдаж ирээгүй, түр гэж уг оронд таарах эсэхийг үзэх байдалтайг ажиглахад, хамба ламтан бас хаашаа бол доо гэж байгаа байх гээд, хэд хоносон хойно өнөөх Дементи, өөрийнхөө санаачилгаар мэдэгдэхдээ

	— Өнөөх шинэ тахилч санваартан маань... би хэлж байсан шүү дээ!

	— Яачхав тэр чинь?

	— Шал дэмий юм байна.

	— Яагаад?

	— Дэмий дэгсхийдэг юм байна!

	— Дэгсхийх гэж юу гэсэн үг вэ? Яадаг хүн юм бэ? Гавшгай шаламгай юм уу?

	— Тийм ээ. Пашка гэдэг нэртэй юм гэнэ.

	— Чи тэгээд хүнийг Павел гэхгүй, Пашка гэж тоомсордоггүй чинь юу вэ?

	— Бүрэн гүйцэд нэрээ дуудууламгүй юм хойно. 

	— Юугаараа тийм тусгүй болчихсон хүн юм бэ?

	— Ер шал дэмий амьтан, юунд ч хэрэггүй.

	Чингэж хэлсэн тэр нь ялимгүй зүйл боловч, манай энэ рүү «Аллилуйн оронд» хүрч ирж, юухан болох гэж байгаа нь сонин санагдав.

	 

	 

	XII

	Өнөөх «Аллилуйн оронд» ирсэн Павлушка тахилч бол, санваартан хүний үнэргүй шахуу хачин сонин тул, тэр чанар байдлаараа тухайлан «Дэмий дэгсхийдэг» гэсэн хоч олж, ядуу нь туйлдаа хүрсэн шинжтэй тул, дэлхийд тэрүүн шиг ядуу хүн үгүй гэмээр үзэгдэж, тариачин эрсийн үгээр бал, энэ рүү хүрч ирэхдээ «ядуу нүцгэнээр барахгүй, хөх зулхай шиг юм» хүрч ирэн, бас эхийгээ дагуулан, гартаа нэг үйсээр хийсэн түйс гэдэг савтай юм, бас, сонссон хүн бүхний хөл нь өөрөө бүжих гэж татганаад байдаг тийм сүрхий хуурддаг баян хууртай хүрч ирсэн байжээ.

	Эд хөрөнгө юу ч байхгүй, мөнгө гэхэд ганц муу зоос ч байхгүй. Тэгээд, өглөгийн эзэд, тэр хүнийг хаа ч оруулахаа олж ядан, манаачийн нэг муу пүнзэнд Павел эхтэйгээ ороод, манаачтай гурвуул тэр бяцхан пүнзэнд сууг даа гэж оруулжээ.

	Хавийн улс сурагласаар, Павелын эх нь урьд цагт тахилчийн эхнэр байгаад, хотод айлаар хувцас хунар угааж, заримдаа гуйранчилж явсан хүн юм байна гэж олж сонслоо. Павелыг эх нь бэрхийг сургаж өсгөсөн тул, хал үзэж хашир болмоор байсан боловч, «хөнгөмсгийн учир» ер бүтэлтэй юм болж чадалгүйгээр сургуулийн гуравдугаар ангиас хөөгдөөд, амь хаацайлах орон газаргүй сэлгүүцэж явсаар, «Аллилуйн онгорхой оронд» хараахан жинхлээгүй, «түр заагдсан нь» шалган туршуулж байгаа бололтой.

	Манайхан цөмөөрөө, тэгж заагдаж ирсэн амьтан, юун өөдтэй юм болох вэ дээ, Пашкийн элдэв маягладгийг нь Ипполид ламбугай «санал өгдөг үед заавалчгүй мууг нь гоочилно доо» гэж нэгэн зэрэг хэлэлцэх боллоо.

	Павлушка нээрээ ч «дүй муутай» уншлага залбирал уншихдаа мулгуу тулгуу, хүн танихын аргагүй, «яаруу ээдрүү уншигнаад» залбирлын төгсгөлийн үг рүү яаран тэмцэж, «эцэг мануу» гэдэг залбирал уншихдаа, хүн мэдэхийн аргагүй юм гуншгинаад шулганаад, төгсгөлийн үгэнд хүрмэгц хүний мэдэх үг сая амнаас нь гарч ирдэг байжээ. Мөн түүнчлэн «Аливаа цаг бүхнээ» гэдэг уншлагыг, бас бусад уншлагын зүйлийг юу ч мэдэлгүй уншигчаа болоод», дуу дуулахдаа дуртай. Хурлын залбирал хөгжүүлэхээс, харчуулын дуу хөгжүүлэх дуртай, бас нас ах хүнээр тоглоом тохуу хийх дуртай тийм хүн байжээ.

	Манаач өвгөн эхэд нь тэр тухай гомдол мэдүүлээд үзтэл, эхийн хариу хэлэх нь, эцэг нь яг тийм хүн байсан билээ. Сайн газар тахилч болоод, тоглоом тохуу нь дэндэж, мөрөө алдан алга болчихсон юм даа. Павел ч гэсэн, эцэг нь тийм юм хойно, яаж юм болох вэ дээ гэдэг байлаа.

	Павелын эх нь нас өтөлж, нүүр нь татганадаг тул, цаг ямагт татав чацавхийж, тэгэх бүрдээ «фпт! фпт!» гэж үлээдэг зантай тул, улс хөгшнийг «Фаптай» гэж хоч өгсөн билээ.

	Павлушка хүүг нь их л наргиантай хүн гэж манайхан сонсоод, удалгүй, нээрээ ч наргианы эр байна гэж мэджээ.

	Манай тосгон, Алымов хошуучийн тосгоны хооронд (Алымовын суудаг газраас нэг мод хэртэй газар) ганц өрхт Кромсайн Лукийн хашаа байшин байдаг байлаа. Тэр Кромсайн хүүг улс цөм Кромсай гэж нэрлэн заншсан билээ. Түүний байдал дүрийг үзэхэд, наанаа томоотой, илүү зангүй хүний байдалтай мэт боловч, цаанаа «гайтай эр» буюу «хулгайн эр» байж, юм бүхнээс биедээ ашигтай юм олж чаддаг бөгөөд гэр бүлийнхээ хүнийг «ном дагуу номхон» байлгадаг буюу өөрөөр хэлбэл, сав л хийвэл нүүр нүдгүй зодон баримталж байдаг хүн байжээ.

	Архи хундагалан зарж, янз бүрийн юм дампуунд авч данжилдаг тул, тосгон газар хэрийн амьтанд үзэгддэггүй юм тэр хүнийд байдаг байлаа. Жишээ нь, хаанаас ч олж авсныг бүү мэд, «эзэн олдохгүй» удсан нэг гитар байж байсан нь, Кромсайн нүдэнд Павел тахилч торж үзэгдсэнээс хойш «эзнээ» олж билээ.

	Кромсай, Павелын баян хуур дарахыг сонсоод, ийм юмаар хөгжимдөх нь, хөлсний хар ажлын хүн юм уу, морин тэрэгний дэлбэгчид л таарахаас биш, дэмий юм. Харин өөдтэй хүний барьдаг эрхэм хөгжмийн «живсэг» гитар гэдэг юм надад бий. Павелд хямд гэгч үнээр сүүлд мөнгийг нь авахаар өгч болно гэхэд нь өнөөх Дэмий дэгсхийдэг маань сонсуут хорхой нь хүрч, дөнгөж дөрвөн утас үлдсэн тэр гитарыг Кромсайнд очиж аваад, тэр дөрвөн утсыг чадах хэрээрээ тааруулан аль чадахаар хөг нийлүүлээд, анх Кромсайнд хөгжимдөөд үзлээ. Тэгээд, манай хажуугаар өнгөрөхдөө зарцын байшинд ороод, хөгжимдөж дуулан наадсанаараа хүн бүгдийг гайхуулан цэнгүүлсэнд зарц охид, эжийд ирж хэлэхдээ, «харахын аргагүй алиалж байна» гэсэнд бид их л уйдаж байсан тул зугаатай хүн бий боллоо гэж сонсоод сонирхож, Павлушка тахилчийг дуудан урилаа. Хүрч ирээд нээрэн их сүрхий юм үзүүлж, авьяастайгаа гайхуулан бишрүүллээ.

	Зугаатай юм ч их дуулж, гунилтай юм ч их дуулж, сүүлд нь дөчин жилийн сүүлээр нэр гарсан Давенпорт ах дүүгийн амьтан сонирхуулдаг юмтай нь адилхан сонин нэгэн жүжиг үзүүлсэн нь, зуд турхан болж байгаа цагтай холбогдуулан, «зовлонг бас инээдэм болгож» нэгэн инээдэмт үзэгдэл сонирхуулсан нь, өрөөний нэг харанхуйвтар буланд суунгуут, дөрвөн утастай гитараа бариад, дэвсгэр бүтээдэг цагаан давуугаар биеэ бүтээлгэнгүүт тэр цагаан даавууны цаанаас хоёр хүн дуулалцах чимээ сонстож, эхлээд тэнхээ муутай гонсгор нэг эмгэн дуулж, хариуд нь нэг их наргиантай өвгөн хөгжөөнтэй дуулсан нь эмгэн, гунилтай хөгжмийн аяст нийлүүлэн:

	 

	Карпын хүү Сидор өвөө

	Хэзээ үхэх гэж байна аа, чи?

	 

	гэж дуулахад, өвгөн, их л хөгжөөнтэй өөр нэгэн хоолойгоор:

	 

	Гурав дахь өдөр өө, эмээ, гурав дахь өдөр өө,

	Гурав дахь өдөр өө, Пахомын охион, гурав дахь өдөр өө! 

	 

	гэж дуулахаар барахгүй, исгэчин, хуруугаа инчдэж хариулахад нь эмээ уйлагнаж, дахин дуулсан нь:

	 

	Буян хийж, ямар идээ барих вэ?

	 

	гэхэд өвгөн их өөдөргөнөөр:

	 

	Бин хийгээрэй, эмээ, бин

	Бин хийгээрэй, Пахомын охион, бин!

	 

	гээд, хөлөөрөө дэвсэж, исгэрэн донгодоход эмгэн уйлагнан хариу асууж:

	 

	Гурил хаанаас олох вэ!

	 

	гэхэд нь өвгөн сургаж,

	 

	Олноос гуй, эмээ, олноос гуй,

	Олноос гуй, Пахомын охин, олноос!

	 

	гэж гурил олох арга зааж өгөөд, тачигнатал инээн хөгжихөд, эмээ нь айж ичиж, 

	 

	«Олны нохой хэцүү шүү» 

	 

	гэж дуулахад нь, өвгөн, өнөөх гитар хөгжмөөрөө бүжгийн ая цохиж хариу дуулахдаа:

	 

	Мод бариад яв, эмээ, 

	Мод бариад, мод бариад, 

	Пахомын охион, мод бариад!

	 

	гэж дуулан жүжиг үзүүлсэнд цөм сонирхон сэргэж манайхан цөмөөрөө Павлушкад их сайн болчихлоо. Тэгээд түүнийг сонирхон, хоол өгцгөөдөг болов.

	Манайд «мэндийг мэдэж» орж ирэхдээ, бидний цасан хунгар дунд, зудын зовлон сонсохоос өөр сонин наргиантай юм мартчихсаныг сэргээж хөгжөөдөг байлаа.

	Хөл цэнгэлгүй болчихсон байдалд Павел анхны шинэтгэл оруулж, манайхаар орж гардаг болсон нь, гитар олж авснаас хойш Кромсайнхаар их явдаг болсныг манай эцэг арай тусгүй юм болж байна гэж, Павелд:

	— Чи тэр Кромсайгаас болгоомжилж холхноор яв!.. Цаадах чинь хулгайн эр шүү! гэсэнд Павел Кромсайг өмөөрч «надад муу юм зааж сургаагүй» гайгүй байх аа гэсээр Кромсайтай бүдүүн өвс багтахгүй зузаан найртай болж, хаврын бацгийн үеэр Кромсай бас буяны мөр бодох санаа ороод, ламбугайнд очиж, тариа гурилгүй болчихсон үеэр ер гурил бадарлаж, Христосын эх дагинын буянтай бошиг сонссон дүйцэн өдрөөр «олох боовгүй» болоход хүрэх нь, бас энэ жил тариа цацахдаа боов өгөлгүй хишиг алдах нь дээ. Түүнийг бодож зутраагүй элбэг цатгалан нутгаар төрөл садныхандаа өөрийнхөө унаагаар явж, гурил бадарлан олж ирсүү. Бас нүдний хараа муудаж, орой юм харахгүй болж байгаадаа, мөн хатигт баригдсанаасаа салах эм хот газраас олж ирсүү. Буяны боовны гурил бадарлах нь санваартан хүний гүйцэтгэдэг зүйл болох тул, намайг хар аминдаа гурил гуйж гувшиж яваагүйг Павел тахилчаар гэрч болгон дагалдуулж өгнө үү? гэсэнд нь лам зөвшөөрч, Кромсай Павел хоёр, өнтэй газар зүглэж, их бацгийн дөрөв дэх долоон хоногийн үеэр яваад өгсөн боловч, эх дагинын бошиг сонссон дүйцэн өдөр буцаж ирсэнгүй. Хэзээ ирэх юм бол гэж хүсэн хүлээж ядтал, чимээ аниргүй болчихжээ.

	 

	 

	XIII

	Дүйцэн өдөр хүртэл хүлээсээр байтал, өнөө хоёр буцаж ирсэнгүй. Тэгтэл дүйцэн өдрийн өглөөний хурал хураад гүйцэж, сүмийн лам нар, дуган дотроо сагс барьцгаан, эгнэж жагсаад, Христос амьдран боссон гэж Улаан өндөгний тэр сайн өдрөөр улс амьтан Христосын загалмайд хадуулан амьсгал хурааснаа амьдран боссон бэлгэс төгөлдөр дүйцэн өдөр өндөг барилцан золгодог ёс гүйцэтгээчин өндөг өргөн барина гэж сагсаа бэлдэн зогсож золголцоход сонгинын хальсаар будсан шар өндөг барьсан Кромсай хүрч ирээд,

	— Христос амьдран бослоо, ламбугай минь, өндөг барья гэхэд нь лам өөдөөс нь ёс дагуу хариулж,

	— Үнэхээр амьдран бослоо! гээд Кромсайн буцаж ирсэнд баярласандаа биеэ барин түр хойшилж чадалгүй, — За хэзээ буцаж ирэв? гэж асууваас,

	— Өнөө өглөөний хурлын хонх сүмийн гонхонд дуугаргахад чинь би тэр хотгорын цаана явж байсан... Хөл алдаж, чүү чамай усанд орчхоогүй гэхэд

	— За, тэр ч яах вэ. Павел маань яасан бэ? гэхэд,

	— Нээрээ шүү! Муу морь минь чүү чамай гэж ус шавраас гарсан! гэж хэлээд байхад нь,

	— Болж л доо. Үгүй, өнөөх Павел яав? гэхэд,

	— За даа, байхгүй дээ! гэлээ.

	— Яачих нь тэр вэ? гэхэд,

	— Ирсэнгүй гэлээ.

	— Цааш нь ярих гэхэд, ламтай золгох ёс гүйцэтгэх гэсэн тариачин олныг саатуулан хүлээлгэхэд хүрэх тул, унзад нь олныг саатуулсан байдал хараад, «бүү саатуулагтун» гээд, Кромсайг «зайл» гэж тушаасанд, нөгөө лам нь Кромсайг тахилын газар очиж хүлээзнэж бай, би энд олонтой золгон үнсэлдэх ёслолоо гүйцээе гэж билээ. Тэгээд, сүмд орсон олонтой цөмтэй нь Христосын шашны ёсоор болгон үнсэлдэж гүйцсэн хойноо лам нь тахилын орон газар очиж, номынхоо хувцас тайчих үес Кромсай «Павел хотод хоцорсоон» гэж хэллээ.

	— Яагаад хоцорсон юм бэ? гэхэд,

	— Харин л дээ... Чи буцаж бай даа, би эндээ үлдье гэж л надад хэлсэн гэхэд нь,

	— Яах гэсэн юм бол? гэхэд,

	— Өөрөө нэгэн ажил «төрөл олно» гэсэн гэж хэлтэл, лам асууж,

	— Тэгээд, чи төрөл олгочихсон уу? гэхэд, 

	— Үгүй, өөрөө олсон гэхэд нь лам тэр Кромсайг цонхонд дагуулж аваачаад, хүн оршуулсан булшийг үзүүлэн,

	_ Чи СайН хараад, булшны авсыг «мөнхжих орон маань» гэж бод: чи бидэн хэчнээнхэн амьд явах вэ? Павелыг чи чухам яачихсанаа хэл л дээ? гэхэд Кромсай, тэр ламын сэтгэлд сэжиг төрснийг ухаараад, инээмсэглэн маасганаж;

	— Ламбугай, та ташаа айлдаж байна... Павелын амийг хорлочихсон гэж намайг юунд бодов? Павел маань амьд шүү! гэхэд лам: 

	— Чи бод л доо: өндөр настай Фаптай эхтэй шүү дээ, Павел. Хэрэв хүүгийнхээ тухай муу юм сонсвол даахгүй, үхнэ шүү тэр чинь! гэлээ.

	Гэвч, аюултай муухай юм арай болоогүй байжээ.

	Кромсайн хэлсэн нь: Дэмий дэгсхийдэгтэй явтал замдаа цаадах нь «өөрийнхөө биед их гомдож», Кромсай гуай, бодоод үз л дээ. Хүн намайг хүндэтгэн тоодоггүй, даан чиг өөд муутай амьтан аа, би гэгч! Байгаа юм гэхэд ганц эмгэн эх л бий. Газар дэлхий дээр ганц л санадаг юм минь тэр дээ. Тэрнийхээ төлөө миний бие, ер цэргийн бэрх албанд ч ороход буцахгүй... Кавказ заагдаж, тэнд цэргийн даргаар дэвшиж болно шүү дээ, би тань гэж гэнэ хэмээн ярив аа. Чингээд, Кромсай тэр дэвших замд нь дэм үзүүлж гэнэ. Орелд аль хэдийнээс наймааны юм зуучилдаг Бор шувуу Андрейн Николай гэдэгт дагуулж очоод, тэр зууч нь Павелын толгой эргүүлж, идэх уух юм, саван оо худалддаг хүний хүүгийн оронд адаглаж цэрэг болгон явуулчихжээ гэж хэлсэнд лам, тэр үг сонсоод, цочин гайхаж, хайрцаг дээр суун, Кромсайн өөдөөс бүлтийтлээ харж,

	— Чи яасан чиг зальхай муу хүн бэ дээ! Чамайг хүн хулгайн эр гэж хочилдог нь учиртай байна шүү! гэхэд нь,

	— Хочлох нь яах вэ! Намайг элдвээр л хочилдог байна. Тэгтэл, би хүнээс хулгай хийсэн удаа байна уу? Хулгай хийсэн зүйл байхгүй, мөрөө хараад л томоотой шударгаар амь зуун суудаг даа. Павел маань зүгээр цэрэгт элссэн хүн биш, цагаан мөнгөөр долоон зуун төгрөг авч, бас архидах гэж хэчнээн мөнгө зарсныг хэлэх үү? Чи үзвэл юутай билээ. Тэр чинь, бас эхдээ нэгэн зуун рубль явуулсан гэхэд нь,

	— Ингэж туслахаасаа чи харин түүний мөрөндөө тохсон юмыг нь хулгайлж авбал дээр байх сан даа гэхэд, 

	— Тэр хүний хүссэн ёсоор нь л болгож өгсөн дөө... Намайг хялайгаад яах чинь энэ вэ? хэмээсэнд,

	— Кромсай, чи ер нь тун ч муухай амьтан байна даа! гэлээ.

	— Тэр юу гэсэн үг вэ? Павел маань амь үрэгдсэн биш шүү дээ. Дээд Тэнгэр Эзэн хааны алба хаах гэж яваа хүн шүү дээ... Чи, энэ тухайд надад элдэв юм битгий бод! гэхэд нь,

	— Эхдээ явуулсан тэр нэгэн зуун рубль нь... бүтэн үлдсэн гэж үү? гэтэл,

	— Үлдээгүйг нь чи яагаад мэдэв? гэлээ.

	— Үлдээгүй байх аа!

	— За, түүнийг чи мэдчихсэн юм бол, маргаад ч яах вэ... Үлдээгүй дээ!

	— Ийм муухай амьтан байх гэж чи, даанч дээ!

	— Муухай гээд яах вэ? Би түүнийг авч яваад тэр хотгорт хүрээд, сүмийн их хонхны чимээ сонсонгуут хөлгүй ус мөсөнд орчихлоо. Бодоод үз л дээ, чи ч гэсэн, цасанд цөмрөн орчихвол, амь гарахаа л бодохоос, хамаг юмаа хаяж гарна шүү дээ! Морь минь тарчлан тийчгэнэж гарлаа... Би сандарч, ухаан алдаад, хоёр шуудай гурил ачиж явснаа, өнөөх тахилын боов боорцогт гэж явсан гурилаа тэр цас усаад цөмөрч алдчихсан шүү гэхэд нь,

	— Өнөөх мөнгө нь бас л тэнд үгүй болчих нь тэр үү? хэмээвээс, 

	— Цөм тэнд алдчихсан. Цаасан гучин цөлхөөв загалмайт зангиандаа торгоод явсан минь үлдэж, өнөөх цагаан мөнгөн далан төгрөг, тавьтын мөнгө нь гутлын түрийнд байснаа, гуталтай минь сугараад усанд үгүй болчихсон гэхийг лам сонсоод, Кромсайд

	— Ямар ч муухай амьтан бэ дээ, чи! гэсэнд Кромсай,

	— За, чи л сайхан амьтан байгаа нь яамай даа! гэхэд лам,

	— За, чи миний үг нэхэн бодох цаг ирэхэд, бодоорой, ингэсэн чамайг тэнгэр ниргэнэ шүү! гэсэн билээ.

	— Мөдхөн тэр үг нь ёсоор болж, Кромсай тэнгэрийн аянгад ниргүүлсэн шүү2.

	 

	 

	XIV

	Том гэгч хутагтын долоо хоног гэдгийн Улаан нүдэн гарагт3 чухам аль зүгээс гарч ирснийг хүн ажсангүй, нэг бараан хөх үүл шиг юм гарч ирээд харлан өссөөр эвхрэлдэн томорч, зүг зүг тарсаар нэг их сүртэй араатан ирвэс буюу аянга буулгадаг сүртэй луу шиг сүржин хэлбэртэй болоод, тэр аягүй сүртэй үүл, яг өнөөх Кромсайн хашаа байшингийн зүг чиглэхийг бүгдээрээ үзэцгээсэн билээ. Тэгээд өнөөх үүл, тэр Кромсайн хашаан тушаа хүрээд ирэнгүүт, цахилгаан гялсхийж, хэвтдэг орон дороо нандигнан хадгалдаг байсан цэцэгтэй хээ бүхий ширдмэл хайрцагтай жаал пүнзэнд нь аянга бууж, «галын наадам гаргасан юм шиг» дороо их гал гарч билээ. Тэгээд бас нэгэн сонин юм үзэгдсэн нь, пүнз нь дотроо хадгалаастай хамаг юмтайгаа шатаж, үнсэн товрог болчиход, өнөөх хайрцгийн нэг банз нь өөдөө харван дэгдэж ойчихдоо, хүн очиж үзэхэд, нэг хэдэн улаан мөнгө тэр банзанд наалдчихсан нь, цөм гурвалжин хэлбэрээр наалдаад, гол дунд нь мөнгөн төгрөг наалдаастай нь, ямархан нэгэн нүд харж байгаа юм шиг хэлбэртэй болчихжээ4.

	Амьтан түүнийг олж үзмэгц гайхан, «Энэ жигтэй юм болж, ламд үзүүлэлгүй горьгүй!» гэцгээн үзүүлбээс, лам үзээд, Кромсайг хуруугаараа занан зангасанд царай нь зэвхий болж, ихэд сочин эмээгээд, Фаптайн далан төгрөгийг сэм нуун дарагдуулсан гэмээ хүлээн өчиж, тэр мөнгө нь тоо бүрэн, тэр чигээрээ нэг юманд ороогоостой, дэрэн дор нь хадгалаастай байсныг аянга буун бутаргаж, тэр банзанд наалдан шигдсэн мөнгө нь яах аргагүй тэр нуун дарсан мөнгөний зоос нь үнээн гэж улайжээ.

	Кромсайн пүнзний гал унтарсан хойно үнсийг ухан уудлаад үзтэл, өнөөх мөнгөн төгрөг нь цөм хайлан нэг бөөн мөнгө болчихсоны дэргэд дахиад нэгэн жигтэй юм олдсон нь, хэдийн хөрчихсөн «тэнгэрийн сум» буюу өөрөөр нэрлэдэг нэрээр нь өгүүлбэл, «шулмын хуруу» гэж нэрлэдэг юм хэвтэж байсан нь олдсонд Кромсай түүнийг үзээд ухаан алдан сандарч, айхынхаа ихэд тэр олдсон өнөөх хайлчихсан мөнгийг сүмд буян болгон өргөсөнд сүмийн лам авах эсэхийгээ их л гайхаж, цэрэгт ацаглуулсан хүнийг ардууд тун нэг өөдгүй муухай юм гэж үздэг бөгөөд (нохой ер биеэ худалддаггүй боловч) биеэ худалдаач нохойн адил гэж хэлэлцдэг байсан учир Христосын шашны Сургаал ёсны хоёрдугаар судар гэдгийн XXIII дугаар бүлгийн 18 дугаар зүйлд «орон сүмийн газар бөгсөө худалдсан хуялч эмийн бузар хөлс, нохойн үнийг бүү өргөн баригтун» (гэсэн сургаал буй тул, яадаг билээ гэж хамбаас лавлан айлтгавал, Сургаал ёсны хоёрдугаар судар болбоос Хуучин гэрээс зарлигийн үед хүчин төгөлдөр байсан юм аа. Одоо болбоос шинэ гэрээс зарлигийн үе мөний тул, шинэ юм хүчин төгөлдөр буюу за хэмээн зөвшөөрөн айлджээ.

	Кромсайн орон хашаа шатаачихсан аянгат бороо манай агаарыг ариутгаж зулагтай болохын шинж үзэгдэж, хотынхон, хөдөө ар гэрт хамаатан садан бий билээ л гэж эргэж тэднээ үзэх учрахаар явах болж, дор дороо амиа хөөн сууж байснаа орчин олонтойгоо дахин харилцах болж эхэлсэн билээ.

	 

	 

	XV

	Горхины мөс хайлахаас өмнө манайд, Дмитрийн охин Пелагея гэдэг гагай эгч хүрч иржээ. Залууд нь төрлийн олон цөм, түүнийг «дүрсгүй ажрай» гэдэг байсан билээ. Гэвч, олон маяг янзад нь тохируулж, олон хочтой байж, маяг нь ондоо болоход түүнд нь тааруулан «шинэ нэр» өгдөг байлаа.

	Дмитрийн охин Пелагея буюу төрлийнхөн дотроо «Полли авга эгч» гэдэг тэр хүн ноён хүний хатан болоод, ноднин их охиноо бас нэг сүрхий нэртэй их ноён хүнтэй суулгасан билээ.

	Тэр авга эгч маань, хүнээр их сайн бөгөөд залууд нь хүн муудалцаж уурлаад тайтгаран зүгээр болохдоо «дүрсгүй ажрай» гэж нэрлэдэг байсан түүнд «зөрүүд зан» нь хөдөлдөг байлаа. «Зөрүүд зан» гэдэг нь хүний үг дагахгүй, өөрийн санаанд орсноор зүтгэдэг нэг ёсны эргүү мангуу тусдаг юм шиг байсан нь ер хожим ч гээгдсэнгүй, байдал нь л «баахан өөрдсөн» билээ. Тэгээд зудын жил тэр хэнтэг зан нь хөдлөхдөө, гурилаасаа ганц ч пүү гадагш нь худалдсангүй, цөмийг нь багачуул, борчуулд хоол болгон, тэднийг асрагчийн хувиар идүүлэн баржээ. Тэднийг чингэж эрхлүүлсэнд эрэгтэй, эмэгтэй тариачид тэр эгчийнд хүүхэд багачуулаа дагуулан ирцгээж, цөм гэдэс гартал идэцгээдэг байж гэнэ.

	Чингээд, гагай эгчийн хоёр хөрш нь тайж нарын удирдагч тушаалтанд тэр тухай анхааруулж, асрагчийн хувьд тийм зардал гаргаж болохгүй юм шүү гэж заан мэдүүлээд, жишиг эвдэж бусдад аюул учруулах гэж байгаа хэрэг хэмээсэнд удирдагч тушаалтан тэр тухай эгчид сануулга хийсэн боловч, хорин зогсоож эс чаджээ. Чангалан хэлэхэд нь эгч, «яах вэ, шүүхэд татагдаад үзье» гэж хариулсан юм байжээ.

	Ер нь Полли эгч зоригтой, сонин сэргэлэн зантай хүн байж, цаад талд нь гарч давахад амаргүй хүн байжээ.

	Одоо дөч гарсан насны хүн боловч, байдал бас л сүрхий үзэсгэлэн гоо, нуруу өндөр, бие чилгэр, гоолиг, орос хар хэлэнд «жанжин эм» гэгч нь биеэрээ мөн байлаа. Тас хар өтгөн гэгчийн үстэй, зулайн хагалбарт нь мөн магнай тушаа нь тэр хар үс нь буржийж, том шар нүд нь «юу хүссэн санааг нь илтгэж чаддаг» байдалтай байлаа.

	Надаас нэлээд ах байсан бөгөөд манай Орелынхны төрөл садныг андахгүй, саявтар нас элэгдсэн Ратынски овогтой Антоны хүү Николай гэгчийн бие, надад хэлэхдээ Тургенев зохиолч, «манай эмзэг зэмзэг үхээнц ядуу үеийнхний дунд шал дэмий хүний тоонд ордоггүй» гэсэн нэг хатан ахайг «Газрын эзэн» гэдэг зохиолдоо гаргахдаа Полли эгчийг дүрслэн бичсэн юм аа гэдэг сэн.

	Тэрхүү «Газрын эзэн» гэдэг зохиолд гардаг ахай нь Полли эгчтэй зүс байдлын төдий л төстэй болохоос биш, зан авирын хувьд гэвэл, «ялгуухуйн чанар» мохошгүй зориг хүчин, няцашгүй зүтгүүгийн хувьд л баахан ойртосхийж магадгүй.

	 

	Ялгуусан гэгээн харц нь, 

	Ясал эртний хүчин төгөлдөр

	 

	Гэвч, Полли эгч маань, (гучин хэдэн оны) бөглүү тэр үеийн тайж нарын дунд онцгой сонин хүн аж, зуд турхантай жил «зөрүүд зан» гаргасан нь тэр үед дуулдаа үзэгдээгүй юмны нэг мөн тул, тэр эгчийнхээ тухай баахан дэлгэрэнгүй өгүүлмээр санагдаж байна.

	Тэр эгчийг дээр «дүрсгүй ажрай» гэдэг байсныг би өгүүлсэн билээ. Гэвч дүрсгүй гэж арай дэндүүлэн хэлсэн хэрэг. Германаар бидний танта гэдэг эгч маань нийгмийн гарал байдлаар тус мужийн сурвалжтан гэрийн хүний тоонд ордог боловч, ухаан сэргэлэн, ааль хөнгөн зохилдуугийн учир тэр тухай дээдэс доордсын аль алинтай ч нийцдэг хүн байжээ. Хүн бүхэнтэй тун сүрхий зохицож, хамаг учир байдал мэддэг бөгөөд заримдаа язгуураараа түрий барьсан мунхгуудыг даажигнан шоглох дуртай байлаа. Түрүүчийн нөхөр нь баян хөрөнгөтэй, бие их мариатай боловч, алдар хүндгүй, ер олны дунд онцгой эрхшээл буурь үгүй боловч, аз дайрч, бараг хагас жил тайж язгууртны удирдагчийн тушаал (дашрамд) хамаарч, тэр хүндэт нэр тушаал эдэлсээр хүндтэй ямбатайгаар нас элэгдсэн билээ.

	Чингээд эгч маань тун залуухнаараа бэлэвсэрч, хорин гурав буюу дөрөвтэйдөө гурван охины эх болсон хүн байлаа.

	Тэр хүүхэдгүй бол, Орел хотод тэр үеийн тайж язгууртан хүний эмс чавганц болж хийдийн газар шавилан суудаг зантай болж байсан тул, эгч маань бас хийдийн газар гэлэнмаа болж магадгүй байжээ. (Тургенев Лиза гэдэг зохиолоо тэр язгууртны заншлаас сэдэв авч, тийм байдалтай хүнийг гарган дүрсэлсэн шүү дээ). Манай эгчийн тэгэх гэхэд хүүхэд нь саад болж, эцгийн нас барсны дараахан гэнэт хүнд өвчин тусаад эхийн санаа сэтгэлийг өөр чигтэй болголоо.

	Тэр хүүхдийн өвчин «халдвартай» тул, саяхан бэлэвсэрсэн тэр залуу эмэгтэйн төрөл төрөгсөд нь цөм хөндийрөөд зайлчхаж билээ. Сурвалжтан гэрийн хүн тийм заншлыг сонирхон дагаж, ичих зовохгүй чингэж байдаг болсон тэр үед урьд нь нэртэй төртэй «буурь суурь» бүхий атлаа ямар нэгэн юмаар нэг хүний сэтгэлд нийцүүлж чадсангүйн учир хөдөө гаргуулаад, хүн хартай харилцаагүй ганцаардуу сууж байсан нэг ноёнтой их нэр алдарт Д. гэгчийн сууж байсан Послово гэдэг сууринд нь эгчийн тэр байдлын тухай мэдээ хүрчээ.

	Тэр ахайтан бол, Послово гэдэгт өөрийн эрхгүй багаар сууж, «бие нь» тэвд байдаг боловч, «сэтгэл санаа нь өөр газар» ер «хүний хүрэхийн аргагүй газар» очоод байгаа гэлцдэг байжээ. Тэр Д. ахайтан бусдыг өөртэй нь зэрэгцэхийн сачийгүй гэж үздэг тул, хүн тоож ойртуулдаггүй, өөрөө мөргөх тусгай сүмтэй, өөрийн тусгай ламтай, өөрийн шадар эмчтэй, түүнийгээ өөрөөс бусад хүнийг үзэж эмчлүүлдэггүй тийм ноёгтой байжээ.

	Эмч нь франц хүн бөгөөд Дьяченкийн жүжигт гардаг баян айлын хүүхдийн багш франц Дорси гэгчийн зан аальтай: саваагүй хөнгөмсөг, царай бие цэвэрхэн, бас хүнд тусархуу тийм хүн байгаад, зэргэлдээ сууринд өвчтэй хүүхэдтэй, царайлаг сайхан залуу бэлэвсэн авгай садан төрлийнхөндөө даан чиг хайр найргүй тэвчигдэн ганцаараа хоцорсныг олж хүнээс сонсоод «сэтгэл түвдсэнгүй» ноён ахайдаа «айл хөршийнхөө хүүхнийг эмчлэхээр явна» гэж сонсгосонд, ахайтан тийм үг огт сонсохгүй хэмээвээс, заавал очиж эмчилнэ гэж зүтгэсээр, унаа гаргаж өгсөнгүйд хүзүүгээ дулаан алчуураар боогоод, үстэй дотортой дулаан гутал өмсөөд, цасан дундуур дөрөв таван мод газар явж, эгчийнд хүрч ирсэн билээ.

	Хүрч ирэхэд нь ёстой нэг тэнгэрийн элч зовлонгоос тэнхрүүлэх гэж ирсэн юм шиг болж, эгч их л бишрэн угтаж авсан нь нээрээ чиг чингэж угтахад гомдомгүй зочин байжээ.

	Өнөө өвчтэй «хүүхдийг эдгээн тэнхрүүлсэн» тул, эх болсон тэр залуу эмэгтэйн сэтгэл санаанд туйлын сайхан ачтан хүн болж, Д. ахайтан эмчийн тэгж яваад өгсөнд нэлээд бэрхшээл үзэж, анхлан уурлан уцаарлаад, гурван хоног огт тоохгүй дүрэм үзүүлж байгаад, гэрийн даргыг сүүлд нь дуудан ирүүлж, «нэг франц хүн алга болчихлоо» гэж зарла гэж тушаасан билээ... Өнөөх эмч эгч хоёр түүнийг сонсоод их л инээлцсэн гэдэг. Хүүхэд илаарь болж, эмч, эх хоёрын сэтгэл санаа амарч харилцан бие биедээ тун сэтгэл хүсэл татагдаж байсан үе тул, хөндлөнгийн тэр ахайн сэтгэл гансран зовохыг юмнаа бодохгүй инээлцэж байсан ажээ. Тэгээд ирэхэд Д. ахайтан хэд хэдэн арга сүвэгчилсний нэг нь сүрхий шийдэмгий бөгөөд санасанд нь хүргэж өгсөн болой. Анх ахай зориуд хүн явуулж тэр эмчийг муухай халдварт айлаас битгий буцаж ир гэж тушаан хэлүүлээд, сүүлд нь үзвэл, тэр эмч нь нээрээ чиг буцах санаа ер үгүйн байдал мэдэгдсэнд, нэг сүрхий хууч өвчин хөдөллөө, ирж үз гэж бас хүн явуулж захиад, ирэхгүй байсаар сар хагас болох цаг, хавар болж, байгаль дэлхийн цэцэг навч дэлгэрэн гарч, өнөөх франц эмч, ой модонд ятуу шувуу агнаж, эгчид маань өглөөний шүүсэнд нийлүүлсүү гэж гараад модонд явж байтал гэнэт баг зүүж зүсээ бууруулсан дөрвөн хүн дайран ноцож, шувууны нь бууг булааж аваад, өөрийн нь биеийг хивсээр хуйлан ороож аваад, модон доторх замын нэг далд газар нуусан сүйх тэргэнд үүрэн аваачиж ачаад ахайтандаа хүргэн тушаасан билээ... Ахай тэр эмчдээ нэг нэлээд инээдэмтэй бөгөөд хэцүү юм тулгасан бил үү, тулгах гэсэнд түүнийг амсан эдлэлгүй арга зохион мултарч гарсан нь, ахайтантай хууль номын ёсоор төрлөн суухыг тэр дороо зөвшөөрөн хүлээнэ гэж амлаж, ахайтан хамаг юм бэлэн учир, өөрийнхөө сүмд өөрийнхөө ламаар, өөрийнхөө шадар хүний гэрч гэрээтэйгээр шашин номын ёсоор эр эм бололцох ёсыг тэр дор нь гүйцэтгэж орхисон билээ.

	Эгч маань тэр явдлыг хойд өдөр нь сая олж сонсоод, ихэд гашуудан уйлж, тэр хөөрхий франц хүн тэгж муугаа үзэх гэж хөөрхийлөлтэйеэ гэж үлэмжид уярч билээ. Тэр ахай шиг арга хэрэглэхгүй юундаа ч өөрийнхөө байдлыг сонин сайхан гэж үзсээр завшаан айлдчихвай гэж биеэ зэмлэн гашуудаж, тэр Д. шиг элдэв юм тулгахгүй аяндаа аятайхан гэгчээр бүтчих юмыг даан чиг бодсонгүй. Хэрэв хүслээ хэлбэл, тэр франц эмч, яалаа гэж үгүй гэхэв... Гэвч, хэрэг нэгэнт биш болсон тул, нэг засвар оруулах хэрэгтэй болж, эгч маань «хорсголыг даасангүй» хариугаа уртаар авна гэж бодсон байх хэмээн улс санацгаажээ. Чингэж байтал нь эгч нээрээ чиг ёстой «дүрсгүй ажрайн ёсоор» ахайтныг дайрч хариу авсан нь, хэнтэй чиг үг зөвшилдөлгүйгээр гэнэтхэн С. гэрлэчихжээ. Тэр С. ноён гэгч нь нас залуу, гоонь ганц бие болохоос биш, эрдэм боловсрол гэх юмгүйн дээр шинхэг ядуугийн учир хотын хорины цагдаагийн даргын албан хаадаг байжээ.

	 

	 

	XVI

	Хоёр толгой холбон суусан байдал нь даан чиг тэгшгүй боловч, түүгээрээ эгч хариугаа авсан нь, Д. гэгч ахайтан үе залгамжилсан ноён угсаатай байтлаа нэг муу франц эмч домчтой гэрлэснээрээ сурвалжтан ноёны угсаатан хүний эдэлдэг эрх, ноён хүний титэм сүлд хэрэглэдэг эрхээ алдаж орхиход нь манай эгч тэрхүү ноёдын титэм сүлдийг өөрийн биед хэрэглэхээр үл барам үр хүүхэд бүхэндээ залгамжлуулах эр олсон нь, С. ноён нь сурвалжит хүн байж, сүлд тэмдэгт нь «жуухаар ологсод ану бус» гэсэн маш учиртай үсэг бүхий5 бөлгөө.

	Ер нь чингэж гэрлэсэн нь санаж бодолгүй үйлдсэн явдал боловч, эгч, чингэсэндээ огт гэмшдэггүй, ерөөс чиг нэгэнт хийчихсэн юмаа нэхэн гэмшдэг зангүйн дээр, «тайрч богинодуулсан юмыг аргалах аргагүй. Нөгөө үзүүрээс нь л залгаж оёх юм уу, уяхаас өөр мэхгүй» гэдэг бодол дүрэм баримталж явдаг хүн байлаа.

	Гэвч, өнөөх ноён нөхөр нь тийм ч голмоор биш, биеийн байдалд «сурвалжит хүний шинжтэй» бөгөөд «хорины цагдаагийн даргын дүрэмт хувцсыг цэрэг эрийн сүр бадруулан өмсөж явдаг тул, түүгээр нь дээд дарга нарын нүдэнд тусаж, хотын томоотой дээдэстэй харилцахад цагдаагийн дарга нар, түүнийг зардаг байлаа. Тэр учраас цагдан сэргийлэхийн дарга нь эгчид Москва хотын асрагч нарын зөвлөлөөс ямар нэг асруулдаг хүний нь тухай албан бичиг хуудас ирүүлсэнд, тэр бичгийг сэргийлэхийн даргын тушаалаар өнөөх хорины цагдаагийн ноён даргыг гардуул гэж тушаасанд эгч, түүнийг ерийн хорины цагдаагийн дарга нараас шал өөрөөр хүлээн авч, өглөөнийхөө цай ууж, гэртээ өмсдөг энгэр задгай баринтагтайгаа сууж байсан танхимдаа дуудан оруулж, байдлыг нь хараад, суу гэж суулгасан нь, тэр зэргийн тушаалтан хүнийг ерөөс тэгдэггүй ор жишиггүй юм болжээ.

	Тэр ноён цагдаа нь суу гэсэнд нь суугаад, эгчийг өнөөх бичгийг нь гүйлгэн үзээд, бэх үзэг авчруулан, тухайн бичиг үзлээ» гэсэн үсэг зурах завсар нүд ширвэн буландаж ноён цагдааг харуут, хэрэг болж болох хүн байна, ингэж ингэж хэрэглэх юм байна гэдгээ дор нь мэдээд авсан байв. Уг хэрэг нь хойшломгүй хэрэг байжээ.

	 

	 

	XVII

	С. ноён цагдаа, тариа будаа ачааны онгоцонд ачдаг усны захын нэг зогсоолтой эгчийн тэр зогсоолын тухай нэг хэрэг буйг очиж учрыг олж өгнө үү гэсэн хувийн хэргээр нь даалгавар авч, маш дуртайяа хүлээн шаламгай бөгөөд урагштайгаар гүйцэтгэсэн билээ.

	Чингээд хэрээсээ хэтэрсэн мөнгөн шагнал хүртэж, эгчид бараалхан аж байдлаа асуулган ярилцваас, С. овгийн ноёд, «зууч бичгээр ноён хэргэм» олсон улс биш, үнэхээр өндөр язгуурт «Рюрикийнхний» удам болох тул, одоо буй албан тушаал нь уг язгуурт нь үл тэнцэх тушаал байна гэж эгч үзжээ.

	С. ноён цагдаа тийм ч тэнэг хүн биш боловч, мөн тийм ч нэг их ухаантай хүн биш, ер жирийн нэгэн эр байжээ. Чингээд нэр төртэй хатагтай, аж байдлыг нь асуун дотнолсонд ихэд уяран баярлаж, сэтгэл нь хөдлөөд, салан одохуйн үес гар барих ёс гүйцэтгэхдээ, гарыг нь озоод авчээ. Тэр үед эрхэм хатагтай нарын гар оздог нь ёс байсан учир, эгч түүнд хилэгнэсэнгүй, харин ч аж явдалд нь туслахыг бодож үзнэ гэжээ.

	Ноён цагдаа тэр үг сонсоод тэсгэлгүй баярлаж, хэдэн хоног бодол болж яаж ийж тэр хатагтайгаар аргалуулж мужийн сайдаас гяндангийн харгалзагчийн орон буюу ямар нэг хотын цагдаагийн даргын орон заалгаж авах арга яаж хийе дээ гэж бодлого болж байлаа.

	Гэтэл, эгч түүний бодон хүсдэгээс арай чухал зүйлд хэрэглэх бодолтой байж, хэд хоноод хүн явуулж, ноён цагдааг дуудан ирүүлээд, «албан тушаалаа халах санаа» бий юу? гэж асуув.

	Ноён цагдаа юу л гэвэл дагана гээд, гэрийн дарга бойдаагаар явах хүсэлтэй байна гэдэг үг сонсоод, тэсгэлгүй баярлаж, тэр дороо уг албанаас чөлөө мэдүүлэн, хорины цагдаагийн даргын дүрэмт хувцсыг халж эгчийн харьяат хөдөө газар очиж суун, эгчээр шууд удирдуулан гэрийн даргын эрхлэх аж ахуйн ажлыг яаж гүйцэтгэхийг заалган, эвхдэг бүхээгтэй тэргэнд эгчийн хамт дэлбэгч үгүйгээр өөрөө дэлбэг барин явж, ажилтай танилцан, жигүүрийн нэгэн байшинд суудаг болсноо нэгэн өдөр эгчийн байшинд шилжиж, Д. ахайг франц хүнтэй гэрлэх ёслолыг сүмдээ гүйцэтгэсэнтэй яг адил чимээгүйхэн тосгоны сүмд нь эзэгтэйтэйгээ гэрлэх шашин номын ёс гүйцэтгэсэн билээ.

	— Д. ахай гэж бас тэр авгай, тантатай огт танил бус боловч, «өөрийн бие болон нөхрийнхөө өмнөөс» баяр хүргэж, гэрлэсэнд нь талархал илтгэж хүн явуулсанд эгч угаас ухаантай хүн тул, түүнд нь огт хорссонгүйн хариу өнөө франц хүн нь санааг нь тэжээсэн нэг ёж үг францаар бичиж явуулсан нь «тэнэг хүний тоо хязгааргүй» гэсэн ганц өгүүлбэр бичин явуулжээ.

	Эгч тэрүүнд ч бас нэг их юм болгосонгүй, аж ахуйдаа хамаг хүчээ талбин нэгэн удаа тариг газраа эргэх гэж онхол донхол тэргэнд сэгсчүүлээд, тэр өдөртөө нярайлж, нэг хөөрхөн охинтой болчихсон билээ. Тэр жаал хүүхэд нь хараахан сар дутуу гарсан боловч, гэм болсонгүй.

	Нэг баахан бүтэмжгүй зүйл өөр юманд нь үзэгдсэнийг өгүүлбээс, Рюрикийнхний удамт томоотой номхон өнөөх хүний байдал занг нь эгч дасалцаад ажиж үзвэл, тун ч өөдгүй үхээнц номой тул, түрүүчийн өнөөх тайж нарын удирдагч тушаалтан байсан нөхрөөс нь бүр ч залхам амьтан байвай.

	Эгчийн бас нэг дургүй нь хүрснийг өгүүлбэл, өнөөх ноён нөхөр нь хийх ажилгүй дэмий л холхиж явахаас өөр юмгүйн дээр, эгчийн ажиж үзвэл юм хийж ерөөс ч чадахгүй, чаддаг ганц юм нь гэвэл, хатуу зузаан цаасаар алтан захтай өнгө өнгийн цаас наалцан жижиг хайрцаг л хийхээс өөр чадах юмгүй байжээ.

	Төрөл төрөгсөд, эгчийг тэр ноён эрээ дэндүү гадуурхсанаас тиймд хүргэж буруутсан гэж үздэг боловч, эгчийн зан нь хожим гэнэт шал өөр болж, нөхөртөө эхийн адил дотно хайртай болоод, гэнэт цаадхынхаа санаанд таарах юм зохиож, урьдын хүсэн санагалздаг ёсоор нь нэг алсхан хотод сэргийлэхийн даргын орон тушаал олж өгч, ганцаарыг нь тийш нь одуулаад, зургаа орчим жил тэр нь үзэгдсэнгүй. Тэр хэдэн жил ер ноён нөхрийн нь тухай хүн дурдахаа ч байж, ноёнтой эгч, хүний хөл хорьж, «ном үздэг» боллоо. Үр хүүхэд, аж ахуй, ном зохиол энэ гурванд бие сэтгэлээ зориулан чиглүүлсэнд, амьтан эгчийг «хорвоогоос хөндийрлөө» гэж ярьцгаах боллоо. Тэгж байтал өнөөх ноён нөхөр нь албан тушаалаа алдаад, дахин хөдөө гэртээ хүрч ирсэнд, эгч байшингийнхаа дан давхар хоёрын хоорондох нэг өрөө гаргаж өгөөд, бичгийн тасалгаанд тавиг гэж өөрийнхөө бичгийн ширээ олгоод, өөрөө хэдэн охиныхоо дэргэд үлдсэн нь их охин, ноёхон бус нэг нь тэр үед арван зургаа хүрч, хадамд очихын цээнд хүрсэн шинжтэй хүүхэн байсан билээ.

	Тэр их охин нь, эх нэгтэй, эцэг нэгтэй хоёр бага охин дүүтэйгээ гурвуулаа эхдээ, бас отгон дүү охин, ноёхон Валидаа тун хайртай боловч, ноёныг үздэггүй байвай.

	Цөмөөрөө эхийгээ дуурайж, «ном хөгжимд шунаг» байсан нь, нэг бол ном үзэж суудаг, нэг бол хөгжмөөр оролдож, уран зохиол, аж төрөхийн сонин асуудал сэдэвт санаа тавьдаг байхад нь ноён юу ч сонирхдоггүй, өнөөх хайрцгаа цавуудан наагаагүй цагтаа шал дэмий сэлгүүцээгүй бол, өрөөндөө цонхон тушаа суугаад л, өмнүүр нь өнгөрөн гарах тариачин эр эмтэй дандаа нохой шинжихгүй юм ярихаас өөр юу ч хийдэггүй. Ном харахдаа дургүй нь хүрч, өөрийн биеийг эрдэм боловсролгүй гэж мэдэж, номгүй эрдэмгүй хүн тусгүй юм гэж төсөөлөх боловч, ном харахдаа зэвүү хөдөлдөг сэтгэлээ дарж чадахгүй байжээ.

	Эхнэртээ тэнцэхгүйгээ ухаарч, «азаар л тоогдсон» гэдгээ мэдээд, илүү зан гаргаж ёс алдалгүй хүлцэн суудаг бөгөөд эхнэрээ төрөлхийн ухаан сэргэлэн, бичиг үзсэн нь их мөртөө дэмий суудаггүй, үргэлж ажилтай, хэзээ ч, хаа ч зугаатай сайхан байхад нь өөрийн бие хаа ч залхуу хүрч, биеэ ганц саатуулдаг минь хотын цагдаагийн дарга болж, ийш тийш сэлгүүцэн явж исгэрэх зандчихаас өөр юм байдаггүй гэж эхнэртээ атаархан суудаг хүн байв.

	Тэгээд эхнэр хүүхэдтэйгээ нийлж таардаг юм олдохгүйн дээр, урьд гэрийн охид нь хойд эцгийгээ тоож үздэггүйгээ, мөн ухаантай боловсролтой эхийгээ ийм мангуу амьтны эхнэр болсонд зовдгоо далдалж тэр бүр чаддаггүй тул, ноён сэтгэл гутран зовниж, өр нимгэнтэй, дотор сайтай танта нь нөхрөө өрөвдөж охиндоо:

	— Та нарт энэ хүн ямар юманд тань саад тотгор болж байгаа юм бэ? Элдэв зангүй эгэл жирийн байдалтай хүн шүү дээ. Муу юм хийсэнгүй, аль чадахаараа биеэ саатуулж явдаг түүгээр оролдоод яах гэсэн юм бэ? Тэртэй тэргүй тэр хүн, хүн бүхнээс холхон, дандаа ганцаараа байдаг шүү гээд хөөрхий ноён нөхрийнхөө ганцаархнаа байдаг орон байраар нь ордог болж, түүнээ, дэндүү нялуун байдал үзүүлсэн гэж хэлүүлэхгүйн тулд, өрөөнд нь тавиулсан бичгийнхээ ширээний ард сууж захиа бичиг бичдэг байлаа. Өвөлжин тэгж байгаад хавар болоход Сусанна охин нь эхийнхээ өөдөөс байдлыг ажиглах нүдээр ширвэн хараад:

	— Ижээ, яаж байгаа тань энэ вэ? гэхэд нь

	— Яагаа вэ, би? гээд эгчийн царай улайчихсанд,

	— Аргагүй дээ... нүүр тань улайлгүй яах вэ! Улайх л ёстой юм! гэхэд эгч сэхээ орж,

	— Би яалаа гэж улайх вэ? хэмээвээс,

	— Бид одоо учир байдал мэддэг насанд хүрсэн. Тэгтэл,.. та... захиа бичнэ гэх нээрэн ингэж явдаг тань юу вэ?.. Танай бичгийн ширээг бид өрөөнд тань аваачаад өгье гэсэн боловч, хэрэг нэгэнт засрахаас өнгөрч, Сусанна дүү охидтойгоо бас нэг жаал хүү дүүтэй болчихлоо. Тэр жаал хүүд цөмөөрөө их л хайртай, эрхлүүлж таалж байдаг боловч, ганц ноён хөөрхий л хүүгээ таалах эрхээ хасагдаж дээ! Тэр нэгэн удаа бүрмөсөн эрхий нь хасан Кавказад нэг хотын даргын орон тушаал олж өгөөд явуулчихсанд, тэр газраа сэлгүүцэн явж, тамхи татан, исгэрэн зандран алхацгаасаар, нүнжигтэй хоол идээд хүйтэн устай Терек голд орж цанхтаад үхчихсэн билээ.

	Түр хөлслөн авсан юм шиг олж аваад, ямархан нэгэн газар явуулчихсан нөхрөө үхчихэд тун ч өөдгүйгээр хар амиа бодсон муухай бодлогоор муу нөхрөө далд оруулчихсандаа эгчийн сэтгэлд нүгэлтэй юм хийлээ гэснээ бодох санаа төрж, орчлонд нэг хувьтай юмаа үйлдэх гэж төрсөн амьд хүнээр сагсууран явсан мөрийнхөө хог шүүрдэх шүүр болгочхоод, гараасаа холдуулан Терек голын ус руу хаячихлаа гэж бодохдоо тэсгэлгүй өрөвдөн хайрлаж унтдаг өрөөндөө хүн оруулалгүй хаалга даран суугаад удтал ихэд уйлсаар суугаад тоглоом тохуу болж явсан тэнэгдүү Рюрик язгууртыг тоохгүй жигшдэг байдал үзүүлдэг охидоосоо хөл хорьж суухдаа биеийнхээ явдлыг бодож шүүлээ. Охид нь эхийгээ өнөөхийн үхэж арилахад сэтгэл үймцэн гуньхарсанд гомдон уцаарлаж, тэр ноён гэгчид халуун «сэтгэлтэй» байгаад нь их л зэвүү хүрцгээжээ. Охид нь юм бүрийг эргэцүүлэн бодохдоо хэтэрхий ташаа бөгөөд хар аминыхаа үүднээс буруу боддог «санаа амар» насан үед хүрсэн тул, «тэр амьтанд, даанч дээ, сэтгэлтэй байсан байна шүү» гэж бодоцгоон, эхийнхээ төлөө ичиж, нэр төрөө бодоцгоохдоо, тэгж байгаагүй сэн бол дээр юм сан даа, даан ч дээ гэж бодоод, үнэндээ хараахан тийм байгаагүй гэдгийг ухаарсангүй!

	Полли эгч ноёныг үхсэнд бусад хэн хүнээс илүү дотно үздэг хүн гэж «янаг хайрыг» бэртэгчин үзлийн үүднээс үздэг ёсоор харамсан гашуудсан бус, гагцхүү санамсаргүй тохиолдон дайралдсан нэгэн хүн төрөлхтнөөр юу л гэж хүссэн бүгдийгээ хийлгэн зараад, огт нүүр шагнасангүй дээ гэж бодохдоо тэр хүнээ өрөвдөн гашуудсан байжээ. Тэр хүний өмнө ямар ч буруу хийгээгүй юм сан гэж сэтгэлээ тайтгаруулахыг оролдовч, буруутайгаа мэдээд, гэмшиж, хоёр бага хүүхдэдээ бэлэвсрэлийн хувцас хийлгэн өмсгөөд, өөрөө гашуудан бэлэвсэрхэх хар хувцас өмсөн, өнөөх талийгаачийн хойноос буян ном хийлгэж, залбирал уншуулахдаа сөгдөн наманчилж, бас дахин хэдэн удаа ном уншуулсан боловч, сэтгэлийн шаналгаа гэмшил арилж, дотор онгойсонгүй.

	Арай л нэг юм дутуу шиг санагдаж байв... Тэгээд гэнэт нэг муу тэргэнд хоёр морь хөллүүлж дэлбэг жолоог нэг муу жаал хүүгээр бариулан яваад өгч, арваад хоноод буцаж ирэхдээ, Оптийн аглаг газар очиж нэгэн даяанчид айлтгаад ирлээ гэсэн боловч, тэгээд юу болов гэхэд, «бас л сэтгэл санаанд нэг юм дутуу» гэж дотор үймцэн самуурсан байдалтайгаар хариулаад, тэр даяанчийн өгсөн хэдэн бяцхан ном нэг уншаад, дахин сөхсөнгүй, мөн аанай сэтгэлд нэг юм «дутуу» байв. Тэгээд шашныхаа аймгийн Ламд хүн явуулж Библи судар залуулан үзэх гэсэн нь, тэр сүм дуганд нь библи судар байхгүй байлаа. Орел хотоос олж ирүүлэхээр хүн явуулбаас, номын худалдаанд олдсонгүй. Шашны сургуулийн захирлаас «түр үзээд өгнө» гэж залсан нь, өөрийнхөө ламаас «энэ судар бол, гэртэн хүний үздэг ном болохоор, үзэхэд гэм уналтай байж болно» гэсэн захиа занаатайгаар олж авсан байв.

	Бусад хүн, бас, «библи судар үзээд ухаан сэтгэл солиотой болох вий» гэж хориглоцгоосон боловч, эгчийн нэг зорьсныг «давж болшгүй» тул, библийг дуустал нь хичээж үзээд, ухаан солиотой болж, тун хачин юм үүсгэж гарлаа.

	 

	 

	XVIII

	Хачин юмны жишээг дурдвал, өнөөх библи судраа уншиж гүйцээд, тэр номыг яаж ийж дуустал нь уншсан зарим хүний адил дахин үзсэнгүй, нэгмөсөн хойш тавиад, «сайн цаг гэгч ер үзэгдээгүй», мөн «бидний өмнө байсан цаг бол, сайн цаг биш юм, бидний сүүлээр дэлхийд сайн цаг ирэх юм» гэх мэтийн «хоосон санааны» юм хөвүүлж, түүндээ итгэснээр ч барахгүй, «уул хөндий цөм тэгшрээд, арслан хургатай хамт хэвтэн хор хүргэхгүй болох үед» сая сайн цаг ирэхээр барахгүй, ойртож яваа тул, тэр сайн цагийн зам засалцах үйлсэд хувь оруулан амьд явахын зориг орлоо гэж ярьдаг болов.

	Тэр мэт «тэнэг юмыг» буурьтай улс бие биедээ дамжуулан хэлж, хөхилдөн инээцгээж, хуурамч байдал үзүүлэн дэмий юм боддог эм гэлцэн, зарим нь бүр ч тэнэг эм гэлцэх болж, урдын шог хоч, «дүрсгүй ажрай» гэдгийг одоогийн ааш байдлын аюултай шинжид тохирохгүй боллоо гэж халжээ.

	Дүрсгүй ажрай байхдаа сонин сэргэлэн хүн байж билээ. Одоо юу ч болчихсоныг бүү мэд, дэмий юм бодон чалчдаг залхуу хүрэм муухай эм болчхож, өвгөдийн үг дуулахгүй болсон хойно настнууд ч түүнтэй ярьж хөөрөхийн ч хэрэггүй болж, залуучуудыг... тийм хүний дэргэд байлгахад ч аймшигтай болчихлоо! гэж хэлэлцдэг болжээ.

	Олны дунд, мөн хурал хуйд ч үг нь жинтэй байсан нэгэн нэлээд буурьт тайж хүн, сонгуулийн үеэр санал гаргахдаа, охидоо тэр танта яаж хүмүүжүүлж байгааг анзааран ажвал зохино гэж хэлсэнд тайж нарын удирдагч тушаалтан хүн, зөөлөн дотортой сайн хүн байсан тулдаа, тэр ноёгтойн хүүхэд нь цөм жаал охид болохоор, эх нь яаж ч тэднээ хүмүүжүүлж байсан, нэг их гэм болохгүй гэж өнгөрүүлж билээ.

	Охидоо, нээрэн чиг хачин маягаар, ер багш хүмүүжүүлэгчгүйгээр өөрөө хүмүүжүүлж, Англиас захин ирүүлсэн Василийн охин Хилдегард гэдэг куакер6 авгайгаар элбэлцүүлдэг байв. Тэр куакер авгай уг нь сүрхий сайхан хүн байх юм санж, дандаа хуниастай бор хувцас, зун өргөн гэгчийн саравчтай сүрэл малгай, өвөл цаг «ямар ч маяг хэлбэр байхгүй, шилтэй чихтэй бяцхан дулаан хар малгай «толгой дээрээ тавьж» биеэ жигтэйхэн эвгүй муухай болгодог гэлцдэг байв. ().

	Танта тэр куакер авгайтай салшгүй найз болоод, хоёулаа бусад ямар ч хүнтэй тун эрээгүй эршүүд байжээ.

	Тэднийд орсон хүн бүгдийг маш эелдгээр тосон зочлоод, за, бид танд юугаар тус болох байна гэж эрээгүй шууд асуудаг байжээ. Тэгээд, чадахынхаа хэрээр хэрэгтэй юмыг нь нийлүүлээд, тэр дороо огт зочноо байсан үгүй хоёрыг ялгахгүй, үг сольж ярих хөөрөхийг огт бодохгүй, өрөө тасалгаанд нь ганцаарыг нь хаячхаад, өөрсдийнхөө л өдөр тутам маш чанд нарийн баримтлан хийдэг ажлаа хийж суудаг байлаа. Тэгж сураагүй хүнд, юм болгондоо нарийн гэгчийн дүрэм журамтай нь залхам хачин үзэгддэг байлаа.

	Тэг тэгсээр, өнөөх «хөөрхөн дүрсгүй ажрай» гэдгийн зан ааш нь эвгүй бүдүүн болж, таатай хөөрхөн ааш байдал нь ч алга болчихлоо гэж үзэх болов. Өмсөх өмсгөлөө ч өвлийн цаг бол, тун амархан хийц маягтай хар ноосон хувцас халах солихгүйгээр хэрэглэн, зун цаг цайвар эрээн бөс хувцас өмсөн, тариачин нарынхаа хамгийн жигшүүштэй муу өвчнийг эмчилж, яр шархыг нь гараараа угааж, хялбархан мэс заслын хагалах арга хэрэглэн, өвчтөнийг гэр орон арчилдаг охидоор огт харгалзуулдаггүй, дэндүү жигшээч ярвагар зантай хүүхнүүд гэж хавьтуулдаггүй, өөрөө л аргацаадаг болж, амнаас нь гарах үг нь ч баахан бүдүүн хүдэх болж, үг цээрлэн, юмыг зайлуулан нэрлэхгүй, оноосон нэрээр нь заан хэлчихдэг болж, тэр нь эвгүй муухай ч гэж санагдахгүй, эрс тэс, хурц сонин юм шиг санагдаж байв. Сэтгэл санаа нь чиг бас тийм эрс шулуун мэт санагдаж, өнгөрснөө гэмшин харамсахын сэтгэл гэдэг нэг хамгийн чухал юм байдаггүй мэт, үүнд хэрэв чингэж гэмшдэг юм бол, учиртай л юм сан... гэж заримдаа хүн эгчид дурдан, «эмч ээ, урьдаар өөрийнхөө өвчнөөс сал аа!» гэдэг цэцэн үг бий үүнд, бусад хүнд сайн мөр заан үзүүлэх гэвэл, өөрийнхөө мууг бас мартаж болохгүй гэж хэлээд үздэг байж, эгч түүнд ер уурлаж уцаарладаггүй, ичиж зовдог ч үгүй: цаанаа юуг нь гоочлох гэж байгааг лав анддаггүй байсан байх, тэгсэн ч тайван гэгчээр сонсоод, хариу хэлэхдээ:

	— Миний тухайд тэр үг цөм түмэн зөв. Өнгөрсөн насандаа муу муухай явах гэдэг тун тусгүй юм гэдгийг би үргэлж бодож, мэдэж явдаг. Ариун цэвэр явдалтай хүнийг өөлөх юм олдохгүй тул, дандаа гүтгэж муучилдаг л даа. Ману мэтийн амьтны тухайд ямар ч худал гүтгэлгээс илүү бэрх үнэнийг нь хэлж болох юм л даа, гэвч, өөдгүй муу явдлаа би аль хэдийн гээн тэвчсэн шүү гэж хариулдаг байв.

	Ижий, «нүгэл хийхээ байсан тул, нүглээ наманчилж эхлэх юм биш үү» гэж хэлээд үзэж билээ. Чингэхэд эгч хариу хэлэхдээ:

	— Гэм уналаа наманчлан гэмшихийн тухайд олон зөрүү санал байдаг даа. Энэтхэг оронд зарим хачин хүн, гэдсээ харан бясалгал хийж суудаг шиг, муу явдалтай хүн, муу юм хийж байснаа ухаарвал, гэдсээ хараад бясалгал хийснээс ашиг тус олохгүй байх гэж боддоог. Өнгөрснөө хөөвөл, шавар балчиг шиг юмтай хүн тун олон байх бий. Тэгтэл, тэр шавар балчигтаа зууралдаад суусны хэрэг нь юу байх вэ? Тэгснээс, унасан шавраасаа бушуухан гарч, наалдсаныг нь сэгсэрч арилгаад сайн зам мөрөө хөөж явбал дээр юм биш үү дээ? гэж билээ.

	Тэгээд, наалдсан шавраа «сэгсэрч арилгаад» өөрийнхөө ёсоор байхаас, өөрөөр байх дургүй байсан эгч «өнгөрсөн үедээ нэлээд их шавартай» байсан боловч, их л ариун мэт санагдах болж, өдий төдий хүний сэтгэл санааг биедээ татаж, эхийнхээ бүх чанарыг залгаж аваагүй охид нь, эхийгээ хоёр дахь удаа гэрлэхдээ өөдгүй юмтай сууснаас болж бидний мөрөө олоход саад болдог бол уу? гэж дэмий л зовж байсан нь удалгүй баярламаар оргүй болжээ. Сүрхий нэр алдар бүхий нэгэн сайдын залуу хүү З. ноён гэгчийн бие тэр охидын нутагт өв хөрөнгө залгамжлан авах хэргээр хүрч ирээд, Полли эгчийнд нэг удаа орсноос хойш эгч Хилдегард хоёрт, мөн гэрийнхэнд нь тун сайн болж, сайхан санагдсан тэр айлынхантай дотно болохыг хүсэн, их охин Сусаннатай нь гэрлэсүгэй гэж их л зүтгэж, ураг төрөл барилдсанд, тэр Сусанна гэдэг охин, урьд эхийгээ дор үзэж, муухай авирлан, бие шалтгаантай байх үед нь түүнээс ичин гутарч байснаа, сүүлдээ эхийгээ чингэж муучилж байсандаа маш их гэмшин зовж, эхийнхээ ачийг бодон хүндэтгэх элбэрэлт охин хүний үлгэр жишээ болсон билээ.

	Өөрийн биеийг «юм юмаар өөд муутай» гэж боддог байсан Полли эгч, бусдыг засан мөрийг нь олгоно гэж оролддоггүй боловч, «зүгээр байж байгаад» засарчихыг үзэхдээ тэсгэлгүй баярладаг байвай.

	Зүгээр байж байгаад гэж үү дээ?

	Тэр «зүгээр байж байгаад» гэдэг нь «өөрийнхөө шавар балчгаас» сугаран зайлсан өөрийн тань биеийн ач нөлөө юм шүү гэж хэрэв учир баримт гаргаж эгчид хэлж өгсөн бол, нүднээсээ нулимс гартал зовох сон байх.

	Ганц хонь юугаан алдагсандагаан өрөвдөн хайрлаж үгүйлэхдэгээн, замаараан явж байгаа ерэн есөн хонь юугаан орхиод, замаа алдсан ганц хонь юугаан өргөст сундуу, сөөг бутанд эрэн хайж олоод, ариун мутар тагаан өргөн барьж баясан, хүмүүн мөр юүгээн олж сэхвэй хэмээн баясахын эрхмийг ухаарагсад бүхнээ баяр баясгалан түгээгч тэр бээр, эгчийг тийм болгож гийгүүлэгсэн болой!7

	Тэр цагаас аваад Полли эгч, сэтгэлээ тэжээх юм эрдэггүй болсон боловч, заримдаа тийм юм өөрт нь хааяа тохиолдож байсан үүнээ, нэгэн тийм сайхан тохиол, өтлөх насанд нь гийгүүлэн баясгасныг өгүүлбэл, Сусанна гэдэг охины нь нөхөр бөгөөд эгчийн хүргэн нь Хоёрдугаар Александр хааны төр барих үес хөөрхий хамжлага тариачин ардыг хамжлагын зовлонт байдлаас нь чөлөөлөхийн үйлд их зүтгэл гавьяа байгуулж, тэр тухайн мэдээг эгч олж сонсмогц, өнөөх Хилдегардынхаа элгэнд наалдан, баярын нулимс унаган,

	— Үгүй, яадаг бил ээ? Олиг муутай надад ийм их сайхан өлзийтэй баяр тохиолдох гэж хэрээс минь хэтэрсэн хишиг ээ! гэж баярлан уйлах завсар өгүүлж байсан билээ.

	Полли эгчийг дурдан дурдан өгүүлсээр, хэдийн төгсгөвөл зохих хүүрнэлийнхээ дэг журмаас халиад явчихлаа.

	 

	Чингээд, уг өгүүлэх юмаа үргэлжилбэл, Полли эгчийг өлсгөлөнд нэрвэгдсэн тосгонд маань хүрч ирэхэд, тэр өлсгөлөнгийн сүүл нь цухуйн үзэгдэж байсан үе боловч, тэр өлсгөлөн дээр нийгэм олонд туссан өвчин зовлон давхцаж, хүн амын нэг хагасыг унаган хамж, нөгөө амьд үлдсэн хагаст нь үхэхээс айх, үхэгсдийнхээ хойноос гунин гутрах зовлон хүртээсэн билээ.

	 

	 

	XIX

	Полли эгчийг чухамдаа эцэг маань зутруу зүдрүү байдлаа тоочин ирүүлсэн бөгөөд, тэр мэдээ сонсмогц Хилдегардтайгаа хоёулаа хүрч ирэн, сэтгэл амарлиулан баясгавай.

	Ер нь хүрч ирэхдээ нэгэнтээгүүр ямар ч юманд дарагддаггүй, хэзээд салдаггүй сайхан хөхиүн зантай хэвээрээ, бас хүн бүхэн, хүүхэд болгонд бэлэг авчирч өгдөг байжээ. Хүнд юм бэлэглэх гэдэг нь эгчийн нэг ёсны хэлтгий тал нь, нэг ёсны цэнгэл нь байж, бэлэг барихдаа хүн бүгдийн хүсдэг дуртай юмыг нь андахгүй ажиж, яг л санаанд нь таарсан юм бэлэглэдэг байлаа.

	Эмэгтэй хүнд толгойгоо ороох алчуур, эзэд ноёдын өрөөний зарц хүүхэнд хувцасны эрээн даавуу, эрэгтэй зарцад мухар хантаазны даавуу, тэрэгний дэлбэгчид «касандрийн цамц» үхэр мал хардаг хүнд бээлий бэлэглэж, хөдөөгийн жаал охидын гэзгэндээ сүлжих хямд үнэтэй ал улаан тууз тун их авчирдаг байлаа.

	Гэзгэнд сүлжих гэж тэр туузыг таарах таарах хэмжээгээр таслан хайчлаад, хувцасныхаа халаасанд бэлэн зэхээстэй явдаг тул, хаа л нэг бяцхан охинтой тааралдвал, дуудаж ирүүлээд,

	— Хүүхнүүд ээ, хүүхнүүд ээ! Наашаа хүрээд ир, би тануусыг гялайлгая! гэж хошигнон дуудаж, — Май гэзгэндээ сүлжээрэй... Чи бор царайтай юм байна, чамд энэ ал улаан тууз таарах вий. Чи жаал цагаан жоом шиг амьтан, чамд хөх нь зохих вий гэж өгдөг байлаа.

	Гялайлгачихсан багачуул нь магнай тэнийн баярлацгааж, нүд нь гялалзан, эгчийн хойноос даган гүйж, ал улаан дээр хөх нэгийг нэмж өгөөт, хөх нэг дээр нь ал улаанаасаа хайрлаат гэж хүсэцгээхэд нь хүүхдийн баярлан бахдахад даган баясалцаад, огт үгүй гэж цааргалдаггүй, заримдаа багачуулыг тэврээд, халтар нүүрийг нь үнсэн,

	— Яасан сүрхий халтар бэ, тануус? Бас гоёх гоодох санаатай нь! Май, халтар минь ээ, май! гээд олны зүг өнөөх туузаа чулуудаж, тосгон даяар жаал охин хүүхдийн гэзэгний эрээн чимэг мяралздаг байлаа.

	Түүнийг үзүүт, «эрхлүүлдэг хүн» ирсэн нь мэдэгддэг байв.

	(Хэчнээн цол хочтойг нь хэлж барах аргагүй), тэр эрхлүүлдэг хүн, олны таалан талархдаг хүн байсан тул, хүрч ирэхэд нь, олны сэтгэл баясаж, зовлон, «аливаа шаналал бүгд» нимгэрэн санаа амардаг байв.

	Полли эгч, Хилдегард хоёр тэр нэгэн удаа манайд хүрч ирэхдээ, тосгоны нэгэн дундуур нь өвчин тусаж, нар салхи ордоггүй өмхий байшиндаа ямар ч аргалан туслах хүнгүй хэвтэцгээж, үхэцгээж байсныг өвчин зовлонг нь нимгэрүүлэх гэж зориутлан ирсэн бөлгөө.

	Тэр тусаж байсан өвчин нь чухам ямар нэртэйг би одоо санахгүй боловч, миний мэдэхэд, шинжлэх ухааны үүднээс судлан магадалсан хүн ч байхгүй, (нэгэн сианд нэг эмч оногдож байсан тэр цагт) сианы эмч нь хүүр эвдэж, шүүхийн магадалгаа тодорхойлолт гаргаж өгдгөөс, ер өвчтөнийг эмчлэн сувилах зав гардаггүй байв. Манай эцэг, «Каменецкийн Егор гэдэг ерөнхий эмчийн зохиосон эмчилгээний бичиг» гэдэгтэй байсан боловч, эмчлэх авьяасгүй байв. Эх маань өвчин халдахаас айдаг байв.

	Өнөөх Д. гэдэг ноёнтой бөлгөө манай баян хөрш авгайн нөхөр нь болсон франц эмч, зудын жилийн эхээр эхнэрээ орхиод цасан хунгарт Орос орноос бадрангуй сайхан эх нутагтаа буцаад, тэндээс Африкийн аагим халуун хээр талд Жерар Клод гэдэг хүнтэй арслан агнаж явсан байв.

	Бид яаж ч аргалан тусалж чадахгүй. Тариачныг зовоодог өвчний шинж байдал нь гэвэл, анх тэдний «толгой нь өвдөж эхлээд, тэгээд, дотор мушгиж өвдөөд, хүний тэнхээ тамир тасраад» хэвт хэвтсээр «царай нь харлаад, амьсгал тасардаг» гэхээс цааш мэдэхгүй байлаа.

	Эгч маань, нөгөө тэр Василийн охин Хилдегард нь өвчтэй тариачныг эмчлэн сувилах авьяастай бөгөөд халдана барина гэж зовдоггүй учраас эмчлэн тэнхрүүлэхийг юмнаа бодохгүй ажээ. Манай тариачныг үхүүлж байгаа тэр өвчин, Полли эгчийн тариачинд туссан боловч, түгсэнгүй. Эгч, Хилдегард хоёр тэр дороо өвчтөн хүнийг бусдаас нь холдуулж, мужааны нэг том сул тасагт хэвтүүлээд чадах ядахаараа аргалж, сүрхий эдгээчихдэг байжээ.

	Тэгээд одоо тэднийд өвчин эвэршил үгүй болоод манайханд тус болох гэж хэрэглэх эмээ хүрэлцээтэйгээр авч, сэтгэл зориг төгөлдөр хүрч иржээ. Тэр эдгээн тэнхрүүлнэ гэж зоригтой явдаг нь хамгийн ач тус төгөлдөр бөгөөд, манайхны санаа байдал бүгдийг сэргээчихдэг их хүчин байвай.

	Полли эгч, үүдний өрөөнд оруут, хөвөнтэй хар ногоон дээлээ тайлж завдаагүй байтлаа, зориг оруулан, чиг зааж, эцгийн зүг ам нээн хэлсэн нь:

	— Ямар аягүй муухай юм бэ? Танай тосгон дундуур өнгөрөн гарахад, үнээ мөөрөх, галуу ганганах чимээ гарахыг дуулсангүй. За, тэгээд, мэнд байна уу, та минь? Танайхан ч ер үнээ мал оргүй болчихсон юм биш биз дээ? гэхэд, эцэг маань, хоёр гарыг нь үнсэн ёслоод,

	— Тосгонд маань ганц ахлагч л нэг үнээтэй хоцорсон байх гэж хариуллаа.

	— Тэгсэн үү? Нээрээ, тийм байна шүү! Нэг үнээ шиг юм харсан шиг санагдлаа. Хүрэгч үнээ юу?.. Би тэрүүнийг хараад, амьд үхэр биш, өвчөөд өвс чихсэн садга гэж санасан шүү гэж босго алхуут үг хэлэлцэн, үг нь хурц, ярьж байгаа санаа нь, тосгоны ард тариачныг өвчнөөс тэнхрүүлэхийг эрхэм болгож, бусад юмыг дээд болгох гэсэн чиглэлтэй ярьж билээ.

	Биднийг тэр эгч гараараа илэх, нүдээрээ сайхан гэгчээр таашаан харах зэргээр энхрийлэх завсар эцгээс юм асууж байсан үг нь, тухайн байдалд холбогдолтой юмыг ёсоор болгож өгнө үү гэж хүсэх буюу тэг гэж захиранхан тушаахгүй байсан бөгөөд, асуух хэлэх учир байдал нь цөм дэс дараатай, хойно хойноосоо цувжээ.

	Эгч, тосгонд тань өвчтөн хүн хэд байв? гэж асуунгуут, эцгийн чухам төд гэж хариулж чадахгүй мухардсан байдал мэдэгдмэгц

	— Чи мэдэхгүй байх шив дээ!.. Христосын шашинт энэрэнгүй хүн, дунд зэргийн газрын эзэн ноён ийм байна гэхэд яая гэхэв дээ! Тэгвэл, чиний тосгоны ахлагчтай юм уу тоомсорлохгүй хэдэрлэхгүй, өөр баахан сүвтэй нь танайд хэн байдаг юм бэ, түрүүнтэй чинь уулзмаар байна. Чи чинь, урьд зэлүүд нэг пүнзтэй байсан шиг санагдаж байна гэхэд нь эцэг,

	— Тэр маань шатчихсаан гэлээ.

	— Тэгсэн үү? Аянга буучихсан уу? гэхэд,

	— Үгүй, миний тэнэг хамжлага нар хүний сэмжний өөхөөр арга хийлээ гээд гал алдчихсан хэмээвээс,

	— Ямар арга хийсэн юм бэ? гэсний хариуд, эцэг өнөөх Кожиены сэмжний тосоор зул хийж ган тайлах гэж байгаад пүнзэнд гал алдсан хэргийг яриваас эгч инээх инээмсэглэх, ярвайх зэвүүцэхгүйгээр цай ууж сонсон, гагцхүү дэргэдээ сууж байсан Хилдегардын зүг нүд буландан хараад орхиход цаадах нь бас хариу нэг харчихсанд, хоёуланд хамаг учир ярилтгүй тодорхой байгаа нь ил мэдэгдэв.

	Тэр зулын яриа, мөн дээр энэхүү дуртгалд тэмдэглэсэн бүх холбогдолт юмыг ярьж гүйцэхэд Полли эгч сүүрс алдаад,

	— Аяа! Энд тань ёстой гаслангийн далай юм байна даа... Оюун билиг зутарч сэтгэл санаа зутарч байгаа юм байна даа. Учрыг олох гэхэд, аль үзүүрээс нь барихыг мэдэхгүй, олон үзүүр утас ороосон ороомог шиг хэцүү санагдаж байна. Гэвч, Ростовын Димитри ламтан, ордны сүмд ном тавихдаа, «зовлон хавчигдлаас болоод хүн амьтан, чухаг дээдийг умартдаг» учир бий. Түүнийг өршөөн хэлтрүүлж үзэн буй гэж айлдсан билээ. Одоо ийм үед тэр дорд муу зовлон гачигдлаас тэнхрүүлэхийг л бодох нь эрхэм байна. Сайн дээд чухаг юмыг бид хийж барахгүй, хойчийн бусад нь хийнэ биз. Хэрэв пүнз чинь шатчихсан юм бол, тариа будаа хураадаг байшингаа түр хэрэглүүл дээ. Өвчтөнийг тэнд чинь хэвтүүлье. Хамгийн чухал нь, эрүүл өвчтэй хоёрыг ялган салгах нь одоо хэрэгтэй байна. Бид хоёр ирээд амсхийлээ. Одоо бүх айл өрхөөр орж, өвчтөний тоог нь мэдээд авсуу. Тэгээд цөмийг нэг газар хэвтүүлнэ гэхэд нь эцэг

	— Өвчтөнүүд, ханзан зуух, туурга дагуух вандан дээрээсээ хаанаас хөдөлнө гэж дээ гэхэд нь,

	— Очиж хэвтэн сувилуул гэж учир хэлж үзнэ. Хэрэв эс дагавал аваачаад хэвтүүлье хэмээвээс эцэг:

	— Хар хүчээр үү? гэлээ.

	— Яадаг юм бэ? Гайхах юу байх вэ? Чи бид хоёр тариачны сайн дураар нь тэднийг боол болгон атгаж байгаа юм уу? Тэр дэмий үг! Усанд цацан үхэж байгаа хүнийг үснээс нь шүүрээд уснаас хар хүчээр чирэн гаргаж амийг нь авардаг шүү дээ... Муухай эвгүй бүдүүн ширүүн боловч, өөр яахын ч аргагүй юм хойно.

	Тариа будааны байшинд зэрэгцэн хэвтэх хүнд дэвсэг сүрэл байхгүй бид дээ танайд?.. Тэгвэл яая гэхэв. Олсны иш бий бол уу? За яамай. Арга ядахад, тэр нүдсэн ишийг нь дэвсэнэ... Хилдегард бид хоёрыг тосгоны айл эргэх хооронд эрүүл нэгээр нь тарианы байшинд олсны иш зөөлгөөд бөөн бөөнөөр хураалгаж бай. Толгойн хавьд арай өндөрхөн, хөлийн хавьд арай намхнаар нэг нэг алд хэмжээтэй тийм хэвтэр овоолуулж бай. Нэг цаг болоод өвчтөнийг тэнд аваачиж хэвтүүлнэ. Эхнэр чинь бидэнд нэмэр болж чадах уу? гэхэд эцэг нам дуугаар өчрүүн:

	— Юм халдчихаас айдаг юм даа гэхэд нь,

	— За, тэгвэл хэрэггүй... Тэгж айдаг хүнд горьгүй. Бид одоо ингээд л явлаа! гээд бужгар үстэй толгойдоо зөөлөн алчуур боож, Василийн охин Хилдегард нь өргөн гэгчийн саравчтай өндөр оройтой сүрэл малгайгаа өмсөж байна.

	Эгч Хилдегард хоёр халаасандаа нэг нэг жижигхэн бөгөөд (хоолой үзэх) тольтой дэнлүү хийгээд, нэг шингэн юмтай шил, тэмдэглэлийн дэвтэр авцгаагаад яваад өгч, эцэг айл заах хүн дагалдуулан явуулъя гэсэн билээ. Айл бүрээр орох тул, хүн хэрэггүй гэж билээ.

	— Нохой дайрч магадгүй шүү дээ гэхэд,

	— Тэр дэмий үг! Нохой гэдэг тун томоотой амьтан. Гэмгүй хүнийг ер анддаггүй. Бидэнд яалаа гэж халдах вэ гээд явсанд, нээрээ чиг, орсон газар бүхэнд нь нохой их сайн билээ. Гэвч нэг юм тохиолдсон нь, эгчийн муу хэлж, «амьгүй чихмэл садга» гэсэн өнөөх хүрэгч үнээ, амьд байгаагаа үзүүлж, Хилдегард, тэр Дементи ахлагчийн муу үнээний хажуугаар өнгөрөн гарахдаа баахан эрхлүүлэх гэж зогстол, тэр эцэнхий хүрэгч үнээ толгойгоо өлийн, өнөөх, англи авгайн сүрэл малгайг нь хуу татаад, хүн туулахын аргагүй, хамгийн гүнзгий шалбаагийн голд нь очиж ороод, малгайг машид амтархан хивж байгааг Полли эгч хараад тэсгэлгүй инээвээс, малгайгаа алдсан тэр англи эмэгтэй, нусныхаа алчуур гаргаж, толгойгоо ороогоод, айл эргэн гүйцээсэн билээ. 

	Үдэш болтол их юм хийж, тарианы байшинд олсны нүдсэн хуурай иш хальсаар хорин долоон хэвтэр засаж өндийлгүй хэвтсээр муу давчуу байшингаа өмхий самхай болгож, гэр бүлийнхэнтэйгээ чихэлдэж байсан хорин долоон хүнийг хэвтүүлсэн билээ. Чингэж өвчтөнийг «татан зайлуулахад» хүчээр албадсангүй, гагцхүү тун зоригтой чадамгайгаар шаардан шахсаар гүйцэтгэж, эгч тэр англи авгайтайгаа орой харанхуй болтол ядран цуцталаа ажиллаж, өдрийн хоол ч идсэнгүй.

	Эх маань тэднийг хэзээ ирж хоолоо идэх юм бол гэж хүлээж ядан уурлаж, хоол нь ч халаасаар барьсаар амт шимтгүй болчхож, эцэг маань эгч тэр англи авгай хоёрыг өвчтэй эр эм хамжлагатайгаа үлдээгээд явчихаасаа зовоод, өнөөх тариа будаа агуулдаг байшиндаа өвчтөнийг хэвтүүлж, тэр муу пүнзэрхүү юманд туурганы завсраар сэнгэнэх салхинаас халхлан аргалахад нь туслалцаж байсан билээ.

	Өнөөх өвчтөнүүд нь тэр будаа хураадаг том пүнзэн саравч шиг юманд баахан хүйтэн юм шиг санагдавч, амьсгаа авахад нь тэнүүн сайхан болж, орон байшинд нь үлдсэн гэр бүлийнхэн нь ч өмхий самхай үнэр ханхлуулдаг юм үгүй болж, дотор онгойж билээ.

	Эцэг, эгч Хилдегард гурав, үдэш гэртээ буцаж ирээд, хоолоо их л амтархаж шамдан идэхдээ, үг цөөн авай.

	— Юутай хэцүү юм бэ? Жилийн жил бие хэл сэтгэл зутарч... тэгээд юм бүгд нь зутарч байх! гэж эгчийн хэлэх үе тэр хоёр эмэгтэйн царай нэг сонин болсон байдал нь тэр чигээрээ тогтчихсон юм шиг үзэгдэж, хоёулаа үг дуу цөөтэй болчхож, хүний юм асуухад ёс хэмээж, дуртай дургүй хариулж байх шиг болчхож. Эх тэр хоёроо:

	— Хоол тусгүй болчихсон бол уу даа... Од түгтэл саатсан та хоёроос л болж, амт шимтээ алдчихсан даг гэхэд Хилдегард ухаарсангүй бололтой. Эгч ухааралгүй яах вэ, тэгээд тоомсоргүйгээр:

	— Од түгтэл үү?.. Нээрэн чиг тийм дээ. Чиний түмэн зөв. Бид одонд тун дуртай... харж байхад юутай сайхан. Бодвол бас амьтантай байлгүй. Одны тэр амьтан, бидний адил бүдүүн заваан юм хэрэглэж сүйд болдоггүй ч байж магад. Тэгвэл, биднийг бодвол, хар амиа бодох нь арай бага, өрөвдөн нигүүлсэх сэтгэлээр арай илүүтэй байж юуны магад... хэмээвээс,

	— Тийм юм гэж дан хоосон хий бодол гэж ижийн хэлэхэд хариулалгүй, дуугүй өнгөргөв. Ижий бас залган үргэлжилж,

	— Хир хилэнцэд баригдсан бид мэтийн амьтан, тийм хэт дээгүүр юм бодон санагалзаад яах ч юм билээ гэж, эгчийн огт егөх санаагүй хэлсэнд эгч сонсоод, нам дуугаар,

	— Дээгүүр эрхмийг тэмүүлэлтэй биш үү? хэмээвээс,

	— Тэгнэ гэхэд бас чиг... гээд ижий чигээ алдчихаас зовнисхийн чимээгүй болж, эгч бас юм дуугарсангүй, аянд явахдаа юмаа хийж явдаг ачмаг дотроо нэг юм эрж, Хилдегард, тэр үед савхин хар дугтуй дотроос юм авч явдаг юм гэж миний санасан нэг юм гаргаад, од түгсэн огторгуй харагдаж байгаа цонхон зүг очиж билээ.

	Эгч өнөөх ачмагаа хаагаад, хоёр лаа бариастай ширээний дэргэд хүрч ирэн, лаа унтраагаад, англи авгайнхаа дэргэд нь очиж, аяархан тэвэрсхийгээд, хоёулаа нэгэн хэсэг чив чимээгүй байв. Тэгтэл, урьд манайхны хэний ч сонсоогүй жигтэй сайхан эгшиг дуулдаж, миний түрүүн эм хийдэг юм гэж бодсон тэр нь анх тэр үед гарч байсан эгшигт хайрцаг байж, маш сайхан яруу эгшигтэй бөгөөд эгч Хилдегард хоёр түүнээ нийлүүлэн нам дуугаар нэгэн дуу дуулсан нь, англи авгай сүрхий өтгөн хоолойгоор, эгч маш нарийн хоолой гаргаж, (Йоханы Евангели судрын VI, 37-д «Надур ирэгсдийг үл үлдэм үү» гэсэн үгэнд тохируулсан) дуулал эгшиглэн хөгжөөж, түг түмэн одны өмнө хөгжөөсөн тэр залбирлын үг нь:

	 

	Ба бүрний төлөө загалмайд хадуулж, 

	Асгаруулсан шунхыг бишрэн санаад;

	Итгэхүй, үзэхүй, өршөөлгөхүйн төлөө 

	Аяа Христос аа, хүрч ирлээ би, энэ хэвээр

	 

	гэж эгшиглэн, тэр залбирал хөгжөөсөнд, гэнэт манай орон байшингаар дүүрэн дуурьссан яруу сайхан эгшгийн ая юутай сайхан бэ? гэж сочин бахдаж, найрамдуу утга төгөлдөр үгсийн санаа ухаан санаанд минь сэнхрэн орлоо. Ямар ч хүн одоо «энэ хэвээр» цаг огторгуй гэж хуваагдалгүй сэтгэл хөгжиж болох юм байна гэж бодоод дотор их сайхан болж ирсэн билээ. Тэгээд олон амьтан «итгэхүй, үзэхүй, өршөөлгөхүйн төлөө» Христос тэнгэрийн зүг чиглэн одоход, Тэнгэр тэр бээр бас тэдний зүг залран ажирч үүрүүлснээ хөнгөн, эрхшээснээ өлзийт болгодог адистид хайрлаж байна гэж надад санагдаж, тэр нэгэн цаг надад юутай сайхан байв! Зөөлөн түшлэгт сандлын түшлэгийг нүүрээрээ тулж, урьд өмнө үзээгүй сайхан баяр баясгалангийн нулимс асгаруулж, сэтгэл жигтэйхэн хөөрч, өрөө маань нэгэн амарлингуй зөөлөн гэрэл гийгүүлж, тэр гэрэл нь одны зүгээс наашаа ирэн хижээл насны хоёр эмэгтэйн зогсон дуулж байгаа цонхоор ороод миний дотор нэвтрэн, сэтгэл зүрхийг минь гийгүүлж, бид бүхэн, өлсгөлөн хамжлага эрс, бүх дэлхий даяар цөм олон орчлонгийн зүг нисэн одож байгаа мэт сэтгэгдэж билээ.

	Аяа, махбод биеэсээ хагацахын цагт, энэ насны бүх гав гаслан зовлон эдэлсний хариуд ийм нэгэн хоромхон цэнгэлийн цаг ахин нэгэн үздэг бол, юутай бил ээ!

	Одоо, толгой минь хорвоо ертөнцийн өвлийн цасанд нэлээд дарагдсан энэ хэрд дурдан санаж байгаа тэр нэгэн үдшийн тохиол, бодвол, миний бүх насанд тусгал холбогдолтой болсон бололтой.

	 

	 

	XXI

	Хойд өдөр Полли эгч, Хилдегардтайгаа өнөөх будаа тариа агуулдаг саравчин байшинд эцэгтэй, мөн хоёр эр зарцтай хүч хавсран туслалцуулж, өвчтөнийг олсны шинэ иш хальсан хэвтэрт эмдом модны долонгоор сүлжсэн чийрсэн дээр дэвсгэр шинэтгэн хэвтүүлж байтал, намраас үзэгдэхээ байсан өнөөх хошууч Алымов гэнэт орж ирэн, хойноос нь өнөөх нохой нь дагаж, тамхины ганс алчуур барьсан зарц жаал хүү ороод иржээ.


 

	Энэ хошууч дэмий энэ рүү орж ирэв үү дээ, ийм газар тийм хүн орох нь таарахгүй хүн дээ гэж миний ухаан санаанд орж, эцэг маань ч мөн тэгж бодсон бололтой, өнөөх хошуучийг харуут баахан улайсхийж, гартаа барьж байсан цуу, далайн хөвөн хоёроо надад өгөөд, Алымовын өөдөөс очиж, баруун гараараа гарыг нь барин ёслохын хамт, нөгөө гараараа жаал зарц хүүг нохойгоо зайлуул гэж дохив.

	— Өө, энд тань эмнэлгийн газар болчихсон юм уу? Сонин юм болж байгаа юм байна даа. Би одоо л сая нутаг гэртээ буцаж явна... Өвөлжин айл хунараар хэсэн, өөрийнхөө боол эрчүүлд ажил төрөлд нь саад хийлгүй, дураар нь тавьсан. Эзэд бид чинь тэдэндээ баахан тээртэй улс шүү дээ... Өөрсдөө, сүрхий улс шүү, яаж ийж нэг аргацаагаад байдаг юм шүү. Та намайг ийм ийм нэртэй хүн гэж эгчдээ таниулж өгнө үү. Би эгчийн тань тухай их юм дуулсан билээ гэхэд эцэг маань, энэ хүн тийм нэртэй хүн гэж тэр хоёр авгайд мэдэгдэн танилцуулбаас, цаад хоёр нь юм хийж чөлөөгүй байсан учир, толгойгоо тэр хошуучийн зүг эргэн дохиод, эцэг тэр айлчнаа гэртээ аваачсанд манай гэрийн нэг зарц хар хүн, эгчид гар угаах давирхайн саван гарын алчуур өгөхийн завсар энэ Алымов гэж ямар хүн байгааг нь хэлж боолчуудыгаа идчих вий гэж хөх тариагаа өтөг баасны усанд дэвтээсэн зэрэг учрыг товчоор хэлж өглөө.

	Эгч тэр үгийг нь англиар Хилдегардад хэлж өгсөнд цаадах нь Ээ Тэнгэр наана! гэж аман дотроо шивнээд, жаал хүүхэд шиг ичин зовчхож билээ.

	Тэгээд Алымов тэр хоёроос сайн юм үзэхээ өнгөрч, хоол идэх зуур эгчтэй юм ярих гэж ядав. Эгч нэг бол огт дуугарахгүй, юм хэлбэл багачуул бидэнтэй хэдэн үг солих төдийхөн байв. Хилдегард нь толгой өвдлөө гэж ер хоолны өрөөнд орсонгүй.

	Өнөөх шинэ айлчин маань ганц эцэг эхтэй маань л үг солихоос өөр аргагүй болоод эцгийн байдал үзвэл, түүний орж ирсэнд нэг их баярласан шинжгүй, олон юм ярихад нь ч бас төдий л сонсох дургүй байвч, ижий маань тэр нэгэн удаа зочноо сүрхий найрсгаар хүндэтгэсэн нь «хэрээсээ дандаа хэтрүүлчихдэг» урьд нь «дүрсгүй ажрай» болж сүүлдээ дэмий «хий бодолтой» болчихсон дээрээ одоо бас өвчтөн амьтантай зууралдан оролдож, элдэв төвөг гаргаж, яаж тэгж болох вэ! Аюул учруулж болзошгүй! Полли эгчид уулаас цаагуураа дургүйхэн байдаг тул, зан горим нь таарахгүй хүндээ ёжилж чаддаг тул, ардууд маань Тэнгэр сахиусандаа их сүсэгтэйн учир Тэнгэр тэтгэж, элдэв аюул зовлонгоос тэнхрүүлэх тул, «энэрэнгүй сэтгэлтэн эмэгтэйчүүд» гэдгийн элдэв илүү дутуу зан, хэрэгт хэрэггүй төвөг өдүүлдэг нь ардуудад огт хэрэггүй юм гэж Алымов хошуучийн байгаа далимаар битүүхэн егөөд үзжээ.

	Алымов бас яг л тийм санаа бодолтой байгаад, хоолны сүүл хавьд тэр тухай ярилцсан үгийг дүгнэж ингэж хэлсэн билээ:

	— Би л элдэв юм хумд огт хутгалцан оролцсонгүй. Тэр минь зүйтэй боллоо!.. Оролцоод яадаг юм бэ? Амьтан бүгдийг зовлонгоос авран тэнхрүүлэх арга байхгүй гэдгийг би сайн мэддэг. Тэгээд ч оролцдоггүй. Тэр зөв шүү дээ! Тэгээд, нэгэнтээ л бүгдэд тусалж болохгүйгээс хойш, бусдаас нь ялгаж ганц нэгийг нь тэтгэн хэлтгий үзэх нь зөв үү, буруу юу? Авран тэнхрүүлэх юм бол, бүгдийг нь аврууштай. Тэгвэл учир байна. Тийм биз дээ? Тэгж чадахгүй юм хойно, би ер тусална барина ч гэдэггүй... Хөндийхөн холхон яваад, гэм саад ч хийдэггүй... наад зах нь нэгийг нь нөгөөдөө атаархуулах сэтгэл төрүүлдэггүй. Өрнө зүгт л, хамаг юм нь ялзарч байхад, яагаад ялзарч байгаагаа мэдэхгүй, амьтныг хооронд нь атаархуулж байдаг. Тийм биз?.. Манайд арай чингэх болоогүй дээ... Тэгээд, миний бие, эзэн ноёны хувьд хэдийн бодож боловсруулсан чухал бөгөөд хэрэгтэй нэг юм хийж, миний бүх тариачин цөм тэгш хувь хүртэж, гахай шиг л ёс мэдэхгүй юм биш болбол, би тэднийг гахай шиг л юм биш болбол гэж хэлж байгаа юм шүү, намайг тэдэнд их л тустай юм хийсэн юм байна. Ер муу муухай юм хийгээгүй юм байна гэж ухаараад, намайг ерөөж, шинэ тариагаа хураагаад өр өглөгөө надад хариулах байх! гэсэн билээ.

	 

	 

	XXII

	Алымов, тийнхүү хэлсэн үгэндээ зориг бадарч сэтгэл нь хөөрөөд мордсон билээ. Тэр оройд нь Пословоос Д. ноёгтой бөлгөө авгайн өвгөн боол, Парист нарийн боов хийх сургууль хийсэн боовчин нь манайд хүрч ирээд, гаднаас ирсэн хоёр авгайд «бараалхуулахыг» эрэн, чимэн найруулсан үг тэдэнд айлтгаж, өчүүхэн бие, даруй «Д. ноёгтой бөлгөө хатны боол билээ». Гадаадад ноён агсан лугаа хамт дагалдан явж, Петербург гэдэг эзэн хотод ноёны «шадар явж» байсан бөгөөд одоо хатныхаа тушаалаар энд хүрч ирлээ. Хатантан, «ухаан чилээтэй» болж, өвөлжин нэг өрөөндөө суусаар... өөр өрөөний босго алхан орохоос айдаг болчихсон... Өөр өрөөнд орвол, сандраад, «Би нэг юм мартчихсан байх... Юугаа мартчихав даа, надад хэлээд өгөөт! Тэнгэр минь! Би ямар муу заяатай амьтан бэ! Яагаад хүн миний мартсаныг хэлэн сануулах дургүй байдаг юм бэ?» гэдэг болчихлоо. Тушаал өгвөл, бас хачин юм тушаадаг болчихлоо. «Одоо ч гэсэн, намайг явуулж танд айлтгуулж байгаа нь, гүн ноён нь хоёр арслан агнаж, арьсыг нь ирүүлсэнд, ядарч зүдэрсэн амьтан дэвсгэр хийж хэвтэг гэж бэлэглэх санаатай хэмээн намайг тэнд явуулжээ» Тэгээд, манай хатантан, та хоёрт, хэрэв зөвшөөдөг юм бол, тэр хоёр арьсаа хүргэж ирсүгэй. Бас «хэрэг болох юм» байдаг бол, туслан барихын хүсэл тун их гэж захилаа...» хэмээсэнд эгч Хилдегард хоёр тэр айлтгасан үгийг нь сонсоод, Хилдегард орос хэлэнд муу тул, Полли эгч, хоёр биеийнхээ өмнөөс хариу хэлж,

	— Ядуу хоосон амьтанд юу л өгвөл, илүүдэх юм гэж байхгүй. Арслангийн арьс ч гэсэн хэрэг бололгүй яах вэ. Бид хоёр дуртайяа хүлээж аваад, их талархал илэрхийлэвч, тосгоны эрчүүлд дэвсүүлэхгүй гэхэд нь, өвгөн боовчин мэхийн ёсолж,

	— Тэр тийм байлгүй яах вэ, ахай минь! гэлээ.

	Тэр учраас арслангийн арьс авуут хот оруулж худалдуулаад, тэр мөнгөөр нь хэрэгтэй чухал юм авна хэмээсэнд,

	— Тийм байлгүй яах вэ, ахай минь! Тэгэлгүй яах вэ! Би хатныхаа бараа бологч найзад нь мөн тэгж хэлээд үзсэн билээ. Хөдөөгийн хар бор эр хүн арслангийн арьсаар юугаа хийх юм бэ?.. Хоёрхон хүн дэвсэн хэвтэх тийм хүртэмж муутай юмыг даан чиг дээ... Гэвч, хатантан ухаан чилээтэй байгаа нь, та уучлаарай, би хатнаа яаж оросоор хэлэх вэ, францаар хэлбэл яг л өөдгүй перрококэ8 болчихсон юм даа... Нөхөртэйгөө сүүлчийн хагацах үед шаналсаар нялхдаа орчиж. Хэрэв та гийгүүлэн очиж, юу хийвэл зохихыг сэнхрүүлэн айлдвал, хатантан их л баярлах сан байх... Боол олондоо их ач тустай юм ч хийж болох нь юун магад... Хатны нөхрийн өв өмч болж бидний боолчууд болохгүй, яагаад гэвэл, энэ газрын эрх эдэлж, амьд хүн ардыг өвлөн захирч болохгүй учир бий. Тэгээд бид нь хатантны нас элэгдвэл, холын төрлийн ноёд тайжийн өмч болж, хатуу харгис гарт орчих нэг зовлон бий... Та намайг уучлан өршөөгөөрэй. Над мэт боол хүн, ийм үг хэлэх нь зохимжгүй юм биз. Гэвч хатны ач зээ хүү хүүхнүүд нь хатны найз, мөн ламд нь захиа бичицгээж, наадуул нь тэдэнд хариу бичдэг нь боол бидэнд зовлон учруулах шинжтэй! Хэрэв хатантан учир мэдэгдсэн бол, ухаантай юм санж... Одоо хатантан, бүхлээр чанасан хоёр төмс идэхгүй, нэгийг өлөн хоосон хүнд өг гэж явуулдаг боллоо... Би ухааныг нь мэдэж байна: буян хийх гээд учрыг нь олохгүй байна... Найздаа хатантан та хоёрыг хэзээ ирсэн бэ? гэж, их л сайн сэтгэлтэй улс даа? гэлцдэг байна. Аяа, дэлхийд ер сайн хүн байдаг байгаасай! Тэр хоёр авгай, хаа хамаагүй яваад, ер айдаггүй юм гэнэ. Би ер итгэж ядан, яагаад би ийм болж болоогүй юм бэ? гэж байлаа. Ерөөсөө тийм хүмүүжилтэй юм хойно доо... Гүн ноён (бид хатныхаа нөхрийг сэтгэлийг нь тэжээж гүн гэдэг юм — уг нь франц хүн юм шүү) гүн ноён баахан зүрх муутай хүн болоод, өлөн хоосон хүнээс айн болгоомжлох нь зүйтэй гээд, өөрөө зайлан яваад өгсөн. Хатантан ай айсаар биеэ чилээн зовоож, ганц өрөөнөөсөө гадагшаа гарахаа байсан... Санаа сэтгэлд нь таатай болсон тану мэтийн хүн хүрэлцэн ирж хатантан лугаа уулзвал уу... гээд тэр өвгөн гэнэт сөгдөн, хоёр гараа өргөн сарвайж, шивнэн уйлж:

	— Тэнгэрийн зардас та минь ээ! Морилон хүрч  ирээт! Ухаан санаа хатанд зааж өршөөгөөт! Уг нь дотор сайтай хүн юм сан. Гэрээс бичигтээн боол биднээ суллан чөлөөлбөл юутай бил ээ! гээд уйлан хэлж байх тэр зуур эгч Хилдегард хоёул, санаа нэвтрүүлдэг нүдээрээ өөд өөдөөсөө нэг нэг харалцаад, хэлэх хариу нь бэлэн болчхоод, Хилдегард, тэр өвгөн зарцын өвчүүг хуруугаараа чичин,

	— Энэ хүнд морь байна? гэж асуусан нь куакер шашинтан хүний хувьд хүнийг ер «та» гэж хэлдэггүй номтой бөгөөд, чи гэж хэлж боломгүй хүнийг хуруугаараа чичин зааж, «энэ хүнд» гэж хэлдэг зантай байжээ.

	Тэр боовчин, хатныхаа хүн зарахад хэрэглэдэг нумтай тэргээр дэлбэгчтэй хүрч ирсэн тул, унаа буйг Хилдегард мэдмэгц босоод өчигдөр бор гөлөнгөр даавуугаар эгчийн оёж бүрх малгай шиг юм хийснийг ширээн дээрээсээ авбаас, эгч ганц үг хариулж,

	— Байлгүй дээ! гээд, тэр нэгэн үгээр учраа харилцан мэдэлцэв. 

	Зудтай жилийн зуд турхан өнгөрөх цаг ойртож байсан тэр үеийн манайхны тэнд болсон явдлаас сэтгэлд ургаснаа дурдан өгүүлж байгаа тэр нэгэн өдөр бол тун санаанд оромгүй сонин юм болцгоосон өдөр байж билээ.

	 

	 

	XXIII

	Үдшийн бүрийгээр явсан Хилдегард шөнө буцаж ирсэнгүй. Манай бяцхан тосгоныг Послово гэдэг баян чинээлэг тосгоноос дөрөв тавхан модны зайтай байхад тэр лүү очоод, эрх танхил, дур зоргоороо аашилсаар, ганцаараа, болж буруу зантай юм хэлэхийн аргагүй болчихсон гэж олны хэлэлцдэг нь бас ортой байгаа өнөөх «ноёгтой бөлгөө» Д. гэгчийнд золгон танилцаад хэрэгтэй юмаа ярилцаад буцаж ирэх цаг нэлээд байсан боловч, Хилдегард ирсэнгүй. Эцгийн санаа зовнисхийж, өөрийнхөө унадаг тэргийг хойноос нь Пословод явуулах юм уу гэж, ижий ч мөн тэгвэл таарна гэж байтал эгч тэгсний хэрэггүй гэж зүтгээд,

	— Хэрэгцээгүй газар ингэж удах ёсгүй хүн юм. Хэрэгтэй болохоор тэнд саатаж байгаа байх. Тэнгэрийн тааллаар тэр лүү очсон тул, манай бодоход, тэндээс яаран нааш нь дуудан ирүүлээд яах гэсэн юм бэ? гэлээ.

	Ижий, Тэнгэрийн тааллаар тэр, хоёрыг ийш тийш явуулж байдаг гэсэнд дотроо дургүйцэж, баахан өнгөнд нь зөөлрүүлэн, тоглоом тохуу болгож тэр санаагаа хэлбээс, эгч огтхон ч тохуурхалгүй:

	— Би хэлсэн үгнээсээ буцахгүй: бусдын тусын тулд явахаас өөрийн хар зоригоор явдаггүй хүн бүхнийг Тэнгэр үнэхээр ийш тийш явуулж байгаа хэрэг гээд, эцгийг Пословод дан морьтой хүн довтолгож, Хилдегард боовчин хоёрын замд ямар нэгэн саад учраагүйг мэдээд авъя гэсэн санал гаргасныг зөвшөөрсөнд, тэр элчид далдуур захиж манайхны явуулсан нь, тэр англи авгай нь яагаад саатаж байгаагийн учрыг аргалж сураглан мэдээд ир гэж одуулсанд удалгүй буцаж ирээд, замд нь саад тохиолдсонгүй, англи авгай өнөөх Д. хатныд байж байна. Нэг удаа түүнтэй хамт байшингийн тагтанд гарч үзэгдсэн гэдэг мэдээ хүргэж ирлээ.

	Эгч инээмсэглээд өгүүлрүүн:

	— Үзэв үү та нар? Өнөөхийг ч эрүүл агаарт гаргаж байна шүү! гэлээ. Хойтон өглөө нь Хилдегард буцаж ирээд эгчид нэг юм маш нам дуугаар хэлсэнд, эгчийн царай улайсхийгээд,

	— Тэгж яах гэсэн юм бэ дээ? Би өөрөө одоо очиж үзье. Дүү минь, ээ! Послово ороод ирэх унаа туслаач! гэлээ.

	Хэрэг тийм болсон нь их л хачин мэт санагдав. Урьд нь бие биеэ атаархан жөтөөрхөж үздэггүй хоёр эмэгтэйг ер уулзана гэж хүн амьтны ухаан санаанд оромгүй хэрэг билээ. Тэгтэл, хоёулаа одоо учрах сан гэж, нэг нь нэгнээсээ урьтан хүрэлцэн очих гэж байгаа ажээ!..

	Яагаад тэгсэн юм бол?

	Эгч яваад өгч, ямар учиртай явсан нь мэдэгдэхгүй байж, эргэж ирэхээс нь өмнө манайд сандран тэвдсэн Алымов давхиж ирэв.

	Царай зэвхий цагаан болчхоод, үс нь сагсайн унжиж, байдал тун ч мэгдэн зовничихсон шинжтэй. Хүзүүний зангиа нь хажуу тийшээ болчхоод, унгар дээл өмссөн нь товчийг нь тайчиж, энгэр задгай, оруут хүнтэй мэндийн үг солихын оронд:

	— Би эс хэл лүү? хэмээсэнд эцэг өөдөөс нь хараад,

	— Таны юу хэлснийг би ер санахгүй байна гэлээ. 

	— Би өчигдөр танай эгч та хоёрт манай харьяат нар ер хүн биш, адгуус гэж хэлсэн шүү дээ!.. гэхэд нь,

	— Тэгсэн гэж үү, би ер санахгүй байна. За тэгсэн гэж бодсон ч яах вэ. Юу гэгч нь болчхож байна? гэвэл

	— Өнөөх хавар тарих хөх тариа минь тэр чигээрээ алга болоод өгчээ! гэв.

	— Яачхав? гэхүл,

	— Ширхэг ч үлдээгүй, алга болчихлоо! гэлээ.

	— Цоожтой газар байсан юм биш үү? гэхэд,

	— Том гэгч америк цоожтой, түлхүүр таарахын аргагүй, хаалга эвдэхээс нааш мулт татахын аргагүй цоожтой байсан юм даа.

	— Тэгээд яачхав?

	— Шалын модыг өрөмдөн нүхлээд гоожуулаад авчихжээ!

	— Хэзээ?

	— Хэзээг нь би яаж мэдэх вэ? Би өвөлжин гэртээ байгаагүй. Боол хамжлага биш, төрийн хар хүн гэж өнөөх Кромсайд сахин харж байгаарай, чамд хөлсөнд нь нэг тугал өгнө гэж амлан захиад явсан чинь, харин «өвөлжингөө л нүхээр гоожуулаад байсан байх аа» гэж сууна шүү. Тэгээд яачих нь тэр вэ? гэж асуухад минь, «Идчихсэн байх» гэж хариулж байна. Ийм адгуус байх гэж дээ! Би зориуд бузарласан юм шүү дээ. Өмхий самхай үнэр танартай болчихсон будаа шүү дээ!» гэхэд, «яах вэ, бузар хэвээр нь л идэж орхисон байлгүй» гэж байна. «Байлгүй» гэдэг нь юу вэ, өөрөө тэр муу золиг идэж байсан байлгүй гээд улайтлаа ханиаж ханиаж, унгар дээлийнхээ халааснаас зэс таглаатай тариачин ганс гаргаад, ширээн дээр хаян хашхирч,

	— Энийг харав уу? Энэ юу вэ? Тэр муу золигийн ганс нь... Гансныхаа галаар миний хамаг байшин барилгыг шатаачхаж болох байж шүү. Муу золигуудыг бүгдийг харлуулна... Би тэдэнд одоо цагдаа нарын даргад шууд очиж мэдүүлнэ, нутгийн шүүхийн түр салбарыг ирүүлэхийг шаардана. Тануусыг бүгдийг барьж аваад хүйтэн шоронд осгоог! гэж хэлсэн. Тэгэхэд, тэр муу Кромсай монди, яаж байсан бэ? гэхэд, надад ахмад хүний сургаал сургаж, «Чи нас бага хүн, хүний үг дуул аа, юм үзэн цэнгэж явах хувьтай мөртөө, битгий ингэж байсаар насаа богиносгож орхи... Энэ хэдий миний ганс боловч миний гэхэд бас учир шалтгаан бий... Гансыг минь хүн хулгайлж аваад, чамд баримт болгон уран арга хэрэглэж л дээ... Цаадуул чинь цөмөөрөө гайтай хулгайн улс, арга заль сүрхий... Чи тэдэнтэй битгий оролд, ингээд л орхичих, Тэнгэр тэднийг мэдэг. Нэгэнт үгүй болсон юмыг эргүүлэх чинь худлаа. Түр хүлцэн тэвчиж үз, үрэгдсэн юм чинь орж ирэх нэгэн цаг бий... Эс тэгвэл, насан хутаг чинь хорогдчихож мэднэ шүү» гэж намайг сүрдүүлж, хүн гал тавиад хамаг юмыг чинь шатаачихна гэж айлгаж гарсан шүү! «Гал тавьж орхих нь энүүхэнд шүү! Муу хүн гэхээс буцахгүй шүү! Чиний байшин барилга залгаа залгаагаар хүрээлсэн байдалтай учраас, гал тавьчихад амьд гарахын ч аргагүй баларна шүү гэж намайг ингээд айлгах гэж үү? Айх нь нээрээ би юу? Хаанаас даа! Бордо хотын франц хүн биш... Айсандаа Африк орж арслан агнахгүй, одоо шуудаар мужийн сайдын яаманд очиж мэдүүлнэ гэхэд нь эцэг ятган тайтгаруулж, бичгийнхээ танхимд дагуулан оруулав. Тэр завсар эгч буцаж ирсэн боловч, инээдтэй болоод өрөвдмөөр байдалтай болчихсон Алымовын барааг эцэг маань үзүүлэх дургүй тул, тэр нэгэн удаа уулзуулалгүй амжжээ. Чингээд, өнөөх хошуучийг тайтгаруулж, мужийн сайдын яаманд очиж, боолчуудаа нэг ихээр заалдан хөөцөлдөлгүйгээр, чухам хэн хэн нь тэр бузар болгосон будаа «чихэж» орхисныг шүүлгэн ариулахгүйгээр өршөөчихсөн дээр вий гэж ятгасан үгийг нь цаадах нь сонссон билээ.

	Мужийн сайд мөн тийм л үг хэлсэнд Алымов адбиш дагаж, боолчуудаа «өршөөн» ял асуухгүй болсонд тэнгэр хариуд нь өөрийг нь өршөөж, гарз нь «орж ирэх нэгэн цаг» өөрөө ирж, өлөн зудтай дөчин оныг залгасан жигтэйхэн будаа урьд гандсан тарианд нь өөрөө ургаж, Алымов ёстой «тариагүй газраасаа» үр тариа хураажээ.

	 

	 

	XXIV

	Полли эгч, Д. ноёгтой бөлгөө авгайтай уулзсан нь хүнд ярьж боломгүй нэг юм хэлэлцсэн байлгүй. Багачуул биднийг Хилдегардыг тойрон тэр хоёрт гаргаж өгсөн тасалгаанд үдшийн бүрэнхийгээр сууж байх үес эгч буцаж ирсэн билээ. Англи авгай миний дүү охинд салаат савхаар ингэж дөрвөлжин зангидан сүлждэг юм гэж аргыг нь зааж, францаар бидэндээ «Кериотын заяагүй Йүдийн тухай» ярьж байлаа. Тэр Йүдэ гэдэг хүн, эх нутагтаа хайртай, өвгөд дээдсийнхээ ёс шүтлэгт хайртай байсан учир, учир утга өөрчлөгдөхөд тэр бүгд цөм үгүй болчихын аюул бий гэж эмээн бодоод, «гэм үгүй хүний цус» урсгуулахад хүрсэн юм гэх зэргийн ер урьд өмнө огт сонсоогүй юм сонсож суулаа.

	Тэгж байтал Полли эгч орж ирээд, бид бүгдэд найрсаг үг хэлж мэндлээд буланд байж байсан түшлэгт сандалд очиж суугаад,

	— Та нар юунд чимээгүй болчхов? Ярьж байсан юмаа цааш нь яриач гээд, Хилдегард гуай маань эгчийн зүг нэг харчхаад, өнөөх Йүдийн тухай үгээ үргэлжилж, төгсгөлд нь хэлэхдээ, хэрэв Йүдэ журамгүй хүн бол, өрөөлийг хорлоод өөрсдөө зүв зүгээр сууж байдаг амьтны адил байж л байх юм сан. Тэгтэл, гэмээ мэдээд, өөрийгөө хорлож орхисон шүү дээ гэж хэлэхэд нь, эгч,

	— Тэр үнэн гэж шивнэсэн билээ.

	Англи авгай нэг хэсэг чимээгүй байгаад,

	— Чи явж ирсэндээ урамтай юу, үгүй юу? гэв. Эгч хуруугаа тас хийлгээд

	— Бүү мэд. Тэр хүнийг харахад сэтгэл уярмаар таатай бодол төрүүлэн, уйлмаар байна гэж хэлэхэд нь нээрээ ч уйлах гэж байгаа хүний шинж, дуу хоолойд нь тодорч, англи авгай бас нэг хэсэг дуугүй байгаад, нам дуугаар:

	— Титани... гэтэл эгч яаран өлгөж аваад,

	— Тийм ээ, тийм! Титани, үүрийн шөнийн Титани, харанхуйд илжиг таалснаа мэдсэнгүйтэй адил!.. гэтэл Хилдегард баахан зовсхийж,

	— Тэгсэн гэж би арай ч хэлээгүй юм сан гэлээ.

	— Яах вэ аа, найз минь! Зүгээр! Намайг «өнгөрснөө нэхэн санахад минь» дургүй чинь хөдөлж байгааг би мэдэж байна. За, яах вэ, намайгаа залхаан шийтгэвэл шийтэг! гээд англи авгайнхаа мөрөн дээр нь гараа энхрийлэн тавиад,

	— Чи минь Петер юм хойно доо, Петер гэж «Чулуун» гэсэн үг, тэгээд чи минь хатан бат хутагтай боловч хилэнцтэй биднээ өршөө! гээд өмнө нь сөгдөх гэсэн бололтой. 

	Гэтэл Хилдегард сугадан тогтоож амжаад,

	— Полли, Полли! Би чамайгаа гомдоочихсон гэж үү? гэхэд нь,

	— Үгүй, үгүй... зүгээр л уйлмаар уяраад байна гэж хэлүүт хоёулаа тэврэлдээд, эгч уйлах гэсэн юм шиг хоолойгоо хоёр нэг татаад, нулимсаа арчин инээмсэглэж,

	— Ерөөлөөр болтугай! гэдэг чинь энэ дээ! гэсэн билээ.

	Эгчийн чингэж тэр хатагтай бөлгөө авгайтай очиж уулзсан нь бас өөр сайн үр боловсролтой болсноос хоёр зүйл тун гайхамшигтай юм байлаа. Түүний нэг нь юу вэ гэвэл, манай хавь нутагт өвчтөнийг тариа будаа хураах хүйтэн пүнз саравчинд олсны иш нүдсэн хогийн юман дээр хэвтүүлэхээ байж, ноёгтой бөлгөөгийн буян зардлаар «бүх тэр нутгийн» өвчтөн хүнийг сувилан хэвтүүлэх сайхан гэгчийн эмнэлгийн газар «үүрд хүрэлцээтэй» зарцуулах мөнгө хөрөнгөтэй болгон байгуулсан зүйл болой. Хоёрдугаар нь гэвэл «Тэнгэрийн зардас» та бүхэн биднээ өршөө гэж гараа сарвайн уйлж байсан өвгөн боовчны нулимсыг нь арчиж, Послово тосгонд тэр эзэн авгай нь гэрээс бичгээ хийж үсгээ зурсан нь, нас элэгдсэн хойно нь бүх боол тариачныг эрх чөлөөтэй болголоо гэсэн гэрээс бичиг хийгээд орхижээ.

	Манай бүх мужид үзэгдээгүй их сонин юм болсон тэрүүнд нь зарим эзэд ноёд айн цочсон ч удаа бий.

	Түүнээс гадна, эгч Хилдегард хоёрын буцан мордох өдөр дахин тэдэнтэй нэг уулзах гэж өнөөх «Д. бөлгөө» авгай хүрч ирсэн билээ.

	Миний санаанд тэр «Титани» ягаан цэнхэр хилэн дээлтэй, тэр нь жигтэйхэн зөөлөн нарийн гэгчийн үстэй шиншил гэдэг, ангийн арьсаар доторлосон нэг тийм хүн хүрч ирсэн нь, «муудахгүй мөнхрөм, харуут хайрлам» амьтан, биеэр багахан, гар нь ч гэсэн бяцхан бөгөөд булцгархан тэр авгай, хүний зүг харахдаа бишүүрхэн зэвүүцэх байдалтай. Царай нь гэнэт нар туссан ууль шиг, гялбаад ч байх шиг, эвгүй ч байх шиг, тэгээд, буруу хараад байж ч болохгүй юм шиг хачин байдалтай ажээ.

	Өнөөх бие хэл сэтгэл, хамаг сэрэх сэрэл, ухах ухагдахуун бүгдийн өлсгөлөн гэгч биеэрээ энэ байна даа гэж тэр авгайг харахад сэтгэлд минь ургаж билээ.

	Эгч тэр авгайтай юм ярих завгүй, яагаад гэвэл, эгчийг буцах нь гэж сонсоод өдий төдий өвчтөн хүн хүрч ирээд, цөмөөрөө эгч Хилдегард хоёрын өвчтөнөө үзэж угааж, хэрэг байвал, хатгах юмыг нь хатгаж, хагалах юмыг нь хагалж байсан тагтны өмнө хуран цуглацгаасан билээ.

	«Д. бөлгөөг» тэр тагтанд түшлэгтэй нэгэн сандалд суулгаад орхисон нь, тэр авгай бид энд тань байж байя гэсэн учир чингэж суулгасан байлаа. Тэгээд эгчийн юу хийж байгааг нь ихэд сонирхон харж суусаар сүүлдээ өөрөө бас оролцож, хүнд гагц ч гэсэн дотно үг хэлсүү гэж байтал нь юм үзээгүй бодоогүйн өлсгөлөн болсон ухаан ойнд нь орсон нэг юм тохиолдов.

	Өвчтэй хүүхдээ дагуулж ирсэн эмсийн дунд гурван жаалаа дагуулж, хоёр нь эхийнхээ банзлаас барьцгааж, хамгийн бага нь эцэнхий эхийнхээ элгэнд нь наалдан сулхан гэгчийн дуугаар чашгиж байгаа тийм хүүхэдтэй мөртөө бас бие шалтгаантай, нас нь тийм гэж тоймлохын аргагүй, эцэнхий туранхай, царай зүс, арьс хөрс нь харлачихсан мэт эм байж байсан түүний хүүхэд нь цөмөөрөө нүүрт нь тариачны «гал улаан» гэж нэрлэдэг арьсны өвчний улаан улаан тэмдэг түгчихсэнийг тэр зочин авгай хараад, их л гайхаж, өнөөх эмийг ширтэж ширтэж, дуугаа зохицуулж чадахгүй тул, зандрах мэт аялгуугаар

	— Ийм олноор яах гэсэн юм бэ? гэлээ

	— Ахай, юу гэж байна та?

	— Ийм олон... хүүхдээр яах гэсэн бэ, чи?

	— Олон гээд, ахай, би яах вэ? Эр нөхөртэй хүн шүү дээ, би тань!

	— Нөхөртэй хамаатай уу?.. Би ч бас эр нөхөртэй хүн... Тэгээд хүүхэд шуухадгүй.

	— Тантай би яаж зүйрлэх вэ, ахай минь!

	— Яагаад болдоггүй юм бэ? Тэр дэмий үг!

	— Дэмий биш ээ, та минь! Та уужим их орд өргөөтэй... Хаа ч байя гэхэд зайтай чөлөөтэй, холдвол дайралдахгүй нөхцөлтэй. Бид пүнзэн байшин маань зай багатай, багтаамж муутай, дандаа л хамт чихцэлдэж шахцалдаж байдаг... гэхэд нь,

	— Зүгээр байхгүй юу? гэлээ.

	— Зүгээр байя гэсэн байтал, болж өгдөггүй л юм даа гээд тэр эм хатагтай хоёр түгдрээд зогсчихсонд эгч инээд алдаж, Хилдегард ичингүйрэв. Тэгээд «Д. бөлгөө» ч ухаанд нь нэг юм орж, бариултай шилээ барин тэр эмийг харж харж, францаар:

	— Хараач, туранхай мөртөө бас... гэж хэлээд, бие нь залдхийж, хэд дахин наманчлаад, францаар:

	— Шумаас зайлтугай! хэмээж билээ.

	 

	 

	XXV

	Эгчтэй хагацах ёслол хийхдээ өнөөх хатагтай бас нэг янзын, тун сэтгэл хөдлөм юм хийсэн нь, эгчийг сэргэлэн цовоо биш бол ичээчихмээр юм болсон нь, эгчийг тэр хатагтайтай мөн бид бүхэнтэй салах ёс хийгээд, дэргэд нь байсан манай зарц эмс, дотоод өрөөний хүүхнүүд бүгдийг үнсээд, сүйх тэрэгний буулгадаг гишгүүр дээр гишгэх гэтэл, өнөөх «Д. бөлгөө» маань, жаал хүүхэд, хайртай өрлөг эхээсээ хагацах гэж байгаа юм шиг, эгчийн өөдөөс

	— Байз, байз! гэж хашхираад

	— Юу гээ вэ, хатагтай гэхэд нь,

	— Энэ тухай л, яг энэ тухай л... Болдог бол... Би танд энийг өгөх болно гээд дээлийнхээ халааснаас нэгэн дугтуйтай юм гаргаад, эгчийн

	— Энэ тань юу вэ? гэхэд,

	— Энэ миний гэрээс... би бүгдэд нь эрх чөлөө олголоо! гэлээ.

	— Тэгвэл, асрагчийн зөвлөлд өгдөг учиртай юм шүү дээ! гэхэд,

	— Тийм ээ, та л түүгээрээ нэг учрыг нь олж өг... Би ёс дүрмээс нь гажуу явуулчих байх гэсэнд нь эгч, тэр дугтуйтай юмыг нь авсан билээ. 

	Тэгтэл, Д. бас үг хэлэх гээд түгдэрч,

	— Бас нэг юм хэлэх гэсэн юм... Би танд захиа бичвэл болох уу, үгүй юу? гэхэд

	— Бичигтүн, бичигтүн! хэмээвээс

	— Тэгэлгүй яах вэ!

	— Тэгвэл та надад хариу бичээрэй, за юу?

	— Тэгэлгүй яах вэ.

	— Тэгвэл, бас нэг юм... Би танаас гуйя, болох уу... 

	— Юу л бол юу!

	— Тэгвэл, надад хатагтай гэж бүү бич,.. надад бичихдээ...

	— Таны нэр л бичих үү?

	— Үгүй!.. Намайг зүгээр л чи гэж бичээрэй! гэхэд нь эгч буруу дуулав уу гэж бодоод нам дуугаар тулгамдасхийн

	— Юу гэлээ, та? гэж асуув. Нөгөөдөх нь зовнисхийн улайж шивнэн:

	— «Чи!» гэж «чи» гэж дуудуулахыг хүснэ! хэмээсэнд эгчийн царай гэнэт улбар болж, дороо бөхийгөөд үнсэн таалж, өндөр дуугаар,

	— За, би чамдаа чи минь гэж бичиж, чамайгаа янаглавал зохих үнэн сэтгэлээр янаг дотно санаж явах болно! гэсэнд, тэр тохиолдлын төгсгөлд нь эгчийг маань цочоон тэвдүүлсэн нэг юм болсон нь, урьд нь атаархан жөтөөрхөж байсан тэр «Д. бөлгөө» маань гэнэт эгчийн гарыг атгаад үнсчихжээ.

	Полли эгчийг би сэргэлэн авхаалжтай гэсэн шүү дээ... Цаадхыг тэгэхлээр нь хоёр гарыг нь амжин шүүрч аваад, хоёулыг нь хариу үнсээд,

	— За, сайн сайхан сууж байгаарай! Би чинь уяраад, энд тань тэнэг эм шиг уйлан бархирахад хүрэн алдлаав шүү гэсэн билээ.

	 

	... ... ...

	 

	Хүн амьтан Д. гэгчийн ухаан солиороод, урьд сүрхий хорсгон чадаж орхисон хүн минь энэ байна гэж Полли эгчийг огт таньсангүй байх гэж бодоцгоосон билээ. Гэвч, тэр нь тийм биш юм. Тэр ахайн найз хоршоо эмэгтэйн үг сонсвоос, Д. гэгчийн бие, манай эгчтэй нүүр учран танилцсанаас хойш дандаа л эгчийг дурсан хүсэмжилж, ам нээвэл эгчийн тухай ярих гэж, тэгээд ярьж сүүлд нь,

	— Юү гэхэв, тэр хүнд хайртай болох нь аргагүй юм шүү. Манай хар хүний түмэн зөв. Хайртай болох нь аргагүй юм байна! гэдэг сэн гэж билээ.

	Тэгээд удалгүй Д. нас барсанд, энэ тэр хүнд гэрээслэн үлдээсэн аар саар юман дундаас нь Полли эгчид өгөөрэй гэж бичээстэй нэг бяцхан дугтуй гарч ирсэн дэг. Тэр бяцхан дугтуйг мяндсан утсаар их л нямбайлан хэд хэд хэрж, лацаар хоёр дахин тамгалан тийзэдсэн түүнээс юу гарч ирэв гэвэл, урьд тэр хоёрын харилцан жөтөөрхөж, бие биеэ үзэхгүйд хүрч байсан үеийн өнөөх арслан агнагч «аймхайдуу» эрийн бяцхан зураг байж, хожим хойно бие биеэ шал дэмий юмнаас болж үзэн ядах нь тусгүй гэж ухаарсан цагийн юм гарчээ.

	Өр нимгэнтэй хүн, тэр гэрээсэлсэн бэлгийг олж сонсоод, ихэд сэтгэл хөдлөн уярч, хар ухаандаа тэр бэлгийн учир утгыг тайлбарлахдаа, Полли эгчид өнөөхийнхөө бяцхан зураг өгсөн учир нь лав, тэр хүнтэй зүс царай тун төстэй охин ноёхон Валид минь хожим хойно өгөөрэй гэсэн санаа байх гэж бодоцгоосон билээ. Гэтэл эгч маань тэр нарийн санааг яагаад ч юм бэ хийдүүлж тэр бяцхан зураг хэтдээ яасан нь сураг танаггүй болчихсон болой.

	Тэр Титани үүрд ашдыг гэрэлтүүлэгч Янагийн их Нарны гэрэл гэгээнээ дарагдан бөхсөн өнгөрсөн үеийн сэтгэл дур татагдсан явдлын бяцхан зураг мэтийг юмнаа бодохгүй болсон бололтой...

	 

	 

	XXVI

	Өлсгөлөн зудын жил өнгөрч, тариа төмс ургаад, хүн амьтан гэдэс гарч цадлаа. Тариа гайхалтай сайхан ургаж эртлэн боловсорлоо. Зургаан сарын дундуур тосгоны эрчүүл хөх будааг тээрэмдэн таталгүйгээр шавар ваар саванд хорхоглон жигнээд идэцгээж, зургаан сарын сүүлээр Петер богдын дүйцэн өдөр гэдгээр шинэ будааны гурилаар талх барьсан билээ. Петер богдын өдөр гэдэг бол, манай тэнд их эрхэм болгодог сайн өдөр болой. Лам нар сахиусаа залан, Өглөгийн эзэн жандгийнхаа нутгаар явж, хурал хурж, «шинэ тарианы дээж» хараадаг заншилтай байлаа. Тосгоны гудамжинд «найр цэнгэл» болж, амьтан «цатгалан хөлчүү», дүүжингээр дээш нь их хөөрүүлэн дүүжин даажин хийж тоглон, залуучууд ханаран нэг давшиж, нэг ухарч «бид хар будаа тарилаа!» гэж нэг талынхны дуулахад, нөгөө талынхан нь «Будааг чинь тас гишгэнэ дээ, Лад өвөө, гишгэнэ дээ!» гэж дуулцгаан, архины пүүс байсан бэлийн цаад горхины тэнд «Шинэхэн шар айраг исгэнэ дээ...» гэж нижигнэн дуулцгаах нь дуулдаж, урдынхаа зангаар наргиж байгаагийн чимээ хүүхэд багачуул бидний өрөөнд алсаас дуулдаж байгаа боловч, миний сэтгэлд нэг л тааруухан, хачин юм шиг санагдаж, баахан юм сүвлэдэг болж, ямар гэгчийн «өвөө» ямар гэгчийн Лад гэгчийгээ дуулж байгаа юм бэ? Яагаад ирэхдээ нэг хэсэг нь, нөгөө нэгнийхээ «тарьсныг гишгэж» үгүй болгох гэж байгаа юм бэ? гэж хуучин байдлаасаа шилжин хөдөлж оюун билгийн өлсгөлөн гэгч нь надад тохиолдож, бусдын муу бүгдийг өршөөн хэлтрүүлж, өөр бусдын сэтгэлийг засан тайтгаруулж чадах тийм «үзэхүйн» нүдэн бүхий болгосон одот огторгуй өөд эгч Хилдегард хоёрын харан харан дуулж байгаа нөгөө эгшиг нь надад таатай санагдаж байвай.

	 

	* * *

	 

	Зөвлөлтийн Улсын Уран зохиолын хэвлэлийн газраас Москва хотноо Лесковын зохиолыг чуулган сүмбүм арван нэгэн боть болгон хэвлэж нийтэлснээс Монгол улсын жаран гурван он, аргын улирлын нэгэн мянга есөн зуун далан гурван оны зуны эхэн сарын шинэдээр орос хэлнээс өтгөс бичгийн хүн Ринчен миний бие чадан ядан монгол хэлнээ дуун хөрвүүлж буулган, өглөө оройн цагаар бичсээр дуусгаж, уншигч олондоо ард түмнийхээ буян, ачтан багш нарынхаа үлэмжийн ачаар бичиг үсэг сурч, мэдлэгийн минь хүрээг өргөтгөн гийгүүлсэн орос түмний хэл бичиг төсөөлдөг болсныхоо хэрээр ном зохиол орчуулж, ачтаны үлэмжийн ачийг номоор хариул гэсэн өвгөд дээдсийн сургаал даган монголчилж толилууллаа.

	Орос энэ зохиолын нэр нь «Юдоль» гэж судар библийн хэлээр нэрлэсэн нь үгчилбэл, «хөндий» гэсэн үг бөгөөд «зовлонгийн хөндий» гэдэг утга бүхий ину, монгол хэлнээ «хөндий» гэхэд хүний санаанд үлэмжийн их зовлонгийн утга санаа орж өгөхгүй, монгол судрын хэлнээ «зовлонгийн далай» гэж олон зуун жил нэршиж заншсан үг түүгээр нэрлэн орчуулбай.

	Эл зохиолд гарч байгаа их зуд турхны үе нь өнгөрсөн зууны сүүл хавийн байдлыг үзүүлсэн бөгөөд тэр үеийн хаант Орос улсын хамаг тариачин ард нь газрын эзэн ноёд тайж язгууртны боол хамжлага нь байж, маш их дарлал амсаж байсан үе ажээ.

	Уг зохиогч Лесков овогт Николай гэдэг хүн бол, 1831 онд Орел мужийн Горохово буюу монголчилбол Буурцагт гэдэг тосгонд Христосын ёсны гэрлэж авгай авч болдог лам нарын угсааны бөгөөд тайж язгууртны хэргэм шагнуулсан хүний удам гаралтай Семен гэгчийн хүү болж төрөөд 1895 онд нас барсан хүн.

	Боол хамжлагат ёсыг халсан шинэтгэлт цагийн мөр тэр газар тариалан, тариачин ардыг өмчлөн эзэрхэх ёс халсан үеэс хойших хаант Орос улсын тэр Цагийн үеийн бүх байдлыг сүрхий мэдэх эл зохиолчийн бие, зөвлөлтийн утга зохиолын нэвтэрхий Толь бичигт намтар түүхийг ину бичсэнийг үзвээс, зохиол бүтээлдээ тэр үеийн хаант Орос улсын байдал, хүнд сурталт харгис ёс дэглэм, нийгмийн их дарлал, мунхаг хоцрогдонгуй байдлыг айхтар сүрхийгээр үзүүлэн бичсэн гэж онцлон тэмдэглэсэн үүнд, зуугаад жилийн өмнө тариачин ардын байдал юутай бэрх, ямар хэцүү дарлал амсаж байсныг энэ «Зовлонгийн далай» гэдэг дотор ч гэсэн сүрхий чадамгайгаар үзүүлсэн үүнийг, уншин Октябрийн их хувьсгал юутай гайхамшигт их ачтай болсныг сэтгэх тутам баярлаж, Октябрийн аугаа их хувьсгалын үлэмжийн нөлөө тусан мандсан Монгол Ардын хувьсгалын ачаар Бүгд Найрамдах Монгол Ард Улс тусгаар тогтнон, эрдэм сурахад бүх зам нээгдсэн, эх орноо хөгжүүлэхэд бүх хүчээ учраа мэдэх хүн бүхэн зориулж байгаа сайхан эрин цагт өвгөд дээдсийнхээ үзээгүй эрх чөлөө энх жаргал эдлэгч уншигч олон маань, ах дүү Оросын ард түмний өнгөрүүлсэн бэрх байдал, одоогийн сайхан хөгжлийг харьцуулан бодож, эрт өдгөөгийнхөө байдлыг мэдэлцэхэд сонин болох буй заа хэмээн энэ хэдэн тайлбар үг бичлээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Олон «даяар» тийм явдлыг юу гэж үздэг байсныг ухаарах гэвэл, худгийн тэнд зогсохыг» биеэр шууд үзэн өнгөрүүлэгсэд, түүнийгээ юу гэж бодож байсныг мэдвэл учир тодорхой болно. Хамжлагат тариачныг «чөлөөлсөн» өлзийт баярын өдрөөс хойш гурваад жилийн сүүлээр нутагтаа буцаж ирээд, миний бие эзэн ноён, хамжлага тариачин хоёрын хооронд эв зүйг нь олж зуучлах тушаал бүхий нэг хүнтэй тосгоны нэгэн сайхан эмнэлгийн газрыг очиж үзэхэд, тэр эмнэлгийн газар хар ажлыг нь «сүсгээр» хичээн хийж байсан Стеха гэдэг их том биетэй хижээл насны нэгэн авгай байж билээ. Тэр авгай, тосгонд бас очиж, үнэ хөлсгүйгээр, мөнхүү «сүсгээр хүүр угааж» оршуулахад хэрэглэдэг тэр зүйлийг гүйцэтгэдэг байлаа. Тэр авгай, нас тавь гарсан авч, бие тэнхлүүн чийрэг нуруу өндөр, байдал төрх нь эр хүн гэмээр чийрэг. Тосгонд хашаатай, малтай, газартай, ач нартай, бас жичтэй ч байсан шиг санагдах бөгөөд, хүн тэр авгайг ихэд хүндэтгэж, «Стеха хүнийг харлуулах хүн биш ээ, худал хэлэх хүн биш ээ, Стеха шударга чигч хүн» гэлцдэг байж билээ. Тэгээд, тэр авгайг «өвчтөнийг арчилдаг», бас «нас барсан хүнийг ариутган засаж өгдөг нь цөм буян санаж хүнд тусалдаг, шил аяга шиг гялалзсан сайхан дотортой хүн» гэж хэлэлцдэг байлаа. Тэгтэл, нээрээ чиг тийм сайн санаатай тэр Стеха тэр өлсгөлөн зудын жилийг настай болсон охид, насанд хүрсэн хүүхэн, мөн ач охиныхоо дэргэд надад ярихдаа, «нэмж хасалгүй үнэн мөнөөр» нь хэллээ гэж хөөрөхдөө «өөрийнхөө үетэн, эмс мөн өөрийн биеийг» бид найман залуухан эм цөмөөрөө, худгийн тэнд муурчингуудын үгэнд орсон билээ. «Бидэнтэй явж, Орел хот орцгоо. Тэнд худгийн дэргэд байвал, эндэхтэй адилгүй сайн сууна шүү» гэхэд нь та минь ээ, бид тун ч тэнэг байж дээ. Нээрэн л тийм байх гэж үнэмшээд, яваад өгсөн чинь, сайн юм нь юу байсан юм бэ? гэхэд, хоолойгоо л тэжээж аргалсан даа. Тэр цагт түүнээс илүү юм олох гэж хэтэрхий бодоход даан чиг нүгэл байлгүй яах вэ гэж билээ. Тэгж амь зуусныг ёсны талаас юу гэж үзэх вэ гэдгийг Стеха ер бодсонгүй мэт бөгөөд, тэр тухай асуухад минь, ээрүүлээрээ үсээ маажаад, «Тийм юм яриад чиг яах вэ? Турж үхсэнээс ёс алдсан нь дээр байхгүй юу? Үхэх сүнсээ худалдсанаас, биеэ худалдсан арай дээр байхгүй юу?» гэсэн билээ.
Тэр сүнсээ худалдах гэсэн үг нь ямар учир утгатайг би олж ухаарсангүй.
Тэр эмэгтэйн үзэл бодлын зөв бурууг би ер нь ийм тийм гэж хэлж чадахын дээр, Стеха болон түүний адил биеэ хилэнцтэй хэмээгсэд эмэгтэйчүүдийн өмнө тэд бүгдийн «хамгийг авран чадагчийн» өмнө үйлдсэн бүх хир, хилэнц нь нийлснээс илүү нүгэл хилэнцийг үйлдэж орхихоос эмээх тул, хэлэхийг ч хүсэхгүй. (Зохиогчийн тэмдэглэл)




	[←2]
	 Цэрэгт татагдах хүний оронд ацаглаж оронд нь цэрэг болдог хүнийг тэр үеийн ардууд их л жигшин «өөдлөхөөсөө өнгөрсөн» гэж үзэхээс гадна, «хүний тоонд орохоо байсан амьтан» гэж ацаглаж цэрэг болсон хүнийг ер өрөвдөхгүй, харин алуурчин зандалчин хүний нэгэн адил, их л зэвүүцэн жигшдэг байлаа. Цэрэг нь ч гэсэн тийм ацаглаж цэрэг болсон нэгийгээ «биеэ худалдсан амьтан» гэж гадуурхаж хочилдог байлаа. Харц ардууд, зандалчин хүнд шашны ёсны ариутгагч идээг ч амсуулдаггүй муухай амьтан гэж үзэн, зандалчинтай цаана наана гэж харилцдаггүйтэй адил, биеэ чингэж цэрэгт ацагласан хүнтэй ийм тийм гэж ойртож байхыг ч муухай гэж зэвүүрхдэг байлаа. Олон даяараа тийм хүнийг ингэж нийтээрээ жигшин үздэг байхад, биеэ ацаглаач нар ч түүнийг юунд андах вэ. Тэгээд, их төлөв нь «гаргуундаа гарчихсан улс» байж, архинаас болсон юм уу, шалиглаж явсаар замаа алдчихсан, эсвэл, ар гэрийн газар ямар нэгэн зовлон тохиож, үхлээ эрсэн амьтан байдаг байж, зүгээр яваад ацгаар цэрэг болсон хүн тун ч ховорхон байдаг байжээ. Ар гэрийн зовлон гачигдлаас нэг нь л тийнхүү ацгийн цэргийн дотор ховорхон тохиолддог хөөрхийлөлтэй тайлагдал байж, ацагчид нийтийн жишгээс тайлагдал болоочийн тоонд бас «хамжлага эр» оролцдог байлаа. Хамжлага эр харьяат эзэн ноёныхоо зөвшөөрөл олж ацагч цэрэг болж болох боловч, хамжлагаасаа чөлөөлөх нэлээн чирэгдэлтэй явдал хийж байж цэрэг болдог байжээ. Заримдаа төрийн хар хүн хамжлага эрийг хөлс мөнгө өгч байгаад, данснаас нь хасуулж аваад хожим хойд өдөр өөрийнхөө хүүгийн оронд цэрэгт явуулахаар авдаг байсан удаа ч бий. Тэгэхэд тэр төрийн хар хүний хүүгийн төлөө цэрэгт явна гэж амлаад, хамжлагын данснаас хасуулсан бичгээ олж авмагц, ацгаар цэрэг болохоосоо няцаж, хамжлагаас хасуулахад зарсан мөнгийг ажил хийж эргүүлэн олж өгье гэдэг хүн ч байдаг байж, бас бүүр санаа амар нэг нь за, гялайлаа гээд яваад өгдөг ч байлаа. Зарим нэг нь «тэнгэр сахиусандаа залбирч явъя» гээд ч яваад өгдөг хүн байж, олонх нь хараал тавиад, элэглэн дооглоод алга болдог байж билээ. Тэгээд, нэгэнт ацгаар цэрэг болохоор болсон «самуун эр» ацагласан эзэнтэй хэлэлцсэн цагаасаа цэрэгт ортлоо самуунаар эхлээд, садар самуунаа үргэлжлэн байдаг байлаа. Орел хотод чингэж ацгийн цэрэг болсон замаа алдсан хар хүн наймааны өдөр Илияагийн талбайд учир дүрсээ алдчихсан, лав л ухаан мэдрэлгүй шахуу байдалтайгаар хүрч ирээд, пүүлдэг том жинлүүрийн тэнд зогсон, өндөр дугаар «Хөлчье өө!» гэж хашхирдаг байлаа. Тэгэхэд нь «шүүрээчингүүд шүүрч аваад» хөлчөөдөг байлаа. Тэр нь яадаг юм бэ? гэвэл, архиар шахаад, «зориг оруулах» гэж Перестанкийн тэндэх бага гүүрний хавьд орогнодог «бүжих эмс» гэдэг тэр юманд тохирсон эмсийг урин дуудаад, тэр «бүжих эмс» нь дорхноо хүрч ирээд, ганц эм хүн ч биш, хоёр юм уу гурван хамгийн ичгүүргүй, шийдчихсэн эмс, «ацгийн хүүтэй наргихаас буцахгүй хүрч ирдэг байжээ. Тэгээд, тэр хөлчүү хархүүг тосонхон тэвэрч аваад «дур ханатал» нь цэнгүүлээд, «залж» гардаг байлаа. Улаан алчуураар ороож ороож, хөлсний тэргэнд суулган «залж» тэр хар хүүгээ хөлсний тэрэг буюу чарганд суулгаад, дэргэд  нь наалдан ноцож, тэврэн таалан, шалиг садар муухай дуу дуулалдан, улс амьтны зүг самуун хуялын үг хэлж, элдвээр татганалдан бүжиж явахад нь, өнөөх ацгийн хүү, тэр эмсийн алиалахад зориг орж байгаа нь шал тэнэг юм шиг дүйрчхээд суудаг, эсвэл, «бас хөлчүү» гэж бархираад, үе үе ухаангүй муухай дуугаар хашхичин явдаг байлаа. Тэгээд, хот даяар тэр хүүг ацгаар цэрэг болж байгааг нь мэдээд авдаг байлаа. Чингэж өнөөх шүүрээчингүүдийн зарим нэг нь тэр хар хүүг «эргүүлж» байх завсар нэг хэсэг шүрээчингүүд, цэрэг ацаглах хүн эрж олоод, тэр хүүг тушааж өгөхдөө, өөртөө шагнал аваад бас анхны бүх зардлыг оролцуулан бодуулж авдаг байлаа. Тэгээд өнөөх ацагласан цэргийг тушаах хүртэл олиггүй муухайгаар архидаж, тэр хүү замаа алдсан хар хүүгийн юу л хүсвэл, ацагласан эзэн нь зоригоор нь нийлүүлж байгаад, цэрэгт тэнхцүүлэн тушаамагц дор нь хаячихдаг байжээ. Тэгээд тэр нь албанд биеэ худалдсан амьтан болоод очиход, цэргийн албаныхан «элдэх» дуртай байдаг байлаа. Хүнийг ингэж «замыг нь алдуулахдаа» заавал өнөөх «бүжих эмс» зайлшгүй оролцож, сулхан эрийг «тэр замд түлхэн оруулж», «хөлчье өө!» гэж хашхирдгийг сургадаг байжээ. Архидах дуртай Пашкийг тэр замд оруулах нь хялбархан байсан тул, Кромсай түүнийг алдалгүй завшчихсан байлгүй дээ. (Зохиогчийн тэмдэглэл)




	[←3]
	 Энэтхэг хэлнээс граг гэдэг эл нэр монгол хэлнээ дээр цагт орохдоо үгийн эхэнд хоёр гийгүүлэгч «гр» гэж монгол хэлнээ үл тохиолдох учир «граг» гэж бичдэгийг «гараг» гэж «гр» гэдэг хоёр гийгүүлэгчийн хооронд а эгшгийг нь оруулан бичих, дуудах болгосон билээ. Үсэг халснаас хойш бичгийн уламжлалыг үл мэдэгсэд, тэр учир гарлыг үл мэдэх тул, хазгай дуудаж «гариг» гэж заншин бичиж буй нь «гари» гэдэг нохой баахтай холбогдсон үгнээс гарсан нь хэрхэвч бус тул, хар хэлэнд хазгай дуудсан гажуу хэлбэр болой. Иймийн тул, бичгийн боловсрол өндөр болоод ирэхэд энэ мэт хазгай дууддаг заншил аяндаа засран жигдрэх учиртай болно.




	[←4]
	 Христосын шашны ёсонд эзэн тэнгэрийн хамгийн үзэгч нүд гэж гурвалжин дотор нэгэн нүд зурсан юм байдаг нь «хамгийг тольдон үзэгч нүдэн» гэж нэртэй тул, тийнхүү хэдэн зэс зоос гурвалжлан тогтоод, голд нь мөнгөн төгрөг шигдсэн нь, Христосын шашинтан хүнд, Кромсайн далдын хир хилэнц хийж, Фаптай эмгэний мөнгө идсэнийг тольдон үзэв гэсэн дохио тэмдэг болж, аянга ниргэн хэсээжээ гэж үзсэн ажээ. (Орчуулагчийн тэмдэглэл)




	[←5]
	 (Уг удам залгаж ирсэн болохоос, шагнуулж ноён хэргэмтэй болсон биш гэдгийг заасан үсэг болой. Орчуулагчийн тэмдэглэл)




	[←6]
	 Куакер гэж Англид арван долоодугаар зууны дундуур бий болсон Христосын ёсны нэг шашин. Орчуулагчийн тэмдэглэл




	[←7]
	 Үүнээ зохиогч Лесков, Христосын судрын үг хэрэглэж, тэр судрын хэлэнд хонь гэж хүнийг, хоньчин гэж тэдгээр бишрэл сүсэг төгс хүнийг буяны мөрт удирдагч багш, мөн Христосыг хэлдэг зүйрлэл хэрэглэж, өргөст сундуу, сөөгт төөрсөн хонь гэж, орчлонгийн буруу алжияас дунд төөрсөн хүнийг зүйрлэж, Полли эгч гэгчийн сэтгэл ариун сайхан болж, муу явдлыг тэвчсэнийг нь тэр цагийн уншигч олны ухаарах дадсан сургаалын үгээр өгүүлэн, ойлгоход нь дөхөм болгосон байжээ.
Шавь нар олныг хонь, номоор сайны зүг замыг заагч багш, мөн Христосыг хоньчин гэж библи сударт гардаг үг зүйрлэл хэрэглэсэн үүнээ Европ дахины хэлээр еврей, герег, латин хэлнээс орчуулсан тэр библи судар бас монгол үсгээр орчуулан өнгөрсөн зууны үед хэвлэн нийтэлснээс хойш энэ хорьдугаар зууны үес бас дахин орчуулгыг засаж, Европын Библийн нийгэмлэг гэдгээс хэвлэсэн билээ. Тэр Библийн дотор яруу найргийн эртний дурсгалт зүйл бас оролцсон нь монголоор жүүд гэдэг эртний еврей улсын түүх, яруу найргийн сонин зүйлсэй судар буюу. Орчуулагчийн тэмдэглэл




	[←8]
	 Тоть (франц үг)

